
ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 
ᐃᓄᓕᕆᓂᕐᒧᓪᓗ; ᒥᓂᔅᑕ ᑲᒪᒋᔭᓕᒃ 

ᐊᕐᓇᐃᑦ ᑲᑎᒪᔨᕐᔪᐊᖏᓐᓂᑦ 

ᒥᓂᔅᑕ ᑲᒪᒋᔭᓕᒃ ᐃᖅᑲᓇᐃᔭᖅᑎᓄᑦ 

ᑕᐅᖅᓯᖅᑕᐅᓂᖏᓐᓄᓪᓗ 

ᓯᕗᓕᖅᑎ; ᒥᓂᔅᑕ ᒪᓕᒐᓕᕆᓂᕐᒧᑦ; 
ᒥᓂᔅᑕ ᖁᑦᑎᓐᓂᖅᐹᑦ 
ᑲᑎᒪᔨᖏᓐᓄᑦ ᐊᒻᒪᓗ 

ᒐᕙᒪᐅᖃᑎᒌᑦᑐᓕᕆᓂᕐᒧᑦ 

(ᐃᖃᓗᐃᑦ ᑲᓇᓐᓇᖓ) 
ᒐᕙᒪᒃᑯᑦ ᒪᓕᒐᓕᐅᕐᕕᒻᒥ 
ᓯᕗᒃᑲᖅᑕᖅᑎᖓ; ᒥᓂᔅᑕ 

ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ 
ᐃᑯᒻᒪᖅᑯᑎᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᓕᒃ 
ᐃᓕᖅᑯᓯᖃᑎᒌᓐᖏᑦᑐᓕᕆᓂᕐᒧᑦ, 
ᐊᖏᕐᕋᖃᓐᖏᑦᑐᓕᕆᓂᕐᒧᑦ ᐊᒻᒪ 
ᓄᓇᑖᖅᐸᓪᓕᐊᔪᓕᕆᓂᕐᒧᑦ 

 
ᑕᐃᕕᑦ ᓯᒪᐃᓚᒃ 
(ᖃᒪᓂᑦᑐᐊᖅ) 

 
ᐊᖓᔪᖅᑳᖅ ᓗᐃ ᑕᐹᖅᔪᒃ 

(ᐊᒥᑦᑐᖅ) 
ᒥᓂᔅᑕ ᐃᓕᖅᑯᓯᓕᕆᓂᕐᒧᑦ; ᒥᓂᔅᑕ 
ᑮᓇᐅᔭᓕᕆᓂᕐᒧᑦ; ᐃᒃᓯᕙᐅᑕᖅ, 
ᑮᓇᐅᔭᓂᑦ ᐊᐅᓚᑦᑎᓂᕐᒧᑦ 

ᑲᑎᒪᔨᒃᑯᓐᓄᑦ 
 

Hᐊᓐᑕ ᑐᑐ 
(ᐃᖃᓗᐃᑦ ᕿᑎᐊ) 

 
 

ᐊᐅᓚᑦᑎᔩᑦ 
ᐊᓪᓚᑦᑎ  
ᔮᓐ ᑯᐊᒃ 

 

ᐊᓪᓚᑦᑎᐅᑉ ᑐᓪᓕᐊ 
ᓈᓐᓯ ᑐᐱᖅ 

ᐊᓪᓚᑦᑎᐅᑉ ᐃᑲᔪᖅᑎᐊ 
ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 
ᓲᓴᓐ ᑰᐸ 

ᐃᖅᓱᒃᑎ 
ᓴᐃᒪᓂᖅ ᕿᓚᕝᕙᖅ  

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 
ᐃᓐᓂᕐᕕᒃ ᐃᑲᔪᖅᑏᑦ  

 

ᑎᑎᖅᑲᒃᑯᕕᒃ 1200 

ᖃᕆᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca



ᐃᓗᓕᖏᑕ ᓇᓕᖅᑲᖏᑦ 
 

 

ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ .................................................................................................................................................... 4047 

ᑮᓇᐅᔭᖅᑐᕈᑎᒃᓴᓄᑦ ᑐᓴᒐᒃᓴᖅ .................................................................................................................................................. 4048 

ᐊᖓᔪᖅᑳᖅᑦ ᐅᖃᐅᓯᖏᑦ ............................................................................................................................................................ 4048 

ᒪᓕᒐᓕᐅᖅᑏᑦ ᐅᖃᐅᓯᖏᑦ ......................................................................................................................................................... 4050 

ᐅᖃᐅᓯᒃᑯᑦ ᐊᐱᖅᑯᑎᑦ................................................................................................................................................................. 4056 

ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ* ........................................................................................................................................ 4074 

ᓴᖅᑭᑕᐅᓂᖏᑦ ᑎᑎᖅᑲᐃᑦ.......................................................................................................................................................... 4074 

ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ ............................................................................................................................................... 4076 

ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᓂᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᒥᒃ .............................................................. 4076 

ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ ................................................................................................................................. 4077 

ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ ....................................................................................................................................... 4078 

ᑲᑎᒪᔾᔪᑎᒃᓴᐃᑦ ............................................................................................................................................................................... 4079 

 



ᐃ. 
ᖃᐅᑕᒫᒧᑦ ᖃᐅᔨᒋᐊᕈᑎᑦ 

 
ᕿᑎᖅᑰ, ᒪᐃ 22, 2008 .................................................................................................................................................... 4047 

 
ᐅ. 

ᐊᖓᔪᖅᑳᖅᑦ ᐅᓂᒃᑳᖏᑦ 
 
174 - 2(4): ᒥᐊᓕᒐᐃᑦ ᓄᓇᖓᓐᓂ ᐃᖃᓗᓕᕆᔨᒃᑯᑦ ᐅᒪᔪᓕᕆᔨᒃᑯᓪᓗ ᐃᓱᒪᓕᐅᕈᑎᖓᑦ ᓇᓄᐃᑦ ᒥᑦᓵᓄᑦ 

(ᐊᑭᓱᒃ) ........................................................................................................................................................................... 4048 

175 - 2(4): ᑐᓴᒐᒃᓴᖅ ᑮᓇᐅᔭᓂᑦ ᐃᑲᔪᕈᑎᓂᑦ ᓄᓇᕗᒥ ᐃᓕᓐᓂᐊᖅᑎᓄᑦ (ᐲᑯ) ............................................ 4049 

 
ᐊ. 

ᒪᓕᒐᓕᐅᖅᑏᑦ ᐅᓂᒃᑳᖏᑦ 
 
418 - 2(4): ᑐᓴᒐᒃᓴᖅ ᓂᕈᐊᖅᑕᐅᕕᒥᓄᑦ ᑎᒥᒃᑯᑦ ᐱᐅᓯᓯᒪᓂᖓᓂᒃ (ᑕᐹᖅᔪᒃ) ................................................ 4050 

419 - 2(4): ᐱᒃᑯᒋᔭᐅᓂᖓ ᓵᓂ ᑕᐅᔭᓐᑯᐊᑦ-ᐳᕆᓐᑕᑉ (ᑐᑐ) .................................................................................. 4051 

420 - 2(4): ᐱᒃᑯᒋᔭᐅᓂᖓ ᔪᐊᔩᓇ ᓂᖓᖅ, ᑰᒑᕐᔪᒻᒥᒃ ᐃᓱᓕᒃᓯᔪᖅ (ᒪᑉᓴᓚᒃ) .................................................. 4052 

421 - 2(4): ᐱᒃᑯᒋᔭᐅᓂᖓ ᓵᓇᓐ ᒪᑳᑎ ᖃᒪᓂᑦᑐᐊᒥ (ᓯᒪᐃᓚᒃ) ......................................................................... 4052 

422 - 2(4): ᐊᒥᐊᓕᒐᒃᑯᓐᓄᑦ ᐃᓚᔭᐅᓂᖏᑦ ᓇᓄᐃᑦ ᐊᑦᑕᓇᖅᑐᒦᓐᓂᕋᖃᓯᐅᔾᔭᐅᓪᓗᑎᑦ (ᐊᕐᕚᕐᓗᒃ) ........... 4053 

423 - 2(4): ᐱᒃᑯᒋᔭᐅᓂᖏᑦ ᐅᖅᓱᖅᑑᒥ ᐊᒻᒪ ᑕᓗᕐᔪᐊᕐᒥ ᐃᓕᓐᓂᐊᓂᕐᒥᒃ ᐃᓱᓕᒃᓯᔪᐃᑦ (ᐊᒡᓘᒃᑲᖅ) ......... 4054 

424 - 2(4): ᖃᕿᐊᖅᑕᐅᓂᖏᑦ ᒪᒥᓴᖅᑕᐅᓂᖏᓪᓗ ᑐᔪᕐᒥᕕᖃᖅᑐᓂ ᐃᓕᓐᓂᐊᕕᓐᓂ ᐋᓐᓂᖅᑕᒥᓂᕐᓂᑦ (ᑰᓕ)

 ......................................................................................................................................................................................... 4055 

 
ᐱ. 

ᐅᖃᐅᓯᒃᑯᑦ ᐊᐱᖅᑯᑎᑦ 
 
524 - 2(4): ᖃᓄᐃᓕᖓᓂᖓᑦ ᓄᓇᕗᑦ ᒐᕙᒪᒃᑯᑦ ᑭᐅᔾᔪᑎᖓ ᒥᐊᓕᒐᒃᑯᑦ ᐋᖅᑭᑦᑕᒥᓂᖓᓂᒃ ᓇᓄᐃᑦ ᒥᒃᓵᓄᑦ 

(ᐊᕐᕚᕐᓗᒃ) ...................................................................................................................................................................... 4056 

525 - 2(4): ᖃᓄᐃᓕᖓᓂᖓ ᓄᓇᕗᑦ ᒐᕙᒪᒃᑯᑦ ᐅᖅᓱᐊᓘᑉ ᐊᑭᖓᓂᒃ ᐊᑭᑦᑐᕆᐊᖅᑕᐃᓕᓇᓱᓐᓂᕐᒧᑦ 

ᐃᓕᖅᑯᓯᒃᓴᖓᓂᒃ ᐊᒻᒪ ᐊᑭᑐᓗᐊᓐᖏᑦᑐᒥᒃ ᐃᑯᒻᒪᖅᑯᑎᓄᑦ ᑮᓇᐅᔭᖃᕐᕕᒃ (ᑐᑐ) ....................................... 4058 



526 - 2(4): ᓇᖑᓗᒃᑎᕆᓇᖅᑐᓂᑦ ᐆᒪᔪᕐᓂᑦ ᖃᐅᔨᓴᕐᓂᕐᒧᑦ ᐃᓕᖅᑯᓰᑦ (ᒪᑉᓴᓚᒃ) ............................................ 4060 

527 - 2(4): ᑐᔪᕐᒥᕕᓖᑦ ᐃᓕᓐᐊᓂᕐᕕᓐᓂᑦ ᖃᐅᔨᓴᕆᐊᖅᑏᑦ ᐋᖅᑭᒋᐊᕋᓱᒃᑏᓪᓗ ᑲᒥᓴᓐᑯᑦ (ᑰᓕ) ................. 4062 

528 - 2(4): ᑲᑎᒪᓂᐊᕐᓂᖏᑦ ᐃᓕᓐᓂᐊᖅᑎᒥᓃᑦ ᐃᒡᓗᓕᒑᕐᔪᒻᒥ ᑐᔪᕐᒥᕕᓕᒻᒥ ᐃᓕᓐᐊᓂᕐᕕᒥᓂᖓᓂ (ᒪᑉᓴᓚᒃ)

 ......................................................................................................................................................................................... 4064 

529 - 2(4): ᐋᓐᓂᐊᔪᑦ ᐊᐅᓪᓚᕈᔾᔭᐅᕙᒃᑐᑦ ᖃᖓᑦᑕᐅᓯᖅᑕᐅᕙᓐᓂᖏᑦ (ᓯᒪᐃᓚᒃ) ........................................... 4065 

530 - 2(4): ᐅᖅᓱᐊᓘᑉ ᐊᑭᑦᑐᓗᐊᖅᑕᐃᓕᓂᒃᓴᖓᓄᑦ ᐃᓕᖅᑯᓯᒃᓴᖅ (ᑐᑐ) ........................................................ 4068 

531 - 2(4): ᑲᖏᕐᖠᓂᕐᒥ ᐃᑯᒻᒪᖅᑯᑎᑦ ᖃᒥᓚᐅᕐᓂᖓᓄᑦ ᐅᓂᒃᑳᖅ (ᑰᓕ) ......................................................... 4069 

532 - 2(4): ᐃᖅᑲᓇᐃᔭᖅᑎᓄᑦ ᐊᑦᑕᓇᖅᑕᐃᓕᑎᑦᑎᓂᕐᒧᑦ ᐋᓐᓂᖅᑐᓕᕆᓂᕐᒧᓪᓗ ᐱᒋᐊᖅᑎᑕᐃᑦ (ᑐᑐ) .... 4072 

 
ᐳ. 

ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑕᐅᓚᐅᖅᑐᓄᑦ 
 
009 - 2(4): ᐃᓕᓐᓂᐊᑦᑎᐊᕐᓂᒥᓂᖏᑦ ᐊᕐᕕᐊᕐᒥᐅᑦ (ᑎᑎᕋᖅᑎ) ........................................................................... 4074 

010 - 2(4): ᓯᐊᒻᒪᖅᑎᕆᓂᐅᑉ ᖃᓄᐃᓕᖓᓕᕐᓂᖓ(ᑎᑎᕋᖅᑎ) ............................................................................. 4074 

011 - 2(4): ᐅᖅᓱᐊᓗᒻᒥᒃ ᐊᑭᑦᑐᓗᐊᖅᑕᐃᓕᒍᑎᒃ ᐊᓯᖏᓪᓗ (ᑎᑎᕋᖅᑎ) ........................................................... 4074 

012 - 2(4): ᐊᕐᕌᒍᑕᒫᑦ ᐅᖅᓱᐊᓗᒃᑖᕈᑎᑦ (ᑎᑎᕋᖅᑎ) .............................................................................................. 4074 

 
ᐸ. 

ᓴᖅᑭᑕᐅᓂᖏᑦ ᑎᑎᖅᑲᐃᑦ 
 
224 - 2(4): ᐋᓐᓂᐊᔪᓂᑦ ᐊᐅᓪᓚᐅᔾᔨᓂᕐᒧᑦ ᑳᓐᑐᕌᑦ - ᑎᑎᕋᖃᑦᑕᐅᑎᒍᑎᒥᓃᑦ ᒥᓂᔅᑕᒥᒃ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓂᑦ ᐃᓄᓕᕆᔨᒃᑯᓐᓂᓗ (ᑐᑐ) ............................................................................. 4074 

225 - 2(4): ᖁᓪᓕᖅ ᐃᑯᒻᒪᖅᑯᑎᓕᕆᔨᒃᑯᑦ ᐊᕐᕌᒍᑕᒫᑦ ᐅᓂᒃᑳᖓᑦ ᒫᑦᓯ 31, 2007 (ᐲᑯ) ............................ 4074 

226 - 2(4): ᒪᓕᒐᑎᒍᑦ ᐱᔭᕆᐊᖃᖅᑎᑕᐅᔪᑦ ᓴᖅᑭᑎᑦᑎᓂᕐᒥᒃ ᐅᓂᒃᑳᓂᑦ ᐊᓯᖏᓐᓂᓪᓗ ᑎᑎᖅᑲᓂᑦ ᓄᓇᕘᑉ 

ᒪᓕᒐᓕᐅᕐᕕᖓᓐᓄᑦ - ᒪᐃ 2008 (ᐅᖃᖅᑎ) ....................................................................................................... 4075 

227 - 2(4): ᑲᓇᑕᒥ ᑕᒻᒪᖅᓯᒪᔪᖅᓯᐅᖅᑎᒻᒪᕆᐅᑉ ᐅᓂᒃᑳᖓ ᓄᓇᕗᑦ ᒪᓕᒐᓕᐅᕐᕕᖓᓐᓄᑦ ᓄᓇᕗᑦ 

ᐃᓪᓗᓕᕆᔨᕐᔪᐊᒃᑯᑦ ᒥᒃᓵᓄᑦ ᒪᐃ 2008 (ᐅᖃᖅᑎ) ............................................................................................. 4075 

228 - 2(4): ᑭᐅᔾᔪᑎᒃ ᐊᑎᓕᐅᕈᑕᐅᓚᐅᖅᑐᒧᑦ 3 - 2(4) - ᓇᐅᔮᓂ ᐋᓐᓂᐊᕐᕕᒃ (ᑎᑎᕋᖅᑎ)....................... 4075 



229 - 2(4): ᑕᓗᕐᔪᐊᑉ Hᐋᒻᓚᒃᑯᖓᑕ ᑎᑎᕋᕐᕕᖓᑦ - ᐊᔾᔨᓕᐊᒥᓃᑦ (ᐊᒡᓘᒃᑲᖅ) ............................................... 4075 

 
ᑎ. 

ᐱᒋᐊᖅᑎᑕᐃᑦ 
 
033 - 2(4): ᐊᒧᓯᓂᖅ ᒪᓕᒐᒃᓴᖅ 13-ᒥᒃ, ᓄᓇᕗᒥᑦ ᖃᐅᒻᒪᖅᑯᑎᓂᒃ ᐊᑐᑦᑎᐊᕐᓂᕐᒧᑦ ᒪᓕᒐᖅ - ᖃᐅᔨᒃᑲᐃᒍᑦ 

(ᑐᑐ) ................................................................................................................................................................................ 4076 

034 - 2(4): ᐅᓪᓗᕐᒧᑦ ᓄᖅᑲᑲᐃᓐᓇᕐᓂᖅ (ᑐᑐ) .......................................................................................................... 4079 

 
ᑐ. 

ᒪᓕᒐᒃᓴᐃᑦ 
 
ᒪᓕᒐᒃᓴᖅ 29 - ᐃᓚᒋᐊᕈᑦ (ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, ᓈᓴᐅᑎᓕᒃ 1, 2008-2009 - ᖃᐅᔨᒃᑲᐃᒍᑦ .... 4076 

ᒪᓕᒐᒃᓴᖅ 30 - ᐃᓚᒋᐊᕈᑦ (ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, ᓈᓴᐅᑎᓕᒃ 1, 2008-009 - 

ᖃᐅᔨᒃᑲᐃᒍᑦ .................................................................................................................................................................. 4076 

ᒪᓕᒐᒃᓴᖅ 30 - ᐃᓚᒋᐊᕈᑦ (ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, ᓈᓴᐅᑎᓕᒃ 1, 2008-2009 - 

ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖓ ............................................................................................................................. 4077 

ᒪᓕᒐᒃᓴᖅ 29 - ᐃᓚᒋᐊᕈᑦ (ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, ᓈᓴᐅᑎᓕᒃ 1, 2008-2009 - ᓯᕗᓪᓕᖅᐹᒥᒃ 

ᐅᖃᓕᒫᖅᑕᐅᓂᖓ ....................................................................................................................................................... 4077 

ᒪᓕᒐᒃᓴᖅ 29 - ᐃᓚᒋᐊᕈᑦ (ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, ᓈᓴᐅᑎᓕᒃ 1, 2008-2009 - ᐊᐃᑉᐹᓂᒃ 

ᐅᖃᓕᒫᖅᑕᐅᓂᖓ ....................................................................................................................................................... 4078 

ᒪᓕᒐᒃᓴᖅ 30 - ᐃᓚᒋᐊᕈᑦ (ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, ᓈᓴᐅᑎᓕᒃ 1, 2008-2009 - 

ᐊᐃᑉᐹᓂᒃ ᐅᖃᓕᒫᖅᑕᐅᓂᖓ ................................................................................................................................... 4078 



ᕿᑎᖅᑰ, ᒪᐃ 22, 2008 ᓄᓇᕘᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ   
 

4047

ᐃᖃᓗᐃᑦ, ᓄᓇᕗᑦ 
ᕿᑎᖅᑰ, ᒪᐃ 22, 2008 

 
ᒪᓕᒐᓕᐅᖅᑏᑦ ᐅᐸᒃᑐᑦ: 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ, ᐊᖓᔪᖅᑳᖅ ᐅᓛᔪᒃ ᐊᑭᓱᒃ, ᔭᐃᒥᓯ ᐊᕐᕚᕐᓗᒃ, ᐊᖓᔪᖅᑳᖅ ᓖᕙᐃ ᐹᓇᐸᔅ, 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ, ᑕᒑᖅ ᑰᓕ, ᐅᖃᖅᑎ ᐲᑕ ᕿᓚᕝᕙᖅ, ᓯᑏᕝ ᒪᑉᓴᓚᒃ, ᐊᖓᔪᖅᑳᖅ ᐸᑎᖅ 
ᓇᑦᑎᖅ, ᓯᕗᓕᖅᑎ ᐹᓪ ᐅᑲᓕᖅ, ᐊᖓᔪᖅᑳᖅ ᐄᑐᐊ ᐲᑯ, ᑕᐃᕕᑎ ᓯᒪᐃᓚᒃ, ᐊᖓᔪᖅᑳᖅ ᓗᐃ ᑕᐹᖅᔪᒃ, Hᐊᓐᑐ 
ᑐᑐ. 
 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐅᖃᖅᑎ (ᐊᖓᔪᖅᑳᖅ ᐲᑕ ᕿᓚᕝᕙᖅ): ᖁᔭᓐᓇᒦᒃ, ᑲᑎᒪᔩᑦ. ᐊᐱᕆᔪᒪᓪᓗᒍ ᒥᔅᑕ ᑰᓕ ᑐᔅᓯᐊᓂᒃᑯᑦ 
ᒪᑐᐃᖅᓯᔪᓐᓇᕐᒪᖔᑦ. ᒥᔅᑕ ᑰᓕ. 
 
>>ᑐᒃᓯᐊᖅᑐᑦ 
 
ᐅᖃᖅᑎ: ᐅᓪᓗᒃᑯᑦ. ᖁᔭᓐᓇᒦᒃ, ᑲᑎᒪᔩᑦ. ᑲᔪᓯᒋᐊᓚᐅᓐᖏᓂᑦᑎᓐᓂ ᑲᑎᒪᔾᔪᑎᔅᓴᑎᓐᓄᑦ, ᖁᕕᐊᑦᑎᐊᖅᑐᖓ 
ᑐᓐᖓᓱᒃᑎᐸᑦᓯ ᑕᒪᐅᖓ ᐅᑎᖅᑐᐃᓐᓇᐅᒻᒥᒐᑦᓯ ᑲᑎᒪᕕᑦᑎᓐᓄᑦ ᐊᒻᒪᓗ ᐅᑯᓂᖓ ᓇᓗᓇᐃᖅᓯᓂᖃᕈᒪᓪᓗᖓ. 
 
ᓇᓗᓇᐃᕈᒪᔭᕋ ᑖᓐᓇ ᐅᓪᓗᖅ 365-ᒋᓕᕐᖓᒍ ᐅᓪᓗᖅ ᑲᑎᒪᓂᕆᓯᒪᔭᑦᑕ ᑕᐃᒪᓐᖓᓂᒃ 
ᒪᓕᒐᓕᐅᖅᑎᕈᓚᐅᖅᓯᒪᒐᑦᑕ ᓯᕗᓪᓕᖅᐹᒥᒃ ᑲᑎᒪᓂᖃᕆᐊᖓᕋᑦᑕ ᐃᐳᕈ 1, 1999. ᐅᓪᓗᒥ 365 ᐅᓪᓗᑦ. 
ᑕᕝᕗᖓ ᑎᑭᐅᑎᒍᓐᓇᖑᐊᖅᑕᓯᓐᓇᕐᒥᒐᑦᑕ ᐊᕐᕌᒍᓪᓗᐊᑦᑎᐊᒥ, ᐊᕐᕌᒎᑉ ᐃᓗᓕᕆᒐᔭᖅᑕᖓᓂᒃ 
ᑲᑎᒪᓂᖃᖅᓯᒪᓕᖅᐳᒍᑦ ᐅᓪᓗᒥᑎᒍᑦ.  
 
ᐊᒻᒪᑦᑕᐅᖅ ᑲᑎᒪᔨᐅᖃᑎᒃᑲ ᖁᕕᐊᑦᑎᐊᖅᑐᒍᑦ ᑐᓴᖅᑎᑲᓐᓂᕈᒪᕙᑦᓯ ᐊᒃᓱᐊᓗᒃ ᐱᕚᓪᓕᖅᓯᒪᑦᑎᐊᖅᑐᒥᒃ, 
ᐱᕚᓪᓖᓯᒪᖃᑕᐅᔪᒥᒃ. ᐃᓅᓱᒃᑐᑯᓗᒃ ᑖᒃᑯᐊ ᑲᑎᒪᔩᑦ ᓱᖅᑯᐃᓱᑦᑎᐊᖅᑐᑦ ᓯᕗᓪᓕᖅᐹᒥᒃ ᑕᐃᒃᓱᒪᓂ ᑕᕝᕙᓂ 
ᐃᖃᓗᓐᓂ ᑲᑎᒪᔨᐅᓐᖑᐊᑎᑦᑎᓚᐅᖅᓯᒪᒐᑦᑕ ᒪᓕᒐᓕᐅᓐᖑᐊᑎᑦᑎᓪᓗᑕ ᐊᒻᒪᓗ ᐃᖃᓗᓐᓃᖔᖅᓯᒪᔪᒥᒃ ᐃᓄᒃᓲᑉ 
ᖁᑦᑎᓂᖅᐹᑦ ᐃᓕᓐᓂᐊᖅᑎᖏᓐᓂᒃ, ᓵᓂᐊ ᑖᔨᓐᑯᐊᑦ ᐳᕆᓐᑕᑉ ᑖᓐᓇ ᐃᓚᐅᓚᐅᖅᓯᒪᔪᖅ ᑕᐃᑲᓂ ᓯᕗᓪᓕᖅᐹᒥ 
ᐃᓅᓱᒃᑐᐃᑦ ᑲᑎᒪᔨᓐᖑᐊᖑᑎᓪᓗᒋᑦ 2006.  
 
ᖁᕕᐊᓪᓚᕆᑉᐳᖓ ᑐᓴᖅᑎᑦᑎᔾᔪᑎᒋᔭᕆᐊᔅᓴᖅ ᑕᐅᕙᓂ ᓴᐅᒥᑦᑎᓐᓂ ᐃᒃᓯᕚᖅᑐᖅ, ᓵᓂᐊ 
ᓂᕈᐊᖅᑕᐅᓯᒪᓕᖅᑐᕉᖅ ᓯᕗᓪᓕᖅᐹᒥ ᐱᒋᐊᖃᑕᐅᓂᐊᖅᑐᓂᒃ ᐱᔨᑦᑎᕋᖅᑎᐅᓪᓗᓂ ᑕᐃᑲᓂ ᐋᑐᕚᒥ ᑲᑎᒪᕕᔾᔪᐊᒥ 
ᐅᑭᐊᒃᓵᖅ ᐱᒋᐊᖅᑲᑕ. 
 
>>ᐸᑦᑕᑐᖅᑐᑦ 
 
ᑕᑲᓇᓂ ᐋᑐᕚᒥ ᑲᑎᒪᕕᔾᔪᐊᖓᓂ ᑖᓐᓇ ᐱᔨᑦᑎᕋᖅᑎᖏᓐᓄᑦ ᐱᕕᔾᔪᐊᕆᔭᓪᓚᕆᐅᖃᑦᑕᕐᖓᑦ ᑳᓇᑕᓕᒫᒥ 
ᐃᓕᓴᖅᓯᔾᔪᑕᐅᖃᑦᑕᖅᑐᓂ ᐊᕐᕌᒍᑕᒫᑦ ᑕᒫᓂ 40 ᖃᓂᒋᔭᖓᓂ ᐃᓕᓐᓂᐊᖅᑏᑦ ᐱᔭᕇᕐᓂᑯᐃᑦ 
ᓂᕈᐊᖅᑕᐅᖃᑦᑕᕐᖓᑕ ᑕᑲᓇᓂ ᐱᔨᑦᑎᕋᕐᓂᐊᕐᓗᑎᒃ. ᑖᒃᑯᐊ ᓯᕗᓪᓕᕐᐹᖓᓂ ᐊᕐᕌᒍᖓᓂ University-ᑎᓪᓗᒋᑦ 
ᐋᑐᕚ ᖃᓂᒋᔭᖓᓂ.  
 
ᑖᓐᓇ ᓂᕈᐊᕐᓂᐅᖃᑦᑕᖅᑐᖅ ᑕᑲᓇᓂ ᐱᖃᑕᐅᓂᐊᖅᑐᓂᑦ ᑐᙵᕕᖃᖃᑦᑕᕐᖓᑦ ᐱᑦᑎᐊᕈᓐᓇᕐᓂᖏᓐᓂᑦ 
ᐊᒻᒪᑦᑕᐅᖅ ᐊᒥᓱᐊᓗᓐᓄᑦ ᑖᓐᓇ ᐆᒃᑐᕐᕕᐅᕙᑦᑐᖅ. ᑐᑭᓯᐅᒪᓂᕋ ᐊᑐᖅᑐᒍ, ᑖᓐᓇ ᓵᓇᐃ ᓯᕗᓪᓕᐹᑦᑎᐊᖑᕗᖅ 
ᑕᒫᙵᑦ ᓄᓇᕘᒥᑦ ᓂᕈᐊᖅᑕᐅᓯᒪᔪᑦ ᑖᔅᓱᒧᖓ ᐱᖃᑕᐅᓂᐊᖅᑐᓂᑦ ᑕᐃᒪᙵᓂᒃ ᓄᓇᕘᖅᑖᓚᐅᖅᓯᒪᒐᑦᑕ. 
 
ᒪᓕᒐᓕᐅᖅᑏ ᐊᐱᕆᓕᖅᑲᔅᓯ ᑖᓐᓇ ᐅᐱᒍᓱᖃᑎᒋᓚᐅᖅᓯᙵ ᓵᓇᐃ ᑖᓐᓇ ᐱᕚᓪᓕᐅᑎᒋᔭᖓᓂᑦ ᐊᒻᒪᑦᑕᐅ 
ᑲᔪᓯᓂᖃᑦᑎᐊᖁᓪᓗᒍ ᐃᓕᓐᓂᐊᕕᔾᔪᐊᕐᓂ ᐃᓕᓐᓂᐊᓕᖅᑲᑦ, ᐊᒻᒪᓗ ᐱᓕᕆᓕᖅᑲᑦ ᑕᐃᑲᓂ ᐋᑐᕚᒥ 
ᑲᑎᒪᕕᔾᔪᐊᒥ. ᐅᐱᓇᖅᑯᑎᑦ ᓵᓇᐃ. 

>>ᐸᑦᑕᑐᖅᑐᑦ 
 
ᖁᔭᓐᓇᒦᒃ. ᐊᒻᒪᑦᑕᐅᖅ ᑐᓴᖅᑎᑲᓐᓂᕈᒪᒋᕙᔅᓯ ᑕᕝᕗᖓ ᐅᐃᒍᓕᐅᑎᓗᒍ ᑕᒫᓂ ᑕᖅᑭᕆᓚᐅᖅᑕᑎᓐᓂ 
ᐃᓕᓐᓂᐊᖅᑏᑦ ᓄᓇᕘᒦᖔᖅᑐᑦ ᑕᒪᐅᙵᖅᓯᒪᒃᑲᓐᓂᓚᐅᕐᖓᑕ ᐃᖃᓗᓐᓄᑦ ᐊᐃᑉᐹᓂ ᒪᓕᒐᓕᐅᖅᑏᑦ 
ᐱᓕᕆᐊᕆᓲᖏᓐᓂᒃ ᐃᓕᓐᓂᐊᕆᐊᖅᓯᒪᓪᓗᑎᒃ.  
 
ᑖᒃᑯᐊ ᐃᓕᓐᓂᐊᖅᑏᑦ ᐱᓇᓱᐊᕈᓯᓕᒫᖅ ᑕᒫᓃᑎᑕᐅᓚᐅᕐᒥᔪᑦ, ᑕᕝᕙᓂᓗ ᑲᑎᒪᕕᑦᑎᓐᓂ ᑲᑎᒪᓂᖃᖅᑐᑎᒃ. 
ᑕᕝᕙᓃᑦᑎᓪᓗᒋᑦ ᐃᓕᓐᓂᐊᖅᑏᑦ ᐅᖃᐅᓯᔅᓴᓕᐅᖅᓯᒪᓚᐅᖅᑐᑦ ᐊᐱᕐᓲᑎᖃᖅᐸᑦᑐᑎᒃ ᐱᖁᔨᕗᖔᕈᑎᓂᑦ ᐊᒻᒪᑦᑕᐅ 
ᐱᖁᔭᔅᓴᓂᑦ ᐋᒋᐊᓕᒃᑎᓪᓗᑎᒃ. ᑖᒃᑯᐊ ᐅᐱᓇᓪᓚᕆᓚᐅᕐᒥᔪᐃᑦ ᐃᓕᓐᓂᐊᖅᑎᑯᓗᐃᑦ ᐊᔅᓱᕈᑦᑎᐊᖅᑐᑎᒃ 
ᓇᓗᓇᐃᖅᓯᓯᒪᓂᖃᖃᑦᑕᓚᐅᕐᒥᒻᒪᑕ ᐃᓱᒪᒋᔭᖏᓐᓂᑦ ᐊᒻᒪᑦᑕᐅ ᖃᓄᖅ ᐃᓱᒫᓘᑎᖃᕐᒪᖔᑕ.  
 
ᖁᔭᓐᓇᒦᒃᑲᓐᓂᕈᒪᔮᒃᑲ ᑖᒃᑯᐊ ᑲᒥᓯᓇᒋᔭᕗᑦ ᓄᓇᕘᒥ ᐊᒻᒪ ᖁᑦᑎᓂᕐᐹᒥ ᐃᖅᑲᖅᑐᐃᕕᑎᓐᓂᑦ ᐃᖅᑲᖅᑐᐃᔨ 
ᐱᖃᑕᐅᓚᐅᖅᑐᖅ ᑖᒃᑯᓇᓂ ᐊᐅᓚᑦᑎᓂᖃᖅᑎᓪᓗᑕ ᒪᓕᒐᓕᐅᖅᑏᑦ ᑖᒃᑯᐊ ᐅᐱᒋᖃᑎᒋᔪᒪᕙᔅᓯ 
ᐱᖃᑕᐅᓚᐅᖅᑐᓂᑦ ᓯᕗᓕᔅᓴᑎᓂ ᑖᒃᑯᐊ ᓯᕗᓕᖅᑎᔅᓴᕆᒐᑦᑎᒍ.  
 
ᑕᐃᒪ ᐅᓪᓗᒥ ᑲᑎᒪᔾᔪᑎᒃᓴᑎᓐᓅᙱᓱᖓᕐᓂᑎᓐᓂ ᐅᑯᐊ ᐅᖃᓕᒫᒃᑲᓐᓂᕈᒪᔭᒃᑲ ᑲᒥᓯᓇᑦᑎᓂᙶᖅᑐᑦ ᑐᕌᖅᑐᑦ 
ᐅᖃᖅᑎᒧᑦ.  
 

ᑮᓇᐅᔭᖅᑐᕈᑎᒃᓴᓄᑦ ᑐᓴᒐᒃᓴᖅ 
 
ᓇᓗᓇᐃᖅᓯᒪᓂᖃᕈᒪᕗᖓ ᐊᑐᓕᖅᑎᑕᐅᖁᓪᓗᒋᑦ ᒪᓕᒐᓕᐅᕐᕕᖓᓂᒃ ᓄᓇᕘᒥ ᑖᒃᑯᐊ ᖄᖏᖅᑕᐅᓂᖏᑦ 
ᐱᖁᔭᔅᓴᐃᑦ ᑕᕝᕙᓂ ᑎᓴᒪᖓᓐᓂ ᑲᑎᒪᓂᖃᖅᑎᓪᓗᒋᑦ ᐊᐃᑉᐹᓂ ᒪᓕᒐᓕᐅᖅᑏᑦ.  
 
• ᒪᓕᒐᒃᓴᖅ 29, ᑮᓇᐅᔭᖅᑐᕈᑎᒃᓴᐃᑦ ᐃᓚᒋᐊᕈᑏᑦ (ᐊᑭᑐᔫᑎᓄᑦ) ᒪᓕᒐᒃᓴᖅ, ᓇᒻᒪ 1, 2008-2009 
 
• ᒪᓕᒐᒃᓴᖅ 30, ᑮᓇᐅᔭᖅᑐᕈᑎᒃᓴᐃᑦ ᐃᓚᒋᐊᕈᑏᑦ (ᐊᐅᓚᔾᔪᑎᓄᑦ) ᒪᓕᒐᔅᓴᖅ, ᓇᒻᒪᖓ 1, 2008-2009 
 
ᑖᒃᑯᐊ ᑲᒥᓯᓇᑦᑎᓐᓂᒃ ᐋᓐ ᒥᑭᔾᔪᒃ ᕼᐊᓐᓴᓐ.  
 
ᑲᑎᒪᔾᔪᑎᔅᓴᑦᑕ ᐊᐃᑉᐹ. ᒥᓂᔅᑕᐃᑦ ᐅᖃᐅᓯᔅᓴᖏᑦ. ᐊᕙᑎᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐊᑭᓱᒃ. 
 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᖅᑦ ᐅᖃᐅᓯᖏᑦ 
 
ᐊᖓᔪᖅᑳᖅᑉ ᐅᖃᐅᓯᖓ 174 - 2(4): ᒥᐊᓕᒐᐃᑦ ᓄᓇᖓᓐᓂ ᐃᖃᓗᓕᕆᔨᒃᑯᑦ ᐅᒪᔪᓕᕆᔨᒃᑯᓪᓗ 

ᐃᓱᒪᓕᐅᕈᑎᖓᑦ ᓇᓄᐃᑦ ᒥᑦᓵᓄᑦ (ᐊᑭᓱᒃ) 
 
ᐊᖓᔪᖅᑳᖅ ᐅᓛᔪᒃ ᐊᑭᓱᒃ: ᖁᔭᓐᓇᒦᒃ, ᐅᖃᖅᑎᑦᓯᔩ, ᐊᒻᒪᓗ ᑲᑎᒪᔨᐅᖃᑎᒃᑲ, ᐊᒻᒪᓗ ᐃᖃᓗᒻᒥᐅᑦ 
ᑐᙵᓇᖃᑦᑕᖅᑐᑦ ᑕᒫᓃᓐᓂᑎᓐᓂᒃ, ᐊᒻᒪ ᑖᒃᑯᐊ ᓄᓇᕗᒻᒦᑦᑐᑦ ᑕᑯᓐᓇᖅᑐᑦ ᑕᒫᓃᒍᓐᓇᖅᑎᑕᐅᒐᑦᑕ.  
 
ᑕᐃᒪ ᐅᖃᖅᑎ, ᐅᓪᓗᒥ ᑕᒪᓐᓇ ᓇᓄᓕᕆᕙᓕᐊᓂᐅᔪᖅ ᑕᒫᓂ ᐱᖕᒪᕆᖅᔪᐊᖑᖕᒪᑦ ᐊᒻᒪ ᑕᒪᓐᓇ 
ᐊᑦᑐᐃᓂᖃᓪᓚᕆᓯᒪᓂᐊᖅᓱᓂ ᑕᒪᐅᖓ ᓄᓇᕗᒥᐅᑕᓄᑦ.  

ᓯᕗᓪᓕᖅᐹᒥ ᑖᒃᑯᐊ ᓇᓄᐃᑦ ᐅᖃᐅᓯᕆᔭᐅᓚᐅᕐᒪᑕ ᑕᒫᓂ ᑲᓇᑕᒥ ᐆᒪᔪᓕᕆᓂᕐᒧᑦ ᖃᐅᔨᓴᖅᑎᒋᔭᑦᑎᓐᓄᑦ. 
ᑖᒃᑯᐊ ᑲᑎᒪᔨᐅᔪᐃᑦ ᐊᑐᖅᓱᑎᒃ ᑕᒪᒃᑯᐊ ᖃᐅᔨᒪᔪᖅᔪᐊᑦ ᑎᑎᖅᑲᖏᓐᓂᑦ ᐊᒻᒪ ᐃᓄᐃᑦ ᖃᐅᔨᒪᔭᖏᓐᓂᑦ 
ᐊᑐᖅᓱᑎᒃ ᑕᒪᑦᓱᒪ ᓇᓄᓕᕆᓂᐅᑉ ᒥᑦᓵᓄᑦ ᑲᓇᑕᒥ.  
 
ᑕᒪᓐᓇ ᐃᓱᒫᓗᓐᓇᓗᐊᙱᑎᓪᓗᒍ ᐅᖃᐅᓯᕆᔭᐅᓚᐅᕐᒪᑦ ᑕᐃᒃᑯᓄᖓ ᑕᒪᓐᓇ ᖁᕕᐊᓇᓪᓚᕆᑉᐳᖅ ᐊᒻᒪ ᑕᒪᓐᓇ 
ᑕᐃᒪᐃᓕᖓᔪᖅ ᐊᑐᕈᓐᓇᕐᓂᓕᒫᑦᑎᓐᓂ ᐱᓕᕆᐊᕆᑦᓯᐊᕐᓂᐊᕋᑦᑎᒍ ᑕᒪᐅᖓ ᓄᓇᕗᒻᒥᐅᓄᑦ ᐊᒻᒪᓗ 
ᖃᐅᔨᒪᕗᖓ ᑕᒪᓐᓇ ᐱᔪᓐᓇᕐᓂᓕᒫᑦᑎᓐᓂ ᖃᐅᔨᒪᓂᓕᒫᑦᑎᓐᓂ ᐱᓕᕆᐊᕇᓐᓇᖅᓯᐊᖏᓐᓇᕐᓂᐊᕆᑦᓱᑎᒍ 
ᑐᑭᓯᐅᒪᑦᓯᐊᕋᑦᑕ ᑕᒪᐅᖓ ᑕᐃᑯᖓ ᑕᕝᕗᖓ ᒐᕙᒪᑐᖃᒃᑯᑦ ᒥᓂᔅᑕᕆᔭᖓᓐᓄᑦ ᐊᕙᑎᓕᕆᓂᕐᒧᑦ ᒥᓂᔅᑕ ᔮᓐ 
ᐱᐅᑦᒧᑦ ᐅᖃᐅᓯᕆᓂᐊᕐᒥᒐᑦᑎᒍ ᑕᒪᓐᓇ. ᑕᐃᒪᐃᓕᖓᐃᓐᓇᖁᓗᒍ ᐃᓕᑕᕆᔭᐅᒪᖁᓗᒍ ᑕᐃᒪᐃᓕᖓᑎᓪᓗᒍ 
ᑖᒃᑯᐊ ᐆᒪᔪᖁᑎᒋᔭᕗᑦ ᓇᓄᐃᑦ. ᑕᐃᒪᐃᓕᖓᑎᓪᓗᒋ ᐃᓕᑕᕆᔭᐅᒪᖁᓗᒍᑦ ᑲᓇᑕᒥᐅᑦ ᒐᕙᒪᒋᔭᖏᓐᓄᑦ ᐊᒻᒪᓗ 
ᑕᒪᓐᓇ ᐱᓕᕆᐊᕆᑦᓯᐊᕐᓂᐊᕐᕆᓗᑎᒍ.  
 
ᑭᓯᐊᓂ ᑕᐃᑲᓂ ᒪᐃ 14-ᖑᑎᓪᓗᒍ ᒥᐊᓕᒐᕐᒥᐅᑦ ᒐᕙᒪᖏᑦ ᐅᖃᐅᓯᖃᓚᐅᕐᒪᑕ ᑖᒃᑯᐊ ᓇᓄᖁᑎᒋᔭᕗᑦ 
ᓄᖑᑉᐸᓕᐊᑦᓯᐊᓕᕐᒪᑕ. ᑖᒃᑯᐊ ᓄᓇᕗᑦ ᒐᕙᒪᒃᑯᑦ ᑕᒪᑦᓱᒪᓐᖓᑦ ᐊᖏᖃᑎᖃᖏᓪᓚᕆᑦᓯᒪᔪᐃᑦ ᑕᐃᒫᒃ 
ᐱᓕᕆᐊᖃᔅᓯᒪᑎᓪᓗᒋᑦ. ᑖᒃᑯᐊ ᑕᐅᕗᖓ ᐊᐅᓚᑎᑦᓯᖃᑦᑕᖅᓯᒪᑦᓱᑕ ᐅᐊᓯ `ᖕᑕᓐᒧᑦ ᐊᒻᒪ ᑕᐃᓐᓇ ᒥᓂᔅᑑᓚᐅᖅᑐᖅ 
ᑕᐅᕗᓐᖓᓚᐅᖅᓯᒪᒋᓪᓗᓂ. ᑕᒪᓐᓇ ᖃᐅᔨᒪᔭᕗᑦ ᐃᓕᑕᕆᔭᐅᓯᒪᓂᕆᔭᕗᓪᓕ ᐃᓄᐃᑦ ᖃᐅᔨᒪᔭᖏᑦ 
ᐅᖃᐅᓯᕆᔭᐅᖏᓐᓇᓚᐅᖅᑑᒐᓗᐊᑦ ᐊᒻᒪ ᐅᖃᐅᓯᕆᔭᐅᕙᑦᓱᓂ ᑕᒪᒃᑯᐊ ᓇᓄᐃᑦ ᐊᒥᓱᓐᖑᐸᓪᓕᐊᑐᐃᓐᓇᕆᐊᖏᑦ. 
ᑖᒃᑯᐊᓗ ᑕᒫᓂ ᓄᓇᕗᒻᒥ ᐆᒪᔪᓕᕆᓂᕐᒧᑦ ᐱᓕᕆᔨᒋᕙᑦᑕᕗᑦ ᑕᒪᑦᓱᒥᖓ ᐱᓕᕆᐊᖃᑦᓯᐊᐸᑦᓱᑎᒃ ᑭᓯᐊᓂ ᑖᓐᓇ 
ᒥᐊᓕᒐᕐᒥᐅᑦ ᐅᖃᐅᓯᕆᓚᐅᖅᑕᖓ ᑖᒃᑯᐊ ᓇᓄᐃᑦ ᐃᓄᐃᔅᓴᓪᓕᕙᓪᓕᐊᒻᒪᑕ ᐅᕙᑦᑎᓐᓂᒃ ᐊᒃᓱᕈᓐᓂᕆᔭᑦᑎᓐᓂᒃ 
ᐊᓯᔾᔩᔾᔮᖏᑦᑐᖅ.  
 
ᑭᓯᐊᓂ ᑕᒪᓐᓇ ᐊᒃᓱᕈᓐᓇᓚᐅᕐᒪᑦ ᑕᒪᒃᑯᐊᓗ ᐃᖅᑲᓇᐃᔭᖅᑎᕗᑦ ᐃᓛᒃ ᑕᐅᕙᓂ ᐃᖅᑲᓇᐃᔭᖅᑎᐅᔪᐃᑦ ᐊᒻᒪ 
ᑕᒪᑦᓱᒪᓐᖓᑦ ᖃᐅᔨᓴᖅᑎᐅᔪᐃᑦ ᐃᓕᑦᑕᖅᓯᑎᑦᓯᓂᖅᓴᐅᓚᐅᕐᒪᑕ. ᐅᕙᒍᑦ ᑕᒪᓐᓇ ᖃᐅᔨᒪᑦᓯᐊᖅᑕᕗᑦ ᐅᕙᑦᑎᓐᓂᒃ 
ᐊᒃᑐᐃᓂᖃᕐᓂᐊᕐᒪᑦ ᑕᒪᒃᑯᓄᖓ ᐊᓯᕙᑦᑎᑦᓯᔨᐅᕙᑦᑐᓂᒃ ᓇᓐᓂᐊᖅᑎᓄᑦ. ᐊᒻᒪᓗ ᑕᐃᒃᑯᐊ ᒥᐊᓕᒐᕐᒥᐅᑦ ᑕᒪᐅᖓ 
ᓇᓐᓂᐊᕋᔭᓐᓂᕋᓗᐊᕐᕈᑎᒃ ᐊᒥᖁᑎᒻᒥᓂᒃ ᑕᐅᕗᖓ ᓇᓄᕋᒻᒦᓛᒃ ᑕᐅᕗᓐᖓᐅᔾᔨᒍᓐᓇᔾᔮᕈᓐᓃᕐᒪᑕ.  
 
ᑭᓯᐊᓂ ᑖᒃᑯᐊ ᒐᕙᒪᒃᑯᑦ ᐱᔪᓐᓇᕐᓂᓕᒫᒥᓂᒃ ᑕᒪᒃᑯᐊ ᑎᑎᕋᖅᑕᐅᓯᒪᓕᕋᓗᐊᖅᑎᓪᓗᒋᑦ 
ᖃᓄᐃᓕᐅᒃᑲᓐᓂᕈᓐᓇᓂᐊᕐᒪᖔᑕ ᓯᕗᓂᒃᓴᑎᓐᓂ ᓄᓇᓕᓐᓄᑦ ᑕᒪᒃᑯᓄᖓ ᓇᓐᓂᐊᑎᑦᓯᔨᐅᕙᑦᑐᓄᑦ 
ᐱᓕᕆᐊᕆᒐᓱᐊᑦᓯᐊᕐᓂᐊᕐᕋᑦᑎᒍ ᐃᑲᔪᖅᑕᐅᒍᒪᑦᓯᐊᕐᓂᐊᕆᕗᒍᑦ ᓄᓇᕗᒻᒥᐅᑕᓄᑦ ᐊᒻᒪ ᑕᕝᕙᓂ 
ᑲᑎᒻᒪᔨᐅᖃᑎᒋᔭᓐᓂ ᐅᕙᖓ ᖃᓄᖅ ᑕᒪᓐᓇ ᐋᖅᑭᒃᓯᒪᑦᑎᐊᑲᓐᓂᕈᓐᓇᓂᐊᕐᒪᖔᑦ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑲᑎᒪᔾᔪᑎᔅᓴᑦᑕ ᐊᐃᑉᐹ. ᒥᓂᔅᑕᐃᑦ ᐅᖃᐅᓯᔅᓴᖏᑦ. ᐃᓕᓐᓂᐊᖅᑐᓕᕆᓂᕐᒧᑦ 
ᐆᒻᒪᖅᑯᑎᓕᕆᓂᕐᒧᓪᓗ ᐱᓕᕆᐊᓕᒃ, ᒥᓂᔅᑕ ᐲᑯ. 
 
ᐊᖓᔪᖅᑳᖅᑉ ᐅᖃᐅᓯᖓ 175 - 2(4): ᑐᓴᒐᒃᓴᖅ ᑮᓇᐅᔭᓂᑦ ᐃᑲᔪᕈᑎᓂᑦ ᓄᓇᕗᒥ ᐃᓕᓐᓂᐊᖅᑎᓄᑦ 
(ᐲᑯ) 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ):  ᖁᔭᓐᓇᒦᒃ, ᐅᖃᖅᑏ. ᐅᓐᓄᓴᒃᑯᑦ, ᖁᕕᐊᓱᒃᑎᐊᖅᑐᖓ ᐊᒃᓱᐊᓗᒃ 
ᖁᕕᐊᓱᒃᑐᖓ ᒪᓕᒐᓕᐅᖅᕕᒻᒥ ᓄᓇᕗᒥᐅᓂᓪᓗ ᑐᓴᖅᑎᑦᑎᔭᕆᐊᔅᓴᖅ ᐱᕙᓪᓕᐊᓂᕆᔭᖓᑦ 
ᐊᑐᓕᖁᔭᓕᐊᕆᓚᐅᖅᑕᖏᓐᓂᒃ ᑕᒻᒪᖅᓯᒪᔪᖅᓯᐅᖅᑏᑦ ᑲᓇᑕᒥ. ᐊᕐᕌᓂ ᑮᓇᐅᔭᓂᒃ ᐃᑲᔪᕈᑎᐅᖃᑦᑕᖅᑐᓂᒃ 
ᐃᓐᓇᕐᓄᑦ ᐃᓕᓐᓂᖃᑦᑕᖅᑐᓄᑦ ᓄᓇᕗᒻᒥ. 

ᓯᕗᓪᓕᖅᐹᒥ ᐅᖃᖅᑏ, ᐃᓕᓴᖅᓯᓕᖅᑐᒍᑦ ᐊᑭᑐᓂᖅᓴᐅᓕᕐᒪᑦ ᐃᓕᓐᓂᐊᕐᕆᐊᖅᓯᒪᑎᓪᓗᒋᑦ ᖁᕝᕙᓯᓐᓂᖅᓴᒧᑦ. 
ᐅᖃᖅᑏ, ᐊᑑᑎᖃᓕᕐᓂᐊᖅᑐᖅ ᐊᑐᓕᕐᓗᓂ ᔪᓚᐃ 1, ᑕᐃᒃᑯᐊ ᐃᓅᔾᔪᑎᖏᓐᓄᑦ ᐃᓕᓐᓂᐊᕆᐊᖅᓯᒪᔪᑦ 
ᐊᑭᓕᖅᑕᐅᔾᔪᑎᖏᑦ ᐊᑭᑦᑐᕆᐊᕐᓂᐊᖅᑐᑦ 25-ᐳᓴᓐᑎᒥᒃ.  
 
>>ᐸᑦᑕᑐᖅᑐᑦ 
 
ᑕᐃᒪᓐᓇ ᑐᑭᖃᖅᑐᖅ ᐊᑕᐅᓯᖅ ᐊᑭᑦᑐᕆᐊᕐᓂᐊᖅᑐᖅ ᑮᓇᐅᔭᖅᑖᕆᖃᑦᑕᖅᑕᖏᑦ $200 ᐊᒻᒪ ᕿᑐᓐᖓᖃᑦᑐᑦ 
ᐱᖓᓱᓂᒃ $420-ᓂᒃ ᐱᒃᑲᓂᕐᓂᖅᓴᐅᖃᑦᑕᓂᐊᖅᑐᖅ ᑕᖅᑭᕐᒧᑦ. ᐊᒻᒪ $600-ᒥᒃ ᐊᑭᑦᑐᕆᐊᕐᓂᐊᕐᒥᔪᖅ ᐃᑲᔪᕈᑏᑦ 
$600-ᓚᐅᕙᓚᐅᖅᑑᒐᓗᐊᑦ ᐃᓕᓐᓂᐊᕐᓂᕐᒧᑦ ᐊᑕᐅᓯᕐᒧᑦ, $1,850-ᖑᓂᐊᓕᖅᑐᖅ. 
 
ᐅᖃᖅᑏ, ᖁᕕᐊᓱᒃᑐᖓ ᐱᑦᔪᑎᒋᓪᓗᒋᑦ ᐃᓕᓐᓂᐊᖅᑎᑦ ᐊᑐᖅᑐᐊᖃᑦᑕᖅᑕᖏᑦ ᒫᓐᓇ ᑲᔪᖏᖅᓴᐃᔪᒍᑦ 
ᐅᑎᖅᐸᓪᓕᐊᖁᓪᓗᒋᑦ ᐃᓕᓐᓂᐊᖅᑏᑦ ᓄᓇᕗᒻᒥ. ᐅᑎᖁᓪᓗᒋᑦ ᐃᓕᓐᓂᐊᖅᑎ $750-ᒥᒃ 
ᐃᓱᒪᒋᔪᓐᓇᐃᖅᑕᐅᔪᓐᓇᖅᑐᑦ ᐊᑐᖅᑐᐊᖅᓯᒪᔭᖏᑦ ᑕᖅᑭᑦ ᐱᖓᓱᑕᒫᑦ ᐃᖅᑲᓇᐃᔭᕐᓂᕆᔭᖏᓐᓂᒃ ᓄᓇᕗᒻᒥ 
ᐱᔭᕇᖅᓯᓚᐅᖅᑎᓪᓗᒋᑦ ᐃᓕᓐᓂᐊᕐᓂᕐᒥᓐᓂᒃ. ᐅᖃᖅᑏ, ᐊᒻᒪ ᖃᐅᔨᓴᐃᓕᕐᒥᔪᒍᑦ ᖃᓄᖅ ᑭᐅᔪᓐᓇᕐᒪᖔᑕ 
ᐊᑯᓂᑲᓪᓚᒃ ᐊᑭᓕᒃᓴᕆᔭᐅᖃᑦᑕᖅᑐᑦ ᐅᑎᖅᑎᑕᐅᔪᓐᓇᐃᓕᐅᖅᑲᔪᑦ ᑭᐅᔭᐅᖁᓪᓗᒋᑦ. 
 
ᐱᖓᔪᖓᓐᓂ, ᐅᖃᖅᑏ, ᑐᕌᒑᔅᓴᖏᓐᓂᒃ ᑎᑭᑕᐅᓇᓱᐊᖅᑐᓂᓪᓗ ᐃᓕᓐᓂᐊᖅᑎᐅᔪᓂᒃ ᓄᓇᕗᒻᒥ ᓯᓚᑦᑐᖅᓴᕐᕕᒻᒥ 
ᐱᓕᕆᔾᔪᑎᒋᔭᖏᑦ ᑐᕌᒑᔅᓴᖏᓐᓂᒃ ᓴᖅᑭᑦᑎᓂᐊᖅᑐᖓ ᑕᒻᒪᖅᓯᒪᔪᓯᐅᖅᑎᓗ ᑖᓐᓇ ᓇᓗᓇᐃᖅᓯᓚᐅᖅᑐᖅ ᑖᒃᑯᐊ 
ᓇᓗᓇᐃᖅᑎᐊᓚᐅᕐᒪᒋᑦ. ᐅᖃᖅᑏ, ᑐᕌᒑᔅᓴᐃᓪᓗ ᑕᒪᒃᑯᐊ ᓇᓗᓇᐃᖅᐅᑕᐅᑎᐊᖅᓯᒪᒻᒪᑕ ᖁᕝᕙᓯᓐᓂᕐᒥ 
ᐃᓕᓐᓂᐊᖁᓪᓗᒋᑦ ᓄᓇᕗᒻᒥ. ᐊᒻᒪ ᑐᑭᒧᐊᒍᑎᖃᑦᑎᐊᓂᐊᖅᑐᑦ ᐱᓕᕆᔾᔪᑎᐅᔪᑦ ᓯᕗᒧᐊᑉᐸᓪᓕᐊᑎᓪᓗᒋᑦ. 
 
ᐅᖃᖅᑏ, ᒪᓕᒐᓕᐅᖅᑎᐅᖃᑎᒃᑲ ᐊᖏᖃᑎᖃᖅᑰᖅᑐᑦ ᑖᓐᓇ ᓯᕗᒧᐊᑦᑎᐊᖅᓯᒪᒻᒪᑦ ᐱᐅᓯᒋᐊᖅᑕᐅᑎᓪᓗᒋᑦ 
ᐃᓕᓐᓂᐊᖃᑦᑕᖅᑐᑦ ᓄᓇᕗᒻᒥ ᓯᓚᑦᑐᖅᓴᖅᕕᒻᒥ ᑮᓇᐅᔭᖅᑖᕆᕙᑦᑕᖏᑦ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, 
ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑲᑎᒪᔾᔪᑎᔅᓴᑦᑕ ᐊᐃᑉᐹ. ᒥᓂᔅᑕᐃᑦ ᐅᖃᐅᓯᔅᓴᖏᑦ. ᑲᑎᒪᔾᔪᑎᔅᓴᑦᑕ ᐱᖓᔪᐊᑦ. 
ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᒪᓕᒐᓕᐅᖅᑎ ᐊᒥᑦᑐᕐᒧᑦ, ᒥᔅᑕ ᑕᐹᖅᔪᒃ. 
 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 418 - 2(4): ᑐᓴᒐᒃᓴᖅ ᓂᕈᐊᖅᑕᐅᕕᒥᓄᑦ ᑎᒥᒃᑯᑦ ᐱᐅᓯᓯᒪᓂᖓᓂᒃ 

(ᑕᐹᖅᔪᒃ)  
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᓇᖏᖅᓯᔾᔪᑎᒋᔭᕋᓗ ᑐᓴᖅᑎᑦᑎᔪᒪᒧᑦ ᑕᐃᒪ 
ᓂᕈᐊᖅᑕᐅᕕᒋᓯᒪᔭᓐᓂ ᓴᓂᕋᔭᕐᒥᓗ ᐃᒡᓗᓕᒃᒥᓗ ᑐᓴᕈᓘᔭᓐᓇᖃᑦᑕᓚᐅᕐᒪᑦ.  
 
ᑕᐃᒪ ᐋᓐᓂᐊᓕᑳᓪᓚᓚᐅᖅᓯᒪᒐᒪ ᐱᓇᓱᐊᕈᓯᕆᓚᐅᖅᑕᑎᓐᓂ ᐊᒻᒪ ᑕᐃᒃᑯᐊ ᐃᓚᒌᓴᒃᑯᓐᓄᑦ ᐅᐃᓂᐸᐃᒡᒧᑦ 
ᑲᑎᒪᔭᖅᑐᖅᑐᑦ ᖃᐅᔨᑦᑎᐊᕐᓚᐅᕆᓪᓗᑎᒃ. ᒫᓐᓇ, ᐃᓛᒃ ᑲᒪᒋᔭᐅᑦᑎᐊᖅᑐᐊᓘᓚᐅᖅᖢᖓ ᑕᒪᓐᓇ 
ᐋᓐᓂᐊᓂᕆᓚᐅᖅᑕᕋ ᒫᓐᓇ ᐋᖅᑭᑕᐅᑦᑎᐊᕐᒪᑦ. ᐊᒻᒪᓗ ᐋᓐᓂᐊᕕᒻᒥ ᐃᓐᓇᖓᓚᐅᖅᓯᒪᖏᑲᓴᒃᑲᒪᑎᐊᒻᒪᕆᒃ 
ᐊᓂᓐᓂᐊᖅᑐᐊᓘᖅᑰᔨᒋᓚᐅᕋᓗᐊᖅᖢᖓ ᑭᓯᐊᓂ ᐅᓐᓂᖅᓯᐅᕈᒪᓪᓗᖓ ᓕᐅᓇ ᐊᒡᓘᒃᑲᖅ ᐋᓂᐊᖅᕕᖁᑖ 
ᕼᐅᑎᐅᑐᑦ ᐱᐅᑎᒋᔪᖅ ᑕᐃᓐᓇ ᐅᐸᒃᓯᒪᑎᓪᓗᒍ. 

ᑕᐃᒪ ᑐᓴᖅᑎᑦᑎᔪᒪᓪᓗᖓ ᑖᒃᑯᐊ ᓂᕈᐊᖅᑕᐅᖃᑎᒋᓯᒪᔭᒃᑲ ᒫᓐᓇ ᖃᓄᐃᖏᑦᓯᐊᓕᖅᐳᖓ ᐊᒻᒪᓗ ᑖᒃᑯᐊ 
ᐱᓕᕆᐊᒃᓴᕆᓂᐊᖅᑕᒃᑲ ᓂᕈᐊᖅᑕᐅᓯᒪᕕᒋᓯᒪᔭᕗᑦ ᑖᓐᓇ ᐃᓱᓕᑦᑎᐊᕈᓐᓇᕐᓂᐊᕐᓕᕋᒃᑯ. ᑕᐃᒃᑯᐊ ᐅᕙᓐᓂᒃ 
ᐃᓱᒪᖃᑦᑕᓚᐅᖅᑐᑦ ᐊᒻᒪᓗ ᑐᒃᓯᐅᔾᔨᖃᑦᑕᓚᐅᖅᑐᑦ ᖁᔭᓐᓇᒦᖅᖢᒋᑦ.  
 
ᐊᒻᒪ ᒫᓐᓇ ᐃᑉᐱᒍᓱᓐᓂᓐᓂᒃ ᐅᖄᕐᔪᒍᒪᓪᓗᖓ ᑕᐃᒃᑯᐊ ᐃᑉᐸᓴᖅ ᐃᓚᓐᓵᖅᑐᑦ ᐃᒡᓗᓕᒃᒥ ᕿᒪᑦᑕᐅᔪᑦ ᒥᐅᕆᐊᔅ 
ᕿᔪᑦᑕᕐᒧᑦ. ᑕᐃᒃᑯᐊ ᐃᓱᒪᒋᑦᑎᐊᖅᐸᕗᑦ ᐊᒻᒪᓗ ᑐᒃᓯᐊᓂᑦᑎᒍᑦ ᐃᖅᑲᐅᒪᓂᐊᖅᐸᕗᑦ ᓄᓇᒧᑦ ᐃᓕᔭᐅᓕᖅᐸᑦ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑕᐹᖅᔪᒃ. ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᒪᓕᒐᓕᐅᖅᑎ ᐃᖃᓗᐃᑦ 
ᕿᑎᐊᓄᑦ, ᒥᔅᑕ ᑐᑐ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 419 - 2(4): ᐱᒃᑯᒋᔭᐅᓂᖓ ᓵᓂ ᑕᐅᔭᓐᑯᐊᑦ-ᐳᕆᓐᑕᑉ (ᑐᑐ)  
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ ᑕᒪᐅᖓ ᐅᑎᖅᑐᐊᓐᓅᒐᑦᑕ. ᐊᓕᐊᓇᐃᒍᓱᒃᑐᖓ. 
 
ᐅᖃᖅᑏ, ᓂᑯᕕᑦᑐᖓ ᓂᓪᓕᕈᒪᓪᓗᖓ ᐅᐱᒋᔪᒪᓪᓗᒍ, ᐅᐱᒋᖃᓯᐅᑎᔪᒪᓪᓗᒍ ᓵᓂᐊ ᑖᔨᓐᑯᐊᑦ ᐳᕆᓐᑕᑦ 
ᓂᕈᐊᖅᑕᐅᓚᐅᕐᒪᑦ ᑲᓇᑕᐅᑉ ᐱᖁᔭᓕᐅᖅᕕᔾᔪᐊᖓᓐᓂ ᐱᔨᑲᑖᖑᓂᐊᖅᑎᓪᓗᒍ. 
 
ᐅᖃᖅᑏ, ᓵᓂ ᑖᓐᓇ ᒪᓕᒐᓕᐅᖅᕕᑎᓐᓄᑦ ᐅᐸᒋᐅᓐᖏᑦᑐᖅ. 
 
ᑕᕝᕙᓂ ᒪᓕᒐᓕᐅᕐᕕᒻᒥ ᓄᓇᕗᒻᒥ ᐱᔨᑲᑖᖑᖃᑦᑕᖅᓯᒪᓕᖅᑐᖅ ᐊᕐᕌᒎᒃ ᒪᕐᕉᒃ ᐊᓂᒍᖅᓯᒪᓕᖅᑎᓪᓗᒋᑦ ᐃᖃᓗᐃᑦ 
ᕿᑎᐊᓄᑦ ᒪᓕᒐᓕᐅᖅᑎᓐᖑᐊᕆᔭᐅᓚᐅᖅᑐᖅ ᓯᕗᓪᓕᖅᐹᒥ ᒪᒃᑯᑦᑐᑦ ᒪᓕᒐᓕᐅᖅᑎᓐᖑᐊᖑᑎᓪᓗᒋᑦ.  
 
ᐊᒃᓱᐊᓗᒃ, ᐅᖃᖅᑏ, ᓵᓂᐅᑉ ᐃᖅᑲᓇᐃᔮᖓᓂᒃ ᐅᐱᒍᓱᓚᐅᖅᑐᖓ ᐅᕙᖓ ᐃᓂᖓᓃᑐᐃᓐᓇᓚᐅᖏᓐᓂᖓᓂ 
ᐃᖅᑲᓇᐃᔭᖅᑎᐊᓚᐅᕐᒪᑦ, ᐱᓕᕆᑦᑎᐊᖅᑐᓂ.  
 
ᖁᕕᐊᓱᒃᑐᖓ, ᐅᖃᖅᑏ, ᑎᑎᖅᑲᓂ ᑎᑎᕋᕆᐊᔅᓴᖅ ᐃᑲᔪᖅᑐᐃᓪᓗᖓ ᓵᓂᐊᒥᒃ ᑕᐃᑲᓂ ᑲᓇᑕᐅᑉ 
ᐱᖁᔭᓕᐅᖅᕕᔾᔪᐊᖓᓂ ᐱᔨᑲᑖᖑᓂᐊᖅᑎᓪᓗᒍ ᐊᒻᒪᓗᒃᑕᐅᖅ ᐅᐱᒋᑦᑎᐊᖅᑕᕋ ᓯᕗᓪᓕᖅᐹᖑᓪᓗᓂ 
ᐱᓕᕆᖃᑕᐅᒻᒪᑦ.  
 
ᑭᓯᐊᓂ ᐊᒃᓱᕉᓴᖃᑦᑕᒪᐅᕐᒪᑦ ᐃᓚᐅᓇᓱᒃᖢᓂ, ᐃᓕᓐᓂᐊᖅᑎᐊᕆᐊᖃᓚᐅᕐᒥᒻᒪᑦ ᑕᕝᕗᖓ ᐃᓚᐅᔪᓐᓇᖁᓪᓗᒍ 
ᐱᔨᑲᑖᒋᖃᑦᑕᖅᑕᖏᓐᓄᑦ. ᐅᐱᒋᔪᒪᑦᑎᐊᖅᐸᕋ ᐱᓕᕆᓚᐅᕐᓂᖓᓄᑦ. ᐅᖃᖅᑏ, ᑖᓐᓇ ᐊᒃᓱᐊᓗᒃ 
ᐱᕕᒃᓴᖃᑦᑎᐊᕐᓂᐊᕐᒪᑦ ᐃᓕᓐᓂᐊᕐᕆᐊᖅᑎᓪᓗᒍ ᖁᕝᕙᓯᓐᓂᖅᓴᒧᑦ ᐋᑐᕚᒥ. 
 
ᐅᖃᖅᑏ, ᑕᒫᓃᖃᑦᑕᖅᓯᒪᒻᒪᑦ ᒪᓕᒐᓕᐅᕐᕕᑎᓐᓂ ᒪᒃᑯᑦᑐᓄᑦ ᐱᖁᔭᓕᐅᖅᑎᓐᖑᐊᕆᔭᐅᓪᓗᓂ. ᑕᒫᓂ 
ᒪᓕᒐᓕᐅᖅᑎᐅᔪᒫᖅᑐᔅᓴᐅᔪᖅ ᑕᑯᓐᓂᕈᒃᑯ ᐋᓚᔪᐊᕆᒐᔭᓐᖏᑕᕋ.  

ᐅᖃᖅᑏ, ᐊᐱᕆᔪᒪᔭᒃᑲ ᒪᓕᒐᓕᐅᖅᑎᐅᖃᑎᒃᑲ ᐅᐱᒋᔪᒪᓪᓗᒍ ᑖᓐᓇ ᓯᕗᒧᐊᑦᑎᐊᕐᓂᐊᖁᓪᓗᒍ ᐃᓅᓯᖓᓂᒃ. 
ᖁᔭᓐᓇᒦᒃ, ᐅᖃᖅᑏ. 
 
ᐃᓚᖓᑦ ᒪᓕᒐᓕᐅᖅᑎ: ᐋᕼᐊᐃᓪᓛᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑐᑐ. ᐅᐱᒍᓱᑦᑎᐊᕋᑦᑕᐃᓛᒃ ᑲᔪᓯᓂᖃᑦᑎᐊᖁᕙᕗᑦ. ᐊᒻᒪ ᑲᑎᒪᔾᔪᑎᔅᓴᑦᑖ ᐱᖓᔪᐊᑦ. 
ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᒪᓕᒐᓕᐅᖅᑎ ᑭᒡᒐᑐᖅᑐᖅ ᐊᑯᓪᓕᕐᒧᑦ, ᒥᔅᑕ ᒪᑉᓴᓚᒃ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 420 - 2(4): ᐱᒃᑯᒋᔭᐅᓂᖓ ᔪᐊᔩᓇ ᓂᖓᖅ, ᑰᒑᕐᔪᒻᒥᒃ ᐃᓱᓕᒃᓯᔪᖅ 

(ᒪᑉᓴᓚᒃ)  
ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓗᒥ ᓂᑯᕕᔾᔪᑎᖃᑦᑐᖓ ᖁᕕᐊᓲᑎᖃᕈᒪᓪᓗᖓ ᑰᒑᖅᔪᒻᒥᐅᑕᒥᒃ 
ᐊᓂᒍᐃᓚᐅᖅᑐᒥᒃ ᐃᓕᓐᓂᐊᕐᓂᕐᒥᓂᒃ 12-ᒥᒃ ᐊᓂᒎᑎᖃᑦᑎᓪᓗᒍ.  
 
ᐅᖃᖅᑎᑦᑎᔩ, ᑖᓐᓇ ᔪᐊᔾᔩᓇ ᓂᓐᖓᖅ ᐊᒻᒪᓗ ᓇᔭᒻᒪ ᐸᓂᒋᓪᓗᓂᐅᒃ ᐊᓂᒍᐃᔪᑐᐊᑦᑎᐊᒻᒪᕆᐅᓚᐅᖅᑐᓂ 
ᑕᐃᑲᓂ ᑰᒑᔫᑉ ᐃᓕᓐᓂᐊᖅᕕᖓᓂ. ᐊᒻᒪᓗ ᖁᕕᐊᓲᑎᒋᓪᓚᕆᑉᐸᕋ ᓴᓗᒪᒋᓪᓗᒍᓗ ᐊᒻᒪᓗ ᓇᓗᓇᓐᖏᑦᑐᖅ 
ᓴᓗᒪᓲᑎᒋᔭᐅᓪᓚᕆᑦᑐᖅ ᐊᖏᔪᖅᑳᒥᓂᒃ ᐊᒻᒪ ᐊᓈᓇᑦᑎᐊᒃᑯᖏᓐᓂᒃ, ᐊᑖᑕᑦᑎᐊᒃᑯᖏᓐᓂᒃ. 
 
ᐅᖃᖅᑎᑦᑎᔩ, ᐃᓕᓐᓂᐊᕐᓂᖅ ᐱᓪᓚᕆᐊᓘᒻᒪᑦ ᑕᒪᒃᑯᐊ ᐊᔭᐅᖅᑐᖅᑎᐊᕐᕋᓗᐊᖅᐸᒃᑲ ᐃᓕᓐᓂᐊᖅᑐᑦ ᒫᓐᓇ 
ᑕᐃᒪᓐᓇ ᐊᓂᒍᐃᖃᑦᑕᖁᓪᓗᒋᑦ.  
 
ᖁᕕᐊᓲᑎᒋᔭᕋ ᑕᐃᑲᓃᑦᑐᒪᓚᐅᕋᓗᐊᕋᒪ ᑕᐃᑲᓃᓐᓂᐊᕋᓗᐊᖅᖢᖓᓗ ᑭᓯᐊᓂ ᓯᓚᒧᑦ ᐊᔪᓚᐅᕋᒪ ᑕᐃᑲᓃᓐᓂᖅ 
ᐅᒡᒍᐊᖅᕕᒋᑦᑎᐊᕋᓗᐊᖅᐸᕋ.  
 
ᐅᖃᖅᑎᑦᑎᔩ, ᖁᕕᐊᓱᖃᑎᒋᔪᒪᕙᑦᓯ ᑕᕝᕙᓂ ᑕᐃᓐᓇ ᐊᓂᒍᐃᔪᓐᓇᓚᐅᕐᒪᑦ ᔪᐊᔾᔩᓇ ᓂᓐᖓᖅ ᑰᒑᕐᔪᒻᒥ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᒪᑉᓴᓚᒃ. ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᑭᒡᒐᑐᖅᑐᖅ ᖃᒪᓂᑦᑐᐊᕐᒧᑦ, 
ᒪᓕᒐᓕᐅᖅᑎ ᓯᒪᐃᓚᒃ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 421 - 2(4): ᐱᒃᑯᒋᔭᐅᓂᖓ ᓵᓇᓐ ᒪᑳᑎ ᖃᒪᓂᑦᑐᐊᒥ (ᓯᒪᐃᓚᒃ)  
 
ᓯᒪᐃᓚᒃ: ᒪ’ᓇ, ᐅᖃᖅᑏ. ᖃᒪᓂᖅᑐᐊᕐᒥᐅᓪᓗ ᐃᓚᒃᓯᕙᒃᑲ ᐱᓗᐊᖅᑐᒥᒃ ᐃᕐᓂᐊᕐᓛᕋ ᓈᓚᐅᑎᑦᑐᓴᐅᒻᒪᑦ. 
ᐃᕐᓂᕋᓛᑯᓗᖓ ᑎᒍᐊᑯᓗᒐ, ᖃᒪᓂᖅᑐᐊᒥᐅᓗᒃᑖᓪᓘᒐᓗᐊᖅ. 
 
(ᑐᓵᔨᑎᒍᑦ) ᐅᖃᖅᑏ, ᐅᐱᒋᔪᒪᔭᕋ ᑖᓐᓇ ᐃᓕᓐᓂᐊᖅᑎᑦᓯᔨ ᖃᒪᓂᑦᑐᐊᕐᒥ ᑖᓐᓇ ᐃᓕᓐᓂᐊᖅᑐᓕᕆᓂᔨᒃᑯᑦ 
ᒥᓂᔅᑕᖓᓐ ᖃᐅᔨᒪᒻᒪᑦ ᖃᒪᓂᖅᑐᐊᕐᒥᐅᓪᓗ ᐊᒻᒪᓗᒃᑕᐅᖅ ᖃᒪᓂᖅᑐᐊᕐᒥᐅᑦ ᐊᒻᒪᓗ ᓄᓇᕗᒻᒥᐅᑦ, ᓵᓇᓐ ᒪᑳᑎ, 
ᑖᓐᓇ ᐋᑐᕚᓕᐊᓚᐅᖅᑐᖅ ᐃᓕᑕᕆᔭᐅᒋᐊᖅᑐᖅᓱᓂ ᐃᓕᓐᓂᐊᖅᑎᑦᑎᓯᐊᕙᓐᓂᖓᓄᑦ.  

ᐃᓕᓐᓂᐊᖅᑎᑦᓯᔨᐅᓯᒪᓪᓗᓂᓗ 2000-ᖑᑎᓪᓗᒍ, ᐊᕐᕌᒎᓄᑦ ᑎᓴᒪᓄᑦ. ᑕᐃᒪᓐᖓᓂᓪᓗ ᐊᔾᔨᒌᖏᑦᑐᓂᒃ 
ᐃᓕᓐᓂᐊᕐᓕᓵᖅᑐᑯᓗᓐᓂᒃ ᐃᓕᓐᓂᐊᖅᑎᑦᑎᖃᑦᑕᖅᓯᒪᓪᓗᓂ ᐊᒻᒪᓗᒃᑕᐅᖅ ᑕᐃᑲᓂ ᐊᑏ ᑖᒃᑯᓂᖓ 
ᐃᓕᓐᓂᐊᓕᓵᖅᑐᑯᓗᔅᓴᐅᒐᔭᖅᑐᓂᒃ ᐃᓕᓐᓂᐊᖅᑎᑦᑎᓯᒪᓪᓗᓂ.  
 
ᖃᒪᓂᑦᑐᐊᕐᒥᐅᑦ ᓄᓇᕗᒻᒥᐅᓪᓗ ᑭᒡᒐᖅᑐᕐᓗᒋᑦ ᓵᓇᓐ ᑕᐃᒪ ᐅᐱᒋᒍᒪᕙᕋ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᓯᒪᐃᓚᒃ. ᑭᒡᒐᑐᖅᑐᖅ ᑐᓄᓂᕐᒧᑦ, ᒪᓕᒐᓕᐅᖅᑎ ᐊᕐᕚᕐᓗᒃ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 422 - 2(4): ᐊᒥᐊᓕᒐᒃᑯᓐᓄᑦ ᐃᓚᔭᐅᓂᖏᑦ ᓇᓄᐃᑦ 

ᐊᑦᑕᓇᖅᑐᒦᓐᓂᕋᖃᓯᐅᔾᔭᐅᓪᓗᑎᑦ (ᐊᕐᕚᕐᓗᒃ)  
 
ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑏ. ᖁᕕᐊᓱᓐᖏᓪᓗᖓ ᐅᖃᕐᓂᐊᕐᕋᒪ. ᐃᓛᒃ ᑕᑯᓚᐅᕐᕋᑦᑕ CBC-ᑯᓪᓗ ᑐᓴᖅᖢᑕ 
ᒪᐃ 21-ᖑᑎᓪᓗᒍ, 2008, ᑖᒃᑯᐊ ᓇᓄᐃᑦ ᐊᒥᐊᓕᒃᑲᓐ ᓄᓇᖓᓐᓂ. ᐊᒥᐊᓕᒃᑲᒥᐅᓄᑦ 
ᐅᓗᕆᐊᓇᖅᑐᒦᓐᓂᕋᖅᑕᐅᓪᓗᑎᒎᖅ ᑕᐃᔭᐅᕙᓐᓂᐊᓕᕐᒪᑕ, ᑕᐃᒎᓯᖃᕐᓂᐊᕐᓕᕐᒪᑕ. ᐊᒻᒪᓗ ᑖᓐᓇ ᓯᕗᓕᖅᑎ 
ᑎᑎᕋᖅᕕᖓᓂ ᒪᐃ 14-ᖑᑎᓪᓗᒍ ᓴᖅᑭᑎᑦᑎᓚᐅᕐᒥᒻᒪᑕ ᑕᒪᒃᑯᐊᒎᖅ ᐊᒥᐊᓕᒃᑲᐃᓐ ᒐᕙᒪᒃᑯᖏᑦ ᑕᐃᒪᓐᓇ 
ᐋᖅᑦᑭᒃᓯᓇᓱᐊᖅᑐᑦ ᖃᐅᔨᒪᓇᑎᑦ ᖃᐅᔨᓴᖅᑎᒻᒪᕇᑦ ᐊᒻᒪᓗ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᖃᐅᔨᒪᔭᖏᓐᓂᓪᓗ 
ᓈᓚᒐᑎᒃ.  
 
ᐅᖃᖅᓯᒪᓪᓗᑎᓪᓗ ᑕᐃᒃᑯᐊᓗ ᓵᓐᖓᓂᐊᖅᑐᐃ ᐊᓛᓯᑲᒥᐅᑦ, ᓵᓐᖓᑦᓯᓂᐊᕐᒪᑕᒎᖅ ᐃᖅᑲᑦᑐᐃᕕᒃᑯᑦ 
ᐊᒥᐊᓕᒃᑲᒥᐅᑦ ᒐᕙᒪᒃᑯᖏᓐᓂᒃ ᐋᖅᑭᒃᑕᒥᓂᖓᓂᒃ ᐱᑦᔪᑎᖃᑦᖢᑎᒃ ᑕᒪᒃᑯᐊ ᓇᓄᐃᑦ ᐊᓛᓯᑲᒥᓗ ᐊᒻᒪᓗ ᑖᒃᑯᐊ 
ᓄᓇᕗᒻᒥᐅᑦ ᐅᖃᖅᓯᒪᒻᒥᔪᑦ ᐊᒥᓱᕈᖅᐸᓕᐊᒻᒪᑕ. ᑖᒃᑯᐊ ᐊᒥᓱᕈᖅᐸᓪᓕᐊᓂᕋᐃᔪᑦ ᓇᓗᓇᓐᖏᑦᑐᑦ 
ᖃᐅᔨᒪᖅᑳᖅᑐᐃᑦ, ᐊᒃᑐᐊᔪᐃᑦ ᑕᒫᓂ ᓄᓇᖃᑦᑐᑦ. ᑖᒃᑯᐊᓗ ᖃᐅᔨᓴᖅᑏᑦ ᐊᓪᓛᑦ ᑕᐃᒪᐃᓕᐅᕐᒥᔪᑦ.  
 
ᐊᒻᒪᓗ ᐱᖃᑖ, ᑖᒃᑯᐊᒎᖅ ᓇᓄᐃᑦ ᐅᓗᕆᐊᓇᖅᑐᒦᓐᓂᕋᖅᑕᐅᔾᔪᑎᒋᔭᖓ ᓯᑯᖃᕈᓐᓃᐸᓪᓕᐊᒻᒪᑦ, 
ᓯᖁᑐᖃᖃᕈᓐᓃᐸᓪᓕᐊᒻᒪᑦ. ᐊᒻᒪᓗ ᐅᖃᕆᓪᓗᑎᒃ ᑖᓐᓇᒎᖅ ᐅᖅᓱᐊᓗᓕᕆᓂᕐᒧᑦ ᐊᒃᑐᐊᔾᔪᑕᐅᔾᔮᖏᑦᑐᖅ. ᖃᓄᕐᓕ 
ᓇᓄᐃᓪᓗ ᐸᖅᑭᔭᐅᓇᓱᒃᑐᑎᒃ ᐊᒻᒪᓗ ᓱᕈᖅᐸᓕᐊᔾᔪᑕᐅᔪᖅ ᓄᖅᑲᑦᑎᑕᐅᓇᓱᐊᖏᑦᖢᓂ ᑕᕝᕘᓇ 
ᐋᖅᑭᑎᐊᖅᓯᒪᖏᒻᒪᑦ. 
 
ᐅᐊᑦᑎᐊᕈ ᐊᐱᖅᓱᓇᖅᓯᑉᐸᑦ ᓯᕗᓕᖅᑎ ᐊᐱᖅᓱᕐᓂᐊᕐᕋᒃᑯ ᓄᓇᕗᑦ ᒐᕙᒪᒃᑯᖏᓪᓕ ᖃᓄᐃᓕᐅᕋᓱᓐᓂᐊᕐᒪᖔᑕ 
ᓴᐳᒻᒥᑦᓯᒐᓱᐊᕐᓗᑎᒃ ᓂᐅᕐᕈᑎᒋᖁᓪᓗᒋᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᐊᕐᕚᕐᓗᒃ. ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᑭᒡᒐᑐᖅᑐᖅ ᓇᑦᑎᓕᒻᒧᑦ, 
ᒪᓕᒐᓕᐅᖅᑎ ᐊᒡᓘᒃᑲᖅ. 

ᒪᓕᒐᓕᐅᖅᑎᐅᑉ ᐅᖃᐅᓯᖓ 423 - 2(4): ᐱᒃᑯᒋᔭᐅᓂᖏᑦ ᐅᖅᓱᖅᑑᒥ ᐊᒻᒪ ᑕᓗᕐᔪᐊᕐᒥ ᐃᓕᓐᓂᐊᓂᕐᒥᒃ 

ᐃᓱᓕᒃᓯᔪᐃᑦ (ᐊᒡᓘᒃᑲᖅ)  
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ. ᐅᑎᕐᒥᒐᑦᓯ ᖁᔭᓇᖅᑯᖅ. ᑕᐃᒃᑯᐊ ᑕᓗᕐᔪᐊᕐᒥᐅᓪᓗ 
ᐅᖅᕼᐅᖅᑑᕐᒥᐅᓪᓗ ᑕᕝᕙᐅᕗᑏᖅᐸᑦᓯ. ᑕᓗᕐᔪᐊᕐᒥᐅᑎᑐᑦ ᑕᐃᒃᑯᐊ ᐃᓚᖃᕈᓯᕌᖅᑐᑦ ᐃᖅᑲᐅᒪᕙᒃᑲ. ᑭᓯᐊᓂ 
ᐅᓪᓗᒥ ᐊᔪᓐᓇᖃᑦᑕᕐᒪ ᑕᐃᒪᓐᓇ ᑎᑭᑕᐅᓗᓂ, ᑭᓯᐊᓂᓕ ᐃᖅᑲᐅᒪᕋᐅᕈᑦ ᐊᒥᓱᓂᒃ ᖃᐅᔨᒪᓇᑦᑎᐊᕐᒪᑦ. 
ᑕᕝᕙᐅᕗᑏᖅᐸᒃᑲ ᑕᓗᖅᔪᐊᕐᒥᐅᓪᓗ ᐊᒻᒪᓗ ᐅᖅᓱᖅᑑᕐᒥᐅᑦ. 
 
ᐱᒋᐊᓕᓵᕐᓗᖓ ᐅᖃᐅᓯᕆᓂᐊᖅᑕᓐᓂᒃ ᐊᓈᓇᒐ ᒪᐃ 15-ᖑᑎᓪᓗᒍ ᓇᓪᓕᐅᑎᒻᒪᑦ ᐊᒻᒪᓗ Mother’s Day-
ᖃᓚᐅᕐᒪᑦ, ᐊᓈᓇᒐᑦ ᑐᕼᐊᒍᕕᑦ Happy Birthday-ᖅᐸᒃᑭᑦ ᐊᒻᒪᓗ Mother’s Day-ᖑᑎ’ᓗᒍ 
ᐅᕝᓗᖃᑦᑎᐊᖁᒐᓗᐊᕐᖢᑎᒃ ᑕᐃ’ᕼᐅᒪᓂ ᐅᔪᕐᕼᐃᒪ’ᓗᑎᑦ ᐋᑐᕚᓕᐊᕆᐊᖃᕐᖢᑎᒃ ᓇᓗᓇᙱᑦᑑᒐᓗᐊ ᑭᕼᐃᐊᓂ 
ᐃᖅᑲᐅᒪᐃᓐᓇᕋᒃᑭᑦ ᖃᐅᔨᒪᓂᐊᖅᑯᑎᑦ.  
 
ᐅᕝᓗᒥ ᐅᖄᓚᖃᕈᒪ’ᓗᖓ ᑖᒃᑯᐊ ᐃᓕᐊᖅᑖᖅᑐᑦ ᐅᖅᕼᐅᖅᑑᕐᒥᓗ ᑕᓗᖅᔪᐊᕐᒥᓗ ᐊᑎᖏᑦ ᐅᖃᕐᕕᕆᕈᒪ’ᓗᒋᑦ 
ᐊᐃᐳᓗ 24-ᖑᑎ’ᓪᓗᒍ ᐅᕐᕼᐅᖅᑑᕐᒥᐅᑦ 11-ᖑᔪᑦ ᐃᓕᐊᖅᑖᖅᑐᑦ ᐃᓕᓐᓂᐊᕐᓂᓕᒃ 12-ᒧᑦ ᕿᑭᖅᑕᐃᑦ 
ᐃᓕᕼᐊᕐᕕᐊᕐᓃᑦᑐᑦ ᐊᑎᖏᑦ ᑕᐃᔪᒪ’ᓗᒋᑦ ᐅᕝᓗᒥ, ᐅᐱᒋ’ᓗᒋᓪᓗ ᖁᕕᐊᕼᐅᖃᑎᒋ’ᓗᒋᑦ. ᑖᒃᑯᐊ ᐊᑎᖏᑦ ᕌᕙᑦ 
ᐃᑰᑎᒃᖢᒃ ᔪᐊᒐᓐ ᕼᐅ’ᕕᒃ, ᐅᐊᓐ ᐅᓘᓛᖅ, ᔨᐅᕆᒥ ᕘᒐᓐ, ᔪᐊᔾ ᑯᐊᑕ, ᓈᓐᓯ ᐃᓕᒌᑦᑐᖅ, ᓈᓐᓯ ᐃᓕᒌᑦᑐᖅ 
ᐅᓘᓛᖅ, ᓇᑖᓴ ᐊᕐᕕᖅ, ᕚᓗᕆ ᖁᕐᕕᒃ, ᐊᒻᒪᓗ ᕼᐊᐅᐃ ᐋᓪᓚᒃ.  
 
ᑖᒃᑯᐊ ᖁᕕᐊᕼᐅᒃᑯᑎᒋᓪᓗᒋᑦ ᐃᓕᐊᖅᑖᓂᖏᑦ ᐃᓕᑕᕆᔪᒪ’ᓗᒋᑦ. ᐊᒻᒪᓗᑕᐅ, ᑖᓐᓇ ᒥᓂᔅᑕᒐᓚᐅ 
ᐃᓕᓐᓂᐊᖅᑐᓕᕆᔨᒃᑯᓐᓄᑦ ᑎᑭᓐᓇᕼᐅᐊᖅᑑᒐᓗᐊᖅ ᐅᕐᕼᐅᖅᑑᕐᒧᑦ ᑕᐃᒃᕼᐅᒪᓂ ᑎᑭ’ᓐᓂ ᐊᔪᒻᒪᑦ. 
ᖁᔭᓐᓇᒦᕈᒪᕙᕋᑦᑕᐅᖅ ᑕᐃᑯᙵᐅᓇᕼᐅᐊᕋᓗᐊᕐᒪᑦ ᑭᕼᐃᐊᓂ ᐅᖃᐅᕼᐃᕼᐊᐃᑦ ᐃᓕᕼᐊᐃᔨᓄᑦ 
ᐅᖃᓕᒫᖅᑕᐅᒻᒪᑕ ᐃᓕᑕᕆᓗᓂᒋᑦᑕᐅ ᑕᐃᒃᑯᐊ ᐃᓕᕼᐊᖅᑖᖅᑐᑦ. ᐊᔪᕐᓇᕐᒪᑦ ᑕᐃᒃᕼᐅᒪᓂ ᐊᓄᕆᒧᑦ ᕼᐃᓚᒧᑦ 
ᐊᔪᓚᐅᕐᒪᑦ ᐆᒃᑐᕋᕼᐅᐊᕐᓂᖓᓄᑦ.  
 
(ᑐᓵᔨᑎᒍᑦ) ᕙᓗᕆ ᖁᕐᕕᒃ ᑕᐃᓐᓇ Governor General-ᒥᑦ ᐃᓕᑕᕆᔭᐅᔾᔪᓯᐊᓚᐅᕐᒪᑦ ᑕᐃᑲᓂ 
ᐅᖅᓱᐅᖅᑑᕐᒥᐅᑕᖅ. 
 
ᐊᒻᒪᓗ ᑭᖑᓪᓕᕐᐹᒥ ᐅᐱᒋᔪᒪᔭᕋ ᑖᒃᑯᐊ ᓯᑕᒪᑦ ᐃᓕᓐᓂᐊᕌᓂᓚᐅᖅᑐᑦ ᓇᑦᑎᓕᒃ ᐃᓕᓐᓂᐊᕐᕕᖓᓂᑦ ᑕᓗᖅᔪᐊᕐᒥ 
ᒪᐃᖑᑎᓪᓗᒍ ᐅᐱᒋᔪᒪᔭᒃᑲ ᔫᓂᒃ ᐸᓂ ᓚᐃᓪ ᐊᒻᒪᓗ ᐅᓕᑲᑦᑕᖅ ᑕᐃᑯᙵᕈᓐᓇᓚᐅᙱᓐᓇᒪ 
ᐃᓕᓐᓂᐊᕌᓂᒃᑎᓪᓗᒋᑦ ᐊᓯᖏᓐᓂ ᐱᓕᕆᐊᒃᓴᖃᓚᐅᕐᓂᕐᓄᑦ. 
 
15-ᖑᓚᐅᖅᐳᑦ ᑖᒃᑯᐊ ᓄᓇᓕᖕᓂ ᒪᕐᕉᓐᓂ ᐃᓕᓐᓂᐊᕌᓂᓚᐅᖅᑐᑦ. 
 
ᐊᒻᒪᓗᑦᑕᐅᖅ ᐅᐱᒋᒍᒪᓪᓗᒋᑦ ᒪᕐᕉᒃ ᓄᓇᕗᑦ ᓯᕗᓂᒃᓴᕕᒻᒥ ᐃᓕᓐᓂᐊᓚᐅᖅᑐᖅ ᒦᒐᓐ ᐳᐊᑐ ᐊᒻᒪᓗ ᓲᓯ ᑯᓄᓇᒃ. 
ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ  
 
ᐅᖃᖅᑎ: ᖁᔭᓐᓇᒦᒃ ᒥᔅ ᐊᒡᓘᒃᑲᖅ. ᓯᕿᕐᖑᔭᐃᑦ ᓄᖑᓯᒪᓕᕐᖓᑦ. ᐅᖃᐅᓯᕆᔪᒪᔭᕕᑦ ᐱᔭᕇᕈᑎᖏᑦ 
ᑐᓴᖅᑕᐅᖁᒍᕕᒋᑦ ᐊᐱᕆᔪᓐᓇᖅᑐᑎᑦ ᒪᓕᒐᓕᐅᖅᑏᑦ ᐅᐃᒍᔪᓐᓇᕐᒪᖔᖅᐱᐅᒃ ᐅᖃᐅᓯᕆᔭᐃᑦ. ᒥᔅᑕ ᐊᒡᓘᒃᑲᖅ. 

ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᐱᔭᕇᖅᑲᐅᔪᖓ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᐃᖅᑲᐃᑎᓐᓂᐊᖅᑲᒋᑦ ᑖᒃᑯᐊ ᐅᖃᐅᓯᕆᕋᑖᖅᑕᕕᑦ ᐱᔭᕇᕈᑎᖏᑦ ᑐᓴᖅᑕᐅᔪᓐᓃᕐᖓᑕ 
ᖃᒥᓯᒪᓕᕋᑖᕐᖓᑦ ᐅᖃᕈᑏᑦ.  
 
ᑲᑎᒪᔾᔪᑎᔅᓴᑦᑕ ᐱᖓᔪᐊᑦ. ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᒪᓕᒐᓕᐅᖅᑎ ᑲᖏᖅᓯᓂᐅᑉ ᐅᐊᓐᓇᖓᓄᑦ, ᒥᔅᑕ ᑰᓕ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 424 - 2(4): ᖃᕿᐊᖅᑕᐅᓂᖏᑦ ᒪᒥᓴᖅᑕᐅᓂᖏᓪᓗ ᑐᔪᕐᒥᕕᖃᖅᑐᓂ 

ᐃᓕᓐᓂᐊᕕᓐᓂ ᐋᓐᓂᖅᑕᒥᓂᕐᓂᑦ (ᑰᓕ)  
 
ᑰᓕ: ᖁᔭᓐᓇᒦᒃ, ᐅᖃᖅᑏ. ᒫᓐᓇ ᑲᑎᒪᓐᓇᔮᙱᑦᑑᒐᓗᐊ ᑕᒫᓂ ᑲᑎᒻᒥᒐᑦᑕ ᐅᐱᕐᖔᖅ ᑭᓯᐊᓂ ᑖᓐᓇ 
ᐊᓂᒍᕆᐊᖃᕐᒪᑦ ᐊᒻᒪᓗ ᖁᕕᐊᓱᒃᐳᖓ ᑕᒫᓃᒍᓐᓇᕋ ᐅᕝᓗᒥ.  
 
ᐅᖃᖅᑏ, ᐅᓂᓕ ᓂᑯᕕᔾᔪᑎᒋᔭᕋ ᐅᕝᓗᒥ ᐃᖅᑲᐅᒪᔪᒪᓪᓗᒋᑦ ᐊᒻᒪᓗ ᑕᐃᒃᑯᐊ ᐊᒥᓲᖕᒪᑕ 
ᐃᓕᓐᓂᐊᕆᐊᖃᑦᑕᓚᐅᖅᓯᒪᔪᕕᓃᑦ ᓄᓇᓕᖕᓂ ᐃᓕᓐᓂᐊᕐᕕᖃᙱᑎᓪᓗᒍ, ᑕᒫᓂ ᓄᓇᕗᑦᒥ ᐊᒥᓱᓪᓚᕆᐊᓘᖕᒪᑕ. 
ᐅᖁᒪᐃᒃᑐᐊᓗᖕᒥᓪᓗ ᑎᒍᒥᐊᕐᒪᑕ, ᐃᓱᒪᒥᑦᑎᒍᑦ ᐊᒻᒪᓗ ᐊᒥᓱᑦ ᐅᒡᒍᐊᕐᓂᖃᕐᒪᑕ ᐃᓅᓯᑎᒃ ᒪᒃᑯᒃᑐᑯᓘᓪᓗᑎᒃ 
ᐊᑖᑕᒃᑯᒥᓂ ᐊᓈᓇᒃᑯᒥᓂ ᓄᑲᕐᒥᓂ ᐃᓚᒥᖕᓃᒐᔭᖃᑦᑕᓚᐅᕐᓂᕐᒥᖕᓂᒃ ᐊᒥᓱᓂᒃ ᐅᑭᐅᓂᒃ ᕿᖅᑐᕋᖅᑕᐅᓯᒪᖕᒪᑕ. 
ᑕᒪᒃᑯᐊ ᐊᒥᓱᑦ ᐃᓕᓐᓂᐊᖃᑦᑕᓚᐅᖅᓯᒪᔪᕕᓃᑦ ᐃᓕᓐᓂᐊᕐᕖᑦ ᓴᓇᔭᐅᓯᒪᑎᓪᓗᒋᑦ ᐊᒥᓲᙱᑦᑐᑦ.  
 
ᒫᓐᓇᒧᑦ ᑎᑭᒃᖢᒍ ᐃᓛᓐᓂ ᐅᖁᒪᐃᓗᐊᖅᑐᒥ ᑕᑯᖃᑦᑕᓕᕋᑦᑎᒍ ᑎᒍᒥᐊᖅᑐᑦ ᐅᓂᒃᑳᕐᓂᕐᓗ ᐊᔪᕐᖢᑎᒃ. ᑕᒪᓐᓇ 
ᐱᓪᓗᒍ ᐅᖃᖅᑏ, ᓇᓗᓇᐃᕈᒪᕗᖓ ᑕᐃᒃᑯᐊ ᐊᖓᔪᖅᑳᕐᔪᐊᖅ ᑕᐃᒃᑯᐊ ᐊᖓᔪᖅᑳᕐᔪᐊᖅ ᒫᓐᓇ 
ᐅᖃᐅᓯᕆᓚᐅᖅᑕᖏᑦ ᐅᒡᒍᐊᕐᓂᖃᕐᓂᐊᕐᒪᒎᖅ ᔫᓐ 11-ᖑᓕᖅᐸᑦ ᐃᓕᓐᓂᐊᖃᑦᑕᓚᐅᖅᑐᑦ ᐱᓪᓗᒋᑦ ᑖᓐᓇ 
ᖁᕕᐊᒋᓪᓚᕆᑦᑕᕋ, ᐅᖃᖅᑏ, ᐊᒻᒪᓗ ᓂᕆᐅᒃᑐᖓ ᑖᓐᓇ ᐱᒋᐊᕈᑎᑐᐃᓐᓇᐅᓂᐊᓕᕐᒪᑦ ᐋᖅᑭᒃᐸᓪᓕᐊᓂᕐᒧᑦ 
ᒪᒥᑎᕐᓂᐅᑉ ᒥᒃᓵᓄᑦ.  
 
ᑕᐃᒃᑯᐊ ᒪᒃᑯᒃᑐᑦ ᒫᓂ ᐃᓐᓇᐅᓕᖅᑐᑦ ᐃᑲᔪᕆᐊᖃᕋᑦᑎᒍ. ᐃᒪᐃᓕᒋᐊᖃᙱᓐᓇᑦᑕ, ᑲᓇᑕ ᒐᕙᒪᑦ 
ᐱᓕᕆᐊᕆᒻᒪᒍ ᑕᒪᓐᓇ. ᐅᕙᒍᑦ ᑕᒪᑦᑕ ᐱᓕᕆᐊᕗᑦ, ᐃᓚᕗᓂᒃᑯᐊ, ᐃᓄᖁᑎᕗᓂᒃᑯᐊ.  
 
ᐊᖓᔪᖅᑳᕐᔪᐊᖅ ᐃᑲᔪᕆᐊᕐᓂᐊᕐᒪᒡᒎᖅ ᑭᓯᐊᓂ ᐅᖃᕈᒪᕗᖓ ᐅᓇ ᒐᕙᒪᒃᑯᕗᑦ ᐃᑲᔪᕆᐊᖁᓪᓗᒍ. ᒪᒃᑯᒃᑐᓂᒃ 
ᐃᓕᓐᓂᐊᖃᑦᑕᓚᐅᖅᓯᒪᔪᕕᓂᕐᓂᒃ ᐋᑐᕚᒦᑦᑐᖃᕆᐊᓕᒃ ᔫᓐ 11-ᖑᓕᖅᐸᑦ.  
 
ᓄᓇᕗᑦ ᐊᖏᔪᐊᓘᖕᒪᑦ ᕿᑎᕐᒥᐅᑦ, ᑭᕙᓪᓕᖅ, ᐊᒻᒪ ᕿᑭᖅᑖᓗᒃ. ᓂᕈᐊᕐᓗᑎᒃ ᑕᒪᒃᑯᐊ ᑕᐅᓇᓃᑦᑐᖃᕆᐊᓕᒃ 
ᑐᓵᓐᓂᐊᕐᒪᑕ ᓇᒻᒥᓂᖅ ᐅᒡᒍᐊᑎᓪᓗᒍ. ᓯᕗᓕᖅᑎ ᐃᑲᔪᖅᑐᐃᖁᔭᕋᓗᐊᕐᕋ ᑖᒃᓱᒥᖓ ᑮᓇᐅᔭᓄᑦ ᐊᒻᒪ 
ᐃᖏᕐᕋᔾᔪᑎᓕᒫᖏᑦ ᐊᑭᓕᕐᓗᒋᑦ. ᑕᐃᒪᐃᒍᓐᓇᓂᐊᖅᐸᑦ ᓄᓇᕗᒻᒥᐅᑦ ᖁᕕᐊᓱᓪᓚᕆᓚᖓᔪᑦ. ᖁᔭᓐᓇᒦᒃ, 
ᐅᖃᖅᑏ. 
 
ᐃᓚᖓᑦ ᒪᓕᒐᓕᐅᖅᑎ: ᐋᕼᐊᐃᓪᓛᒃ. 
 
>>ᐸᑦᑕᑐᖅᑐᑦ 

ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑰᓕ. ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᐱᑕᖃᕈᓐᓃᖅᑲᑦ ᑲᑎᒪᔾᔪᑎᔅᓴᑎᓐᓄᑦ 
ᐅᑎᕐᓗᑕ. ᑲᑎᒪᔾᔪᑎᔅᓴᑦᑕ ᑎᓴᒪᖓᑦ. ᑭᐅᔾᔪᑏᑦ ᐅᖃᐅᓯᒃᑯᑦ ᐊᐱᖅᑯᑎᐅᓚᐅᖅᑐᓄᑦ. ᑲᑎᒪᔾᔪᑎᔅᓴᕗᑦ 5. 
ᐃᓕᑕᖅᓯᓂᖅ ᐳᓛᕆᐊᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ. ᑲᑎᒪᔾᔪᑎᔅᓴᕗᑦ 6. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᑭᒡᒐᑐᖅᑐᖅ ᑐᓄᓂᕐᒧᑦ, ᒥᔅᑕ ᐊᕐᕚᕐᓗᒃ. 
 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 
 
ᐊᐱᖅᑯᑦ 524 - 2(4): ᖃᓄᐃᓕᖓᓂᖓᑦ ᓄᓇᕗᑦ ᒐᕙᒪᒃᑯᑦ ᑭᐅᔾᔪᑎᖓ ᒥᐊᓕᒐᒃᑯᑦ ᐋᖅᑭᑦᑕᒥᓂᖓᓂᒃ 

ᓇᓄᐃᑦ ᒥᒃᓵᓄᑦ (ᐊᕐᕚᕐᓗᒃ) 
 
ᐊᕐᕚᕐᓗ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒋᓂᐊᖅᑕᕋ ᓯᕗᓕᖅᑎᒧᑦ.  
 
ᐱᓇᓱᐊᕈᓯᐅᓚᐅᖅᑐᒥᒃ ᓄᓇᕗᒻᒥᐅᑦ ᖁᐊᖅᓵᓚᐅᕐᒪᑕ ᖁᕕᐊᓱᓐᖏᑦᖢᑎᓪᓗ ᐃᓱᒪᓕᐅᕈᑎᒋᓚᐅᓂᖏᓐᓄᑦ ᑖᒃᑯᐊ 
ᐊᒥᐊᓕᒃᑲᒃᑯᑦ ᒐᕙᒪᒃᑯᖏᑦ. ᑖᒃᑯᐊ ᓇᓄᐃᑦ ᓲᕐᓗ ᐅᓗᕆᐊᓇᖅᑐᒦᓕᕐᓂᕋᖅᑕᐅᓪᓗᑎᒃ. ᑕᐃᒪᓐᓇ ᑐᓴᖅᑎᑎᓪᓗᓂ 
ᑭᐅᓪᓗᓂ ᑖᒃᓱᒧᖓ ᓯᕗᓕᖅᑎ ᐅᖃᓚᐅᖅᐳᖅ ᓄᓇᕗᑦ ᒐᕙᒪᒃᑯᖏᒡᒎᖅ ᖃᐅᔨᓴᕐᓂᐊᕐᒪᑕ 
ᖃᓄᐃᓕᐅᕈᑎᒋᔭᐅᓂᐊᕐᓂᖏᓐᓄᑦ ᖃᓄᐃᓕᐅᕐᓂᐊᕐᓂᕐᒥᓐᓄᑦ. ᑖᓐᓇ ᓯᕗᓕᖅᑎ ᐅᖃᕈᓐᓇᖅᐸ ᐅᓪᓗᒥ ᒐᕙᒪᒃᑯᑦ 
ᖃᓄᐃᓕᐅᕐᓂᐊᕐᓕᕐᒪᖔᑕ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᐊᕐᕚᕐᓗᒃ. ᐊᕙᑎᓕᕆᓂᕐᒧᑦ ᐱᓕᕆᐊᓕᒃ, ᒥᔅᑕ ᐊᑭᓱᒃ. 
 
ᐊᖓᔪᖅᑳᖅ ᐅᓛᔪᒃ ᐊᑭᓱᒃ: ᖁᔭᓐᓇᒦᒃ. ᐄ, ᓇᓄᓕᕆᕙᓪᓕᐊᒐᓱᐊᕋᒪ ᑎᓕᔭᐅᒪᑦᓱᖓ ᑖᒃᑯᓄᖓ 
ᒐᕙᒪᒋᔭᑦᑎᓐᓄᑦ. ᒫᓐᓇᒧᑦ ᑕᒪᓐᓇ ᐱᓕᕆᐊᕆᒃᑲᓐᓂᖅᐸᓪᓕᐊᒐᓱᐊᕐᓂᐊᖅᑕᕗᑦ ᖃᐅᑕᒫᓪᓗ ᑖᒃᑯᐊ ᓇᓅᑉ ᒥᒃᓵᓄᑦ 
ᐊᓚᒃᑲᐸᑦᓱᑎᒃ ᑎᑎᖅᑲᐃᑦ ᐊᒻᒪ ᑕᐃᒃᑯᐊ ᑎᑎᖅᑲᐅᖅᑲᐅᔪᑦ ᐅᓪᓗᒥ, ᐅᓪᓛᖅ ᑕᑯᖅᑲᐅᔭᕗᑦ ᑕᐃᑲᓐᖓᑦ ᐊᓛᓯᑲ 
ᒐᕙᒪᒃᑯᖏᓐᓃᖔᖅᑐᐃᑦ ᑕᒪᓐᓇ.  
 
ᐃᑲᔪᖅᑐᕈᒪᑦᓯᐊᓂᐊᖅᑕᕗᑦ ᑕᕝᕙᖔᕐᓗᑕ ᓄᓇᕗᒻᒥ ᖃᓄᖅ ᐃᑲᔪᕆᐊᒃᑲᓐᓂᕈᓐᓇᕐᒪᖔᑕ ᑖᒃᑯᐊ 
ᐃᖅᑲᑦᑐᐃᕕᒃᑰᑎᑦᓯᒐᔭᕐᓂᖅᐸᑕ ᒐᕙᒪᒋᔭᖏᓐᓂᒃ. ᐅᕙᒍᑦᑕᐅᖅ ᑎᑎᕋᖅᓯᒪᔭᕗᑦ ᑖᒃᑯᐊ ᐅᖃᓯᕆᒋᐊᒃᑲᓂᕐᓗᑎᒍᑦ 
ᐱᓕᕆᐊᕐᕆᔪᒪᓂᐊᕐᕋᑦᑎᒍ. ᑕᒪᓐᓇ ᒫᓐᓇᒧᑦ ᖃᓄᐃᓕᐅᕐᕆᐊᒃᑲᓐᓂᕆᖃᕐᓂᐊᕐᒪᖔᑕ 
ᐱᓕᕆᐊᕆᕙᓪᓕᐊᑲᓐᓂᖅᑕᕗᑦ. ᑖᒃᑯᐊ ᒐᕙᒪᕗᑦ ᖃᓄᐃᓕᐅᕆᐊᖁᔨᑉᐸᑕ ᑕᒪᓐᓇ ᑲᔪᓯᒋᐊᑦᓯᐊᕐᓂᐊᕆᕗᖅ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥᒃ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᐊᕐᕚᕐᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ, ᒥᓂᔅᑕ. ᑖᓐᓇᑦᑕᐃᓐᓇᖅ ᒥᓂᔅᑕ ᐊᕙᑎᓕᕆᓂᕐᒧᑦ 
ᐊᐱᕆᓂᐊᓕᖅᐸᕋ, ᓯᕗᓕᖅᑎᒥᑦ ᐊᐱᖅᓱᕈᒪᖅᑲᐅᒐᓗᐊᖅᑐᖓ, ᐊᐱᖅᓱᕋᓱᖅᑲᐅᒐᓗᐊᖅᑐᖓ. 
 
ᑕᐃᒪ ᑖᒃᑯᐊ ᐅᖃᕋᑖᕋᕕᑦ ᐊᓛᓯᑲᒥᐅᒡᒎᖅ ᐅᕙᑦᑎᑐᑦ ᐃᓱᒪᖃᑦᑐᑦᑕᐅᖅ ᐊᒻᒪᓗ ᐊᒥᐊᓕᒃᑯᒥᐅᓂᒃ 
ᐃᖅᑲᑦᑐᐃᕕᒻᒨᑎᑦᑎᓂᐊᖅᑐᑦ ᑖᓐᓇ ᐱᑦᔪᑎᒋᓪᓗᒍ. ᓲ ᐅᓇᕼᐋᖕ, ᓇᓄᐃᑦ ᐊᒥᓲᒍᓐᓃᐸᓪᓕᐊᓂᖏᓐᓂᒃ 
ᓇᓗᓇᐃᖅᓯᓯᒪᖏᒻᒪᑦ, ᓇᓗᓇᐃᖅᓯᓯᒪᔪᖃᖏᒻᒪᑦ. ᐊᒥᓱᕈᖅᐸᓪᓕᐊᖔᓐᓂᖏᓐᓂᓪᓕ 
ᓇᓗᓇᐃᖅᓯᓯᒪᔪᖃᕋᓗᐊᖅᑎᓪᓗᒍ. 
 
ᒫᓐᓇ ᐅᖃᐅᑎᔪᓐᓇᖅᐱᑎᒎ ᑖᒃᑯᐊ ᓄᓇᕗᑦ ᒐᕙᒪᒃᑯᑦ ᖃᓄᖅ ᐃᖅᑲᓇᐃᔭᖃᑎᖃᒻᒪᖔᑕ ᐊᓛᓯᑲᒥᐅᓂᒃ ᐊᒻᒪᓗ 
ᓄᓇᑦᓯᐊᕐᒥᐅᓂᒃ, ᑖᒃᑯᐊ ᓄᓇᐃᑦ ᐱᖓᓱᑦ, ᓄᓇᕗᓪᓗ, ᓄᓇᑦᓯᐊᕐᓗ, ᐊᓛᓯᑲᓗ, ᖃᓄᖅ 
ᑲᑐᔾᔨᖃᑎᒌᒍᓐᓇᕋᔭᕐᒪᖔᑕ? ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ: ᖁᔭᓐᓇᒦᒃ, ᐊᕐᕚᕐᓗᒃ. ᐊᕙᑎᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐊᑭᓱᒃ. 
 
ᐊᖓᔪᖅᑳᖅ ᐅᓛᔪᒃ ᐊᑭᓱᒃ: ᖁᔭᓐᓇᒦᒃ. ᐄ, ᑖᒃᑯᐊ ᐅᖃᐅᓯᕆᖅᑲᐅᒐᒃᑭᑦ ᐅᓪᓗᒥ, 
ᐅᖃᖃᑎᒋᒐᓱᐊᖃᑦᑕᖅᓯᒪᔭᕗᑦ. ᑖᓐᓇᓗ ᒥᓂᔅᑑᓚᐅᖅᑐᖅ ᐊᕙᑎᓕᕆᓂᕐᒧᑦ, ᐊᕙᑎᓕᕆᓂᕐᒨᓚᐅᖅᑎᓐᓇᖓ 
ᑕᒪᑦᓱᒪᓐᖓᑦ ᐅᖃᐅᓯᖃᕆᐊᖅᑐᖃᑦᑕᓚᐅᖅᓯᒪᑦᓱᓂ.  
 
ᑕᐃᒪ ᑕᒪᓐᓇ ᐃᑉᐸᔅᓴᖅ ᑐᑭᓯᑕᐃᓐᓇᓚᐅᖅᑎᓪᓗᑕ ᑖᒃᑯᐊ ᐊᓛᓯᑲᒥᐅᑕᐃᑦ ᐃᖅᑲᑦᑐᐃᕕᒻᒨᕆᓂᐊᕐᖓᑕ 
ᒐᕙᒪᒋᔭᒥᓐᓂᒃ. ᑕᒪᓐᓇ ᐅᕙᑦᑎᓐᓄᑦ ᐊᑑᑎᖃᓪᓚᕆᖁᓇᖅᐳᖅ ᒫᓐᓇᒧᓄᓪᓗ ᑖᒃᑯᐊ ᕿᒥᕐᕈᖃᑎᒋᓂᐊᕆᓪᓗᒋᑦ 
ᐃᖅᑲᓇᐃᔭᖃᑎᒃᑲ ᐊᒻᒪ ᑕᕝᕙᓂ ᒐᕙᒪᑦ ᐃᖅᑲᓇᐃᔭᖅᑎᐅᔪᐃᑦ ᖃᓄᖅ ᑕᒪᓐᓇ 
ᐃᑲᔪᖅᑐᕆᐊᒃᑲᓐᓂᕈᓐᓇᓂᐊᕐᒪᖔᑦᑎᒍ ᑐᑭᓯᒍᒪᓇᓐᓂᖅᓴᐅᓂᐊᖅᑐᖅ ᒫᓐᓇᑦᓴᐅᑎᒋᒃᑯᑦ ᑕᒪᓐᓇ 
ᑕᐃᒪᐃᓕᖓᑎᓪᓗᒍ.  
 
ᐊᒻᒪ ᐅᖃᐅᓯᕆᖅᑲᐅᒐᒃᑯ ᑕᐃᓐᓇ ᒐᕙᒪᑐᖃᒃᑯᑦ ᒥᓂᔅᑕᖓᓐ ᐋᒌᓯᒥᓪᓘᓐᓃᑦ ᓰᑦᑎᕝᕙᒥᓘᓐᓃᑦ ᑕᒫᓂ 
ᐅᖃᐅᓯᖃᕐᓂᐊᕐᒥᒻᒪᑕ ᖃᓄᐃᓕᖓᓂᐊᕐᒥᖔᑕ ᑖᒃᑯᐊ ᓇᓄᐃᑦ ᐃᓕᑕᕆᔭᐅᒪᓂᖏᑦ ᑕᒫᓂ ᑲᓇᑕᒥ. ᑕᒪᓐᓇ 
ᐊᑦᓱᕉᑎᒋᒋᐊᒃᑲᓂᕐᓂᐊᓚᐅᕐᖓᑕ ᑖᒃᑯᐊ ᑲᓇᑕᒥᐅᑕᐃᑦ ᐃᖅᑲᓇᐃᔭᖃᑎᖃᓂᑦᓯᐊᕈᓐᓇᖁᓪᓗᒋᑦ ᒥᐊᓕᒐᕐᒥᐅᑦ 
ᒐᕙᒪᒋᔭᖏᓐᓂᒃ. ᖁᔭᓐᓇᒥᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᐊᕐᕚᕐᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑏ. ᑕᐃᒪ ᐅᖃᖃᑖᕋᕕᑦ ᑖᓐᓇᒎᖅ ᑲᓇᑕᐅᑉ ᒐᕙᒪᒃᑯᓃᖔᑐᖅ ᒥᓂᔅᑕᖓᑦ 
ᐅᖃᕐᓂᐊᕐᒪᑦ, ᖃᐅᔨᓴᕐᓂᐊᕐᒪᑦ ᑕᒫᓂ ᓯᑎᐱᕆᕈᔪᒻᒥ. ᐃᓕᒃᓯᓂᓪᓖ ᓄᓇᕗᑦ ᒐᕙᒪᒃᑯᓐᓄᑦ ᐅᖃᖅᓯᒪᕙᑦ ᓄᓇᕗᑦ 
ᒐᕙᒪᒃᑯᖏᓐᓂᒃ ᐃᓱᒪᒋᔭᖏᓐᓂᒃ ᑐᕌᒐᕆᔪᒪᔭᖏᓐᓂᓪᓗ ᐃᑲᔪᕐᓂᐊᕐᒪᖔᑕ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᐊᕐᕚᕐᓗᒃ. ᐊᕙᑎᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐊᑭᓱᒃ. 
 
ᐊᖓᔪᖅᑳᖅ ᐅᓛᔪᒃ ᐊᑭᓱᒃ: ᖁᔭᓐᓇᒦᒃ. ᐄ, ᑖᒃᑯᐊ ᓱᓕ ᐅᖃᖅᓯᒪᖏᑦᑐᐃᑦ. ᐱᓇᓱᐊᕈᓯᕆᓂᐊᖅᑕᑎᓐᓂ ᐅᕝᕙ 
ᐅᖓᑖᓂ ᑕᐃᒃᑯᐊ ᓇᓄᓕᕆᓂᕐᒧᑦ ᑲᑎᒪᓂᐊᕐᒪᑕ ᑲᓇᑕᒦᖔᖅᓯᒪᔪᐃᑦ. ᑐᑭᓯᑎᑕᐅᒃᑲᓂᕐᓂᖅᓴᐅᓂᐊᖅᑰᖅᑐᒍᑦ 
ᑖᒃᑯᐊ ᐃᖅᑲᓇᐃᔭᖅᑎᕗᑦ ᑖᕙᓃᑎᓪᓗᒋᑦ.  
 
ᑭᓯᐊᓂ ᐅᖃᐅᓯᕆᒋᐊᖅᓯᒪᔭᖓᓂᒃ ᒥᔅᑕ ᓯᕗᓕᖅᑎ ᑕᒫᓃᑲᐃᓐᓇᑎᓪᓗᒍ ᔮᓐ ᐱᐅᑦ ᓂᕆᖃᑎᒋᒐᑦᑎᒍ, 
ᐃᒃᓯᕚᖃᑎᒋᑦᓱᓂᐅᒃ ᓇᓄᐃᑦ ᒥᒃᓵᓄᑦ ᐅᖃᖃᑎᒋᒐᓛᔪᒻᒪᐅᒃ ᑕᒪᓐᓇ ᐃᓱᒫᓘᑎᒋᑦᓱᓂᐅᒃ. ᐊᒻᒪᓗ ᐅᕙᖓ 
ᑕᐃᑲᓂ ᑕᖅᑭᒥ ᖃᐃᔪᒥ ᑲᑎᒻᒪᖃᑎᒋᒐᓱᐊᕋᒪᓯᒪᓂᕋᑦᓱᒍ ᑕᒪᑦᓱᒪ ᒥᒃᓵᓄᑦ ᓇᓄᓕᕆᓂᐅᑉ. ᑕᒪᓐᓇ 
ᑐᑭᓯᓇᖅᓯᓯᒪᓕᖅᐸᑦ ᑖᒃᑯᐊ ᑲᑎᒻᒪᔨᐅᖃᑎᒃᑲ ᑐᑭᓯᑎᑦᓯᐊᕋᔭᕆᕙᒃᑲ ᖃᓄᐃᓕᖓᒐᓱᐊᖅᓯᒪᒻᒪᖔᑕ ᑖᒃᑯᐊ 
ᒐᕙᒪᒃᑯᑦ ᑲᑎᒪᔨᖏᑦ. 
 
ᐊᒻᒪᓗ ᑕᐃᓐᓇ ᑲᑎᒪᕕᔾᔪᐊᒥ ᑭᒡᒐᑐᖅᑎᒋᔭᕗᑦ ᑕᒪᑦᓱᒪᖓᑦᑕᐅᖅ ᑎᑎᕋᖁᔨᖃᑦᑕᖅᓯᒪᑦᓱᓂ ᑕᐅᓄᖓ 
ᐃᑲᔪᖅᑑᑎᔅᓴᑲᓐᓂᕐᓂᒃ ᑕᒪᓐᓇᑦᑕᐅᖅ ᐱᓕᕆᐊᕆᓂᐊᕆᕙᕗᑦ, ᑕᐃᓐᓇ ᑭᒡᒐᑐᖅᑎᕗᑦ ᐃᑲᔪᖅᑕᐅᒍᒪᓯᒪᑎᓪᓗᒍ 
ᑕᒫᓐᖓᑦ ᓄᓇᕘᒥᒃ. ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑭᖑᓪᓕᖅᐹᖅ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᐊᕐᕚᕐᓗᒃ. 
 
ᐊᕐᕚᕐᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᒪᓐᓇ ᐊᖑᓇᓱᒋᐊᖅᑎᑦᑎᖃᑦᑕᕐᓂᖅ 
ᑮᓇᐅᔭᓕᐅᕈᑎᒋᔭᐅᔪᖅᔪᐊᒻᒪᕆᐊᓘᖃᑦᑕᕐᒪᑕ ᐊᒻᒪᓗ ᒥᑦᑎᒪᑕᓕᒃ ᐊᒃᑐᖅᑕᐅᓂᖃᓪᓚᕆᓐᓂᐊᖅᑐᖅ ᑕᐃᒃᑯᐊ 
ᐊᒃᖢᖏᑦᑐᖅᔪᐊᖑᓂᕋᖅᑕᐅᖃᑦᑕᖅᑐᑦ ᐊᖑᓇᓱᒋᐊᖅᑎᑕᐅᖃᑦᑕᖅᑐᑦ ᐅᓄᕈᓐᓃᖅᐹᓪᓕᖅᐸᑕ ᒥᐊᓕᒐᐃᑦ 
ᓄᓇᖏᓐᓃᖔᖅᑐᑦ.  
 
ᒫᓐᓇᕈᓘᓚᐅᖅᑐᖅ ᓯᕗᓕᖅᑎ ᐊᖏᕈᑎᓂᒃ ᑲᓇᑕᐅᑉ ᒐᕙᒪᒃᑯᖏᓐᓂᒃ ᐊᑎᓕᐅᕈᑎᖃᓚᐅᖅᑐᖅ $3.8 ᒥᓕᐊᓐᓂᑦ 
ᐱᖓᓱᓄᑦ ᐊᕐᕌᒍᓄᑦ ᓄᓇᓖᑦ ᐃᑲᔪᖅᑕᐅᔪᓐᓇᓂᐊᕐᒪᑕ ᐳᓚᕋᖅᑐᓕᕆᓂᖅ ᐱᔾᔪᑎᒋᓪᓗᒍ ᐊᒻᒪᓗ ᓄᓇᓕᓐᓃᑦᑐᑦ 
ᐊᐅᓚᐅᔾᔨᔩᑦ ᐃᑲᔪᖅᑎᒋᔭᐅᖃᑕᐅᓂᐊᖅᖢᑎᒃ. ᑖᓐᓇ ᒥᓂᔅᑕᐅᑉ ᐅᕙᓐᓄᑦ ᐅᓪᓗᒥ ᐅᖃᕈᓐᓇᖅᐹ ᖃᓄᐃᑦᑐᓂᒃ 
ᓄᓇᕗᑦ ᒐᕙᒪᒃᑯᖏᑦ ᑮᓇᐅᔭᓂᒃ ᐊᑭᓕᖅᓯᖃᑦᑕᓂᐊᕐᒪᖔᑦ ᓄᓇᕗᒻᒥᐅᑦ ᐊᐅᓚᐅᔾᔨᔨᖏᓐᓂᒃ 
ᐊᒃᑐᖅᑕᐅᓂᖃᓪᓚᕆᓐᓂᐊᖅᑐᓂᒃ ᒥᐊᓕᒐᐃᑦ ᐃᓱᒪᓕᐅᕈᑎᒋᓚᐅᖅᑕᖏᓐᓄᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᐊᕐᕚᕐᓗᒃ. ᐊᕙᑎᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐊᑭᓱᒃ. 
 
ᐊᖓᔪᖅᑳᖅ ᐅᓛᔪᒃ ᐊᑭᓱᒃ: ᖁᔭᓐᓇᒦᒃ, ᐅᖃᑎᑦᓯᔩ. ᐄ, ᑖᒃᑯᐊ ᐅᖃᐅᓯᕆᖅᑲᐅᒐᒃᑭᑦ ᑖᒃᓱᒪᓐᖓᑦ ᒥᓂᔅᑕ 
ᐅᖃᐅᓯᕆᔭᖏᓐᓂᒃ ᑖᒃᑯᐊ ᒐᕙᒪᒋᔭᕗᑦ ᖃᓄᖅ ᑕᒪᓐᓇ ᒥᑭᓂᖅᐹᒥᒃ ᐊᒃᑐᐃᓂᖃᕈᓐᓇᓂᐊᕐᒪᖔᑦ 
ᕿᒥᕐᕈᕆᐊᖃᑦᓯᐊᓂᐊᖅᑐᒍᑦ, ᐃᒻᒪᖄ ᑕᒫᓂ ᑖᒃᑯᐊ ᒥᐊᓕᒐᕐᒥᐅᑦ ᓇᓐᓂᐊᖃᑦᑕᑎᓪᓗᒋᑦ $1.8 ᒥᓕᐊᓐᓂᑦ 
ᐊᑐᖃᑦᑕᖂᒻᒪᑕ ᑕᒪᐅᖓ, ᑖᒃᑯᐊ ᖃᓄᖅ ᐊᑦᑐᖅᑕᐅᖏᓂᖅᓴᐅᑲᓐᓂᕈᓐᓇᕐᒪᖔᑦᑕ ᓇᓐᓂᐊᑎᑦᓯᔨᐅᕙᑦᑐᐃᑦ.  
 
ᑖᒃᑯᐊ ᒐᕙᒪᒋᔭᕗᑦ ᕿᒥᕐᕈᒋᐊᑦᓯᐊᕆᐊᖃᕐᓂᐊᕐᒪᑕ ᑕᒪᓐᓇ ᖃᓄᖅ ᐊᒃᑐᐃᓂᖓ ᒥᑭᓂᖅᐸᐅᒍᓐᓇᕐᒪᖔᑦ ᑕᒪᐅᖓ 
ᓄᓇᕗᒻᒥᐅᑕᓄᑦ. ᑕᐃᒃᑯᐊ ᐃᑲᔪᕈᒪᑦᓯᐊᓂᐊᖅᑕᕗᑦ ᖃᓄᐃᓕᖓᔪᒥᒃ ᐊᓚᒃᑲᐃᒐᓱᐊᕐᓗᑕ ᑕᒪᓐᓇ ᐊᒃᑐᖅᑕᐅᓂᖓ 
ᒥᑭᔫᒍᓐᓇᖁᓪᓗᒍ ᑕᒫᓂ ᓄᓇᕗᒻᒥ. ᖁᔭᓐᓇᒦᒃ.  
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᑭᒡᒐᑐᖅᑐᖅ ᐃᖃᓗᐃᑦ ᕿᑎᐊᓄᑦ, ᒪᓕᒐᓕᐅᖅᑎ ᑐᑐ. 
 
ᐊᐱᖅᑯᑦ 525 - 2(4): ᖃᓄᐃᓕᖓᓂᖓ ᓄᓇᕗᑦ ᒐᕙᒪᒃᑯᑦ ᐅᖅᓱᐊᓘᑉ ᐊᑭᖓᓂᒃ 

ᐊᑭᑦᑐᕆᐊᖅᑕᐃᓕᓇᓱᓐᓂᕐᒧᑦ ᐃᓕᖅᑯᓯᒃᓴᖓᓂᒃ ᐊᒻᒪ ᐊᑭᑐᓗᐊᓐᖏᑦᑐᒥᒃ ᐃᑯᒻᒪᖅᑯᑎᓄᑦ 
ᑮᓇᐅᔭᖃᕐᕕᒃ (ᑐᑐ) 

 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᐊᐱᖅᑯᑎᒋᓂᐊᖅᑕᕋᐅᓇ ᑮᓇᐅᔭᓕᕆᔨᒃᑯᑦ ᒥᓂᔅᑕᖓᓐᓄᑦ.  
 
ᖃᐅᔨᒪᔪᐃᓐᓇᐅᔪᒃᓴᐅᔪᒍᑦ ᐅᖅᓱᐊᓗᒃ ᓱᓖᓛᒃ ᐊᑭᑦᑐᖅᐸᓪᓕᐊᑐᐃᓐᓇᕐᒪᑦ ᖃᐅᑕᒫᑦᑎᐊᖅ. $133.00-ᖑᓕᕐᒪᑦ 
ᖃᑦᑕᐅᔭᖅ ᐊᑕᐅᓯᖅ ᒥᐊᓕᒐᐃᑦ ᑮᓇᐅᔭᖁᑎᖏᑦᑕ ᓴᙱᓂᖓ ᒪᓕᒡᓗᒍ ᐊᒻᒪᓗ ᖃᐅᔨᒪᔪᒃᓴᐅᒋᕗᖅ ᑖᓐᓇ 
ᒥᓂᔅᑕᕆᔭᐅᔪᖅ ᖁᕙᖅᐸᓪᓕᐊᑐᐃᓐᓇᕐᓂᐊᕋᓱᒋᓪᓗᑎᒃᑯᑦ. 
 
ᐅᒥᐊᕐᔪᐊᖅ ᒪᐅᙵᖅᓴᕋᐃᓂᐊᓕᖅᑎᓪᓗᒍ ᑖᓐᓇᖃᐃ ᒥᓂᔅᑕᕆᔭᐅᔪᖅ ᐅᕙᑦᑎᓐᓄᑦ ᓇᓗᓇᐃᖅᓯᔪᓐᓇᖅᐳᑦ 
ᖃᓄᖅ ᑕᐃᒃᑯᐊ ᓱᕐᕋᓗᐊᔾᔭᐃᒃᑯᑏᑦ ᑮᓇᐅᔭᑦ ᐋᖅᑭᒃᑕᐅᓯᒪᔪᑦ ᖃᓄᐃᓕᖓᓕᕐᒪᖔᑦ ᑕᐃᒪᓐᓇ 
ᐊᑭᑦᑐᖅᑐᖅᔪᐊᒻᒪᕆᐊᓘᖃᑦᑕᖅᑎᓪᓗᒋ ᐅᖅᓱᐊᓗᐃᑦ ᐊᑭᖏᑦ. ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑐᑐ. ᑮᓇᐅᔭᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ ᐅᖃᖅᑎᑦᑎᔨ. ᐄ, ᑖᓐᓇᐃᓛᒃ ᐊᑐᐊᒐᖃᓕᓚᐅᖅᓯᒪᒐᑦᑕ ᑕᒪᒃᑯᐊ 
ᐊᑭᑦᑐᓗᐊᓛᖅᑯᕐᒪᑦ ᐊᑭᑦᑐᓗᐊᓚᐅᖅᑳᖅᑎᓐᓇᒍ ᖃᓄᖅᑑᕈᒃᓴᒥᒃ ᒪᐃ 24, 2007 ᐊᕐᕌᓂᓪᓗᐊᖅ.  
 
ᑕᒪᑐᒪᓂ ᐊᕐᕌᒍᕆᔭᑦᑎᓐᓂ ᐅᖅᓱᐊᓗᖕᒧᑦ ᓂᐅᕕᐊᖑᓂᐊᖅᑐᑦ ᑖᒃᑯᓇᖓᑦ ᓄᓇᓕᓐᓂᑦ ᐊᒻᒪ ᒐᕙᒪᒃᑯᓐᓂᑦ 
ᐱᔨᑦᑎᕋᖅᑐᓕᕆᔨᒃᑯᓐᓂ ᑲᒪᒋᔭᐅᖃᑦᑕᖅᑑᒐᓗᐊᑦ ᑭᓯᐊᓂᓕ ᐅᖃᐅᑎᔪᓐᓇᖅᑕᕋ ᑖᓐᓇ ᒪᓕᒐᓕᐅᖅᑎᐅᖃᑎᒐ 
ᑖᒃᑯᐊ ᑮᓇᐅᔭᓕᕆᔨᒃᑯᑦ ᐊᒻᒪᓗ ᐃᖅᑲᖅᑐᐃᓂᓕᕆᔨᒃᑯᑦ ᒫᓐᓇ ᐋᖅᑭᒃᓯᖃᑎᖃᕋᓱᐊᓕᕐᒪᑕ ᑖᒃᑯᓂᖓ 
ᑕᐃᒍᖅᑕᐅᔪᓂᒃ Merrill Lynch & Associates. ᑖᒃᑯᐊ ᐊᑐᕐᓗᑎᒍ, ᑖᒃᑯᓇᙵᑦ ᑖᒃᑯᐊ ᓲᕐᓗ ᑕᒪᒃᑯᓂᖓ 
ᐊᑭᑦᑐᓗᐊᓕᖅᑐᕕᓂᐅᓐᓂᖅᐸᑦ ᑖᒃᑯᐊ ᐃᑲᔪᖅᑎᒋᓗᑎᒍ ᐱᓕᕆᖃᑦᑕᕐᓂᐊᕐᖢᑕ ᑖᒃᑯᐊ 
ᐅᖅᓱᐊᓗᒃᑖᕐᕕᒋᖔᖅᐸᓕᕐᓗᑎᒍ ᐃᓛ ᐊᑭᓕᖅᓱᕐᕕᒋᖔᖅᐸᓕᖅᑎᓗᑎᒍ ᑖᒃᑯᐊᖔᕐᓕ 
ᐊᑭᑐᓗᐊᖅᑐᕕᓂᐅᓐᓂᖅᐸᓪᓘᓐᓃᑦ ᐅᖅᓱᐊᓗ ᓂᐅᕕᕈᑦᑎᒍ ᑖᒃᑯᓂᖓ ᐊᑭᓕᖅᑕᐅᖔᕋᔭᕐᖢᑎᒃ ᐊᑭᑦᑐᓗᐊᕈᑏᑦ. 
ᒫᓐᓇ ᐊᖅᑭᒃᓯᒪᙱᑦᑐᒍᑦ ᑭᓯᐊᓂ ᒫᓐᓇ ᐋᖅᑭᒃᓯᕙᓪᓕᐊᓕᖅᑐᒍᑦ ᑕᒪᓐᓇ ᑲᒪᒋᔭᐅᔾᔪᑎᒃᓴᖓᓂᒃ, ᐅᖃᖅᑎᑦᓯᔨ. 
 
ᐅᖃᖅᑎ: ᖁᔭᓐᓇᒦᒃ ᒥᓂᔅᑕ. ᓯᕗᓪᓕᖅᐹᒥᒃ ᐅᐃᒍᒋᐊᕈᑦ, ᑭᒡᒐᑐᖅᑐᖅ ᐃᖃᓗᐃᑦ ᕿᑎᐊᓄᑦ, ᒪᓕᒐᓕᐅᖅᑎ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐊᒻᒪᓗ ᖁᔭᓐᓇᒦᕐᖢᒍ ᑖᓐᓇ ᑭᐅᖕᒪᑦ. ᑖᒃᑯᐊ ᑭᐅᔭᖏᑦ ᒪᓕᒃᖢᒋᑦ 
ᑕᐃᒃᑯᐊ ᐊᑭᑦᑐᓗᐊᖅᑕᐃᓕᒪᓂᕐᒧᑦ ᐊᑐᐊᒐᖅ. ᑕᐃᒪᐃᑦᑐᓄᑦ ᐅᐸᓗᖓᐃᔭᐅᑎᒃᓴᐅᑎᑕᐅᖕᒪᑕ 
ᖃᓄᐃᓕᖓᓕᖅᐸᑭᐊᖅ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑐᑐ. ᑮᓇᐅᔭᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᑕᐹᖅᔪᒃ.  
 
ᐊᖓᔪᖅᑳᖅ ᓗᐃ ᑕᐹᖅᒃ: ᖁᔭᓐᓇᒦᒃ, ᐅᖃᖅᑎᑦᓯᔨ. ᐄ, ᑖᓐᓇ ᓱᓕᔪᖅ. ᓱᓕ ᑖᒃᑯᐊ ᐊᑐᕆᐊᖃᖅᓯᒪᙱᑕᕗᑦ 
ᒫᓐᓇ ᐋᖅᑭᒃᓱᐃᖃᕋᓱᑐᐃᓐᓇᓚᐅᐱᓪᓚᒃᑲᑦᑕ Account-ᑖᕋᓱᐊᕐᖢᑕ ᑖᒃᑯᓂᖓ ᑲᒪᕙᒃᑐᓄᑦ Merrill Lynch & 
Associates. ᑖᒃᑯᐊ ᐊᖏᖃᑎᒋᓚᐅᓲᖑᕋᑦᑎᒍ ᑕᐃᒪ ᐱᔪᓐᓇᖅᓯᓂᐊᕐᖢᑕ. ᑖᓐᓇ ᐊᐱᖅᑯᑎᒋᔭᖓ ᑭᐅᓗᒍ ᒫᓐᓇ 
ᓱᓕ ᐊᑐᖅᓯᒪᙱᑦᑕᕗᑦ, ᐅᖃᖅᑎᑦᓯᔨ. 
 
ᐅᖃᖅᑎ: ᖁᔭᓐᓇᒦᒃ. ᐊᐃᑉᐹᓂᒃ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᑐᑐ.  
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐄ, ᐅᖃᖅᑏ, ᑖᓐᓇ ᐊᑐᐊᒐᖅ ᐊᐱᖅᑯᑎᒋᔭᐅᖃᑦᑕᖅᓯᒪᓕᕐᒪᑦ 
ᐊᑯᓂᒻᒪᕆᐊᓗᒃ ᐋᖅᑭᒃᓱᖅᑕᐅᓯᒪᓇᓱᑯᑖᓕᕐᖢᓂᓗ ᐃᒻᒪᖄ ᒥᓂᔅᑕ ᐅᕙᑦᑎᓐᓄᑦ ᐅᓂᒃᑳᕈᓐᓇᖅᐳᖅ. 
ᓄᓇᕗᒻᒥᐅᓄᓪᓗ ᓱᖕᒪᑦ ᑕᒪᓐᓇ ᐊᑐᓕᖅᑎᑕᐅᓯᒪᙱᒻᒪᖔᖅ ᓱᓕ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑐᑐ. ᑮᓇᐅᔭᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐅᖃᖅᑎᑦᓯᔩ. ᑖᒃᑯᐊ ᒫᓐᓇ ᐃᓛ, ᒫᓐᓇᐃᓛᒃ ᐅᖃᐅᓯᕆᓵᕋᒃᑯ ᑖᒃᑯᐊ 
ᒪᓕᒐᓕᕆᔨᒃᑯᑦ ᐊᒻᒪᓗ ᑮᓇᐅᔭᓕᕆᔨᒃᑯᑦ, ᑖᒃᑯᐊ ᑮᓇᐅᔭᓕᕆᔨᒃᑯᓪᓗ ᒫᓐᓇ ᐱᓕᕆᓪᓚᑦᑖᓕᑕᐃᓐᓇᕐᒪᑕ ᑖᒃᑯᓇᓂ 
ᐊᑐᕈᒪᓪᓗᑎᒃ Merrill Lynch & Associates. ᑖᒃᑯᐊ ᑕᐃᒪᓐᓇᐃᑦᑐᒥᒃ ᐅᖅᓱᐊᓗᖕᒧᑦ 
ᓇᓪᓕᐅᒃᑯᒫᕆᖃᖅᑎᑦᑎᓲᑦ ᐊᑭᑦᑐᓗᐊᓯᑳᓪᓚᒃᑐᕕᓂᐅᓐᓂᖅᐸᑦ ᓯᕗᓂᐊᒍᑦ ᐋᔩᖃᑎᒌᖕᓂᒃᑯᑦ ᐃᒪᓐᓇᑎᒋᑐᐃᓐᓇᖅ 
ᐊᑭᓖᔪᓐᓇᕋᔭᕐᖢᑎᒃ ᑕᐃᒪᐃᑦᑑᓂᖓᓄᑦ. ᑕᐃᓐᓇ ᑭᐅᔪᓐᓇᖅᐸᕋ ᓯᕗᓂᐊᒍᑦ ᐊᑐᖅᓯᒪᙱᑦᑕᕗᑦ. ᑭᓯᐊᓂ ᒫᓐᓇ 
ᐱᕕᒃᖢᑕ ᐅᖃᖅᑎᑦᓯᔩ ᑖᒃᑯᐊ ᒫᓐᓇ ᐋᖅᑭᒐᓱᓪᓚᕆᓕᕋᑦᑎᒍ. ᑖᒃᑯᐊ ᐊᑐᕈᓐᓇᓛᕈᒪᓪᓗᑎᒍ ᑭᖑᓪᓕᕐᒥ 
ᐅᖅᓱᐊᓗᒃᓴᒥᒃ ᓂᐅᕕᖅᐸᓪᓕᐊᓕᖅᑎᓪᓗᑕ ᐅᖃᖅᑎᑦᓯᔨ. ᖁᔭᓐᓇᒦᒃ. 

ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑭᖑᓪᓕᕐᐹᖅ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐃᖅᑲᐅᒪᑦᑎᐊᕈᒪ ᑖᓐᓇ ᐊᑐᐊᒐᖅ ᒥᓂᔅᑕᐃᑦ ᑲᑎᒪᔨᖏᓐᓄᑦ 
ᐊᕐᕌᒍᓪᓗᐊᖅ ᐊᖏᖅᑕᐅᓚᐅᖅᓯᒪᔪᖅ ᐃᒪᐃᓕᖓᓂᐊᓕᖅᑐᒎᓚᕕᐅᓚᐅᖅᓯᒪᓪᓗᑕᓗ. ᐊᑐᖅᑕᐅᓚᐅᓐᖏᒻᒪᑦ ᓱᓕ 
ᑕᒪᑐᒥᖓ ᐊᕐᕌᒍᒥ ᐊᑐᖅᑕᐅᓂᐊᓕᖅᐹ ᑕᒪᑐᒪᓂ ᐅᖅᓱᐊᓗᑦᑖᕐᓇᓚᐅᓐᖏᑎᓪᓗᒍ? ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑐᑐ. ᑮᓇᐅᔭᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᒫᓐᓇ ᐊᑐᕈᓐᓇᔾᔮᕋᓱᒋᒍᓐᓃᖅᑐᑎᒍ. ᑕᐃᒪ 
ᐃᒃᐸᒃᓴᐅᓐᖏᑦᑎᐊᒻᒪᕆᒃᑯᓂ, ᖃᖓᑦᑎᐊᒻᒪᕆᑯᓗᒃ ᓂᐅᕕᖅᐸᓪᓕᐊᔭᕆᐊᖃᕐᓂᐊᓕᕋᑦᑕ ᐅᖅᓱᐊᓘᓂᐊᖅᑐᒥᑦ 
ᐊᐅᔭᕐᒧᑦ ᐊᔾᔭᖅᑐᖅᑕᐅᓂᐊᖅᑐᒥᒃ. ᐃᑉᐸᔅᓵᓂᑦᑎᐊᒻᒪᕆᑯᓗᒃ, ᖃᖓᑦᑎᐊᑯᓗᒃ 
ᓂᐅᕕᖅᐸᓪᓕᐊᔭᕆᐊᖃᕐᓂᐊᓕᕐᒥᒐᑦᑎᒍ. ᑕᒪᓐᓇ ᐃᓱᒪᔅᓴᖅᓯᐅᕈᑎᒋᓯᒪᔭᕗᑦ ᖃᓄᓪᓚᕆᒃ ᑕᒪᓐᓇ ᐅᖅᓱᐊᓗᒃ 
ᐊᑭᑦᑐᖅᐸᓪᓕᐊᓂᖓ.  
 
ᓲᕐᓗ ᔮᓐᓄᐊᕆᒥ ᕿᒥᕐᕈᓇᔭᓚᐅᕈᑦᑎᒍ $90-ᕌᓚᐅᕐᒪᑦ ᖃᑦᑕᐅᔭᖅᔪᐊᖅ, ᒫᓐᓇ ᐃᑉᐸᔅᓴᓗᑭᐊᖅ $133-ᑐᓕᕐᒪᑦ. 
ᑖᓐᓇ ᓇᓗᓇᕈᔪᑦᑐᐊᓘᖃᑦᑕᓕᕐᒪᑦ ᓇᐅᒃᑯᒻᒪᕆᒃ ᓂᐅᕕᖅᓵᓕᒍᑦᑕᓘᓐᓃᑦ ᐅᕝᕙᓘᓐᓃᑦ ᐅᑕᖅᑭᓇᔭᕈᑦᑕ 
ᑕᒪᒃᑯᐊᖑᔭᕆᐊᖃᕐᓂᐊᕐᒪᑕ ᑖᓐᓇ ᐅᖃᐅᑎᒋᓵᖅᑕᕋ ᑕᒪᑐᒪᓂ ᐊᕐᕌᒍᒋᔭᑦᑎᓐᓂ ᐊᑐᔾᔮᕋᓱᒋᓐᖏᑦᑐᑎᒍ.  ᑭᓯᐊᓂ 
ᒫᓐᓇ ᐃᓂᓪᓚᑉᐸᓪᓕᐊᓕᕐᒪᑦ ᐋᖅᑭᓐᓂᐊᓕᖅᑐᓂᓗ ᑕᒪᓐᓇ ᑭᖑᓂᐊᒍᑦ ᐊᑐᑦᑎᐊᕈᓐᓇᕐᓂᐊᕋᓱᒋᓪᓗᑎᒍ ᑕᒪᑐᒥᖓ 
ᐊᕐᕌᒍᒋᔭᑦᑎᓐᓂ ᑭᖑᕙᓗᐊᕌᖅᔪᒋᒐᓱᒋᓪᓗᖓ, ᐅᖃᖅᑎᑦᑎᔩ.  
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑲᑎᒪᔾᔪᑎᔅᓴᑦᑕ 6-ᖓ. ᐅᖃᐅᓯᒃᑯᑦ ᐊᐱᖅᑯᑏᑦ. ᑭᒡᒐᑐᖅᑐᖅ ᐊᑯᓪᓕᕐᒧᑦ, 
ᒪᓕᒐᓕᐅᖅᑎ ᒪᑉᓴᓚᒃ. 
 
ᐊᐱᖅᑯᑦ 526 - 2(4): ᓇᖑᓗᒃᑎᕆᓇᖅᑐᓂᑦ ᐆᒪᔪᕐᓂᑦ ᖃᐅᔨᓴᕐᓂᕐᒧᑦ ᐃᓕᖅᑯᓰᑦ (ᒪᑉᓴᓚᒃ) 
 
ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ ᐊᐱᖅᑯᑎᒋᓂᐊᖅᑕᕋ ᑐᕌᖅᑎᓂᐊᖅᑕᕋ ᐊᕙᑎᓕᕆᔨᒃᑯᑦ 
ᒥᓂᔅᑕᖓᓐᓄᑦ.  
 
(ᑐᓵᔨᑎᒍᑦ) ᐅᖃᖅᑏ, ᐊᕐᕌᓂᐅᓚᐅᖅᑐᖅ ᓄᓇᕗᑦ ᑐᓐᖓᕕᒃᑯᑦ ᐊᕐᕌᒍᑕᒫᖅᓯᐅᑎᓂᒃ ᑲᑎᒪᖅᔪᐊᕐᓂᖓᓐᓄᑦ 
ᐅᐸᓚᐅᖅᑐᑦ ᐊᖏᖅᑕᐃᓐᓇᐅᓪᓗᑎᒃ ᐱᖁᔨᕗᖔᓕᐅᓚᐅᖅᓯᒪᔪᑦ ᐊᑭᕋᖅᑐᖅᖢᑎᒃ ᐆᒪᔪᐃᑦ 
ᖃᐅᔨᓴᖅᑕᐅᔾᔪᑎᒋᖃᑦᑕᖅᑕᖏᑦᑕ ᒥᔅᓵᓄᑦ. ᐊᒻᒪᓗ ᒐᕙᒪᒃᑯᑦ ᑎᓕᔭᐅᓚᐅᖅᓯᒪᔪᑦ ᑕᐃᒃᑯᓂᖓ ᖃᐅᔨᓴᐅᑎᓂᒃ 
ᐆᒪᔪᓂᒃ ᐊᑐᖃᑦᑕᖁᔭᐅᔪᓐᓃᖅᖢᑎᒃ.  
 
ᑖᓐᓇᖃᐃ ᒥᓂᔅᑕ ᐅᖃᕈᓐᓇᖅᐳᖅ ᐅᓪᓗᒥ ᐅᕙᑦᑎᓐᓄᑦ ᖃᓄᖅ ᑕᒪᓐᓇ ᑲᒪᒋᔭᐅᓯᒪᒻᒪᖔᖅ ᑐᓐᖓᕕᒃᑯᑦ 
ᐱᖁᔨᕗᖔᓕᐊᕆᓚᐅᖅᓯᒪᔭᖓᑦ ᐊᒻᒪᓗ ᓇᓗᓇᐃᖅᓯᑲᓐᓂᕈᓐᓇᖅᐹ ᒫᓐᓇ ᐊᑐᐊᒐᖅ ᖃᓄᐃᑦᑑᒻᒪᖔᑦ ᑕᒪᒃᑯᐊ 
ᖃᐅᔨᓴᐅᑏᑦ ᐆᒪᔪᓄᑦ ᐊᑐᖅᑕᐅᖃᑦᑕᕈᓐᓇᕐᓂᐊᕐᒪᑕ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᒪᑉᓴᓚᒃ. ᐊᕙᑎᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐊᑭᓱᒃ. 
 
ᐊᖓᔪᖅᑳᖅ ᐅᓛᔪᒃ ᐊᑭᓱᒃ: ᖁᔭᓐᓇᒦᒃ, ᐅᖃᖅᑏ. ᐄ, ᑖᒃᑯᐊ ᐃᖅᑲᓇᐃᔭᖅᑎᒃᑲ ᑕᒪᑦᓱᒪᓐᖓᑦ 
ᐅᖃᐅᓯᖃᕆᐊᖅᓯᒪᔪᐃᑦ. ᑕᒪᓐᓇ ᕿᒥᕐᕈᒋᐊᕋᓱᐊᖅᓯᒪᔭᕗᑦ ᖃᓄᖅ ᐱᓕᕆᐊᕆᓂᖅᓴᑲᓐᓂᕈᓐᓇᕋᔭᕐᒪᖔᑦᑎᒍ, 
ᐃᒻᒪᖃ ᑕᒫᓂ ᓯᑯᓰᓚᐅᑉ ᐃᒪᖓᓂᑦ ᑕᒪᓐᓇ ᐱᓕᕆᐊᕆᒐᓱᐊᖅᑕᕗᑦ ᖃᓄᖅ ᐱᐅᓂᖅᓴᐅᒃᑲᓐᓂᕈᓐᓇᕋᔭᕐᒪᖔᖅ 
ᐱᓕᕆᐊᕆᒐᓱᐊᒃᑲᓐᓂᑦᓯᐊᓂᐊᖅᑕᕗᑦ. ᐃᒻᒪᖃ ᑕᕝᕙᓂ ᐊᕐᕌᒍᑦᑎᓐᓂ ᐊᒻᒪ ᐊᕐᕌᖑᓂᑦ ᖃᐃᔪᓂᑦ ᑕᒪᓐᓇ 
ᓯᑯᓰᓚᐅᑉ ᐃᒪᒋᓂᕋᖅᑕᖓ Foxe Basin-ᖑᓂᕋᖅᑕᐅᔪᖅ ᖃᐅᔨᓴᖅᑕᐅᓂᖃᕈᒫᕐᓂᐊᕐᒪᑦ ᖃᓄᖅ 
ᖃᐅᔨᓴᖅᑕᐅᓂᖓ ᐊᔾᔨᒋᓐᖏᓂᖅᓴᒋᒃᑲᓐᓂᒐᓚᒍᓐᓇᕐᒪᖔᒍ ᑕᒪᓐᓇ ᕿᒥᕐᕈᒋᐊᒃᑲᓐᓂᕈᒪᓂᐊᖅᑕᕗᑦ ᑕᐃᒪ 
ᖃᐅᔨᓴᖅᑕᐅᓂᐊᖅᑎᓪᓗᒍ Foxe Basin-ᖑᓂᕋᖅᑕᐅᔪᖅ. ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥᒃ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᒪᑉᓴᓚᒃ.  
 
ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᒃᑯᐊ ᐃᓱᒫᓘᑎᖃᖅᑐᑎᑦ ᑎᑎᕋᓚᐅᕐᒥᒻᒪᑕ ᑭᕙᓪᓕᕐᒥ ᐆᒪᔪᓕᕆᔨᖅᔪᐊᒃᑯᑦ 
ᑕᕝᕗᖓ ᒥᓂᔅᑕᒧᑦ. ᐃᓱᒫᓘᑎᒋᔭᖓᑦ ᓲᖃᐃᒻᒪ ᐱᔾᔪᑎᒋᓪᓗᒍ ᑕᐃᑲᓂ ᖃᐅᔨᓴᕐᓂᖃᓚᐅᖅᓯᒪᓐᓂᕐᒪᑕ Davis 
Strait ᓇᓄᕐᓂᑦ ᐊᒻᒪ ᐅᑭᐅᓄᑦ ᐱᖓᓱᓄᑦ. ᑕᐃᑲᓂ ᐅᑭᐅᑦ ᐱᖓᓱᓂᑦ ᖃᐅᔨᓴᕐᓂᕆᔭᖏᑦ 7-ᓂᒃ ᓇᓄᕐᓂᒃ 
ᑐᖁᓴᐃᓚᐅᕐᓂᕐᒪᑕ ᓯᓂᖕᓇᖅᑐᓂᒃ ᐊᑐᖅᖢᑎᒃ. ᓲᖃᐃᒻᒪᑦ ᐃᓱᒫᓘᑎᒋᓪᓚᕆᑦᑕᖓᑦ. ᐊᒥᓲᓂᔅᓴᓂᓪᓗ 
ᖃᐅᔨᓴᐃᓂᐊᕐᓂᕋᖅᓯᒪᓪᓗᑎᒃ ᖁᖓᓯᕈᓯᖅᓱᐃᓗᑎᒃ ᐊᒻᒪ ᐊᐅᓚᔪᓂᓪᓘᓐᓃᒡᒎᖅ ᐱᓕᕆᓂᐊᕐᒪᑕ. 
ᐃᓱᒫᓘᑎᖃᓪᓚᕆᒻᒪᑕ ᑖᔅᓱᒥᖓ ᐱᔾᔪᑎᖃᖅᑐᑎᒃ. ᒥᓂᔅᑕᖃᐃ ᑕᐃᓐᓇ ᑎᑎᖅᑲᖅᑖᕐᓂᕆᓚᐅᖅᑕᖓᑦ ᖃᓄᖅ 
ᑕᑯᓯᒪᕙᐅᑉ ᐅᕝᕙᓘᓐᓃᑦ ᑭᐅᓯᒪᓕᖅᐸᖔ ᑕᐃᓐᓇ ᐃᓱᒫᓘᑎᒋᔭᐅᔪᖅ ᑭᕙᓪᓕᕐᒥ ᐆᒪᔪᓕᕆᔨᖅᔪᐊᒃᑯᖏᓐᓄᑦ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒪᑉᓴᓚᒃ. ᐊᕙᑎᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐊᑭᓱᒃ. 
 
ᐊᖓᔪᖅᑳᖅ ᐅᓛᔪᒃ ᐊᑭᓱᒃ: ᖁᔭᓐᓇᒦᒃ, ᐄ, ᑖᒃᑯᐊ ᓱᓕ ᑎᑎᖅᑲᐃᑦ ᑕᑯᓚᐅᖏᓇᒃᑭᑦ. ᑕᐃᒃᑯᐊ ᑎᑎᖅᑲᐃᑦ 
ᑕᑯᓯᒪᓕᕈᒃᑭᓐ ᐱᓕᕆᐊᕆᒐᔭᖅᑲᕗᑦ.  
 
ᐃᒻᒪᖃ ᑖᒃᑯᐊ ᖃᐅᔨᓴᖅᑕᐅᓂᕆᕙᑦᑕᖏᓪᓗ ᐊᕐᕌᒎᒥ 2005, 2006, 2007-ᐸᒥ ᑕᒪᒃᑯᐊ ᓇᓄᐃᑦ 
ᖃᐅᔨᓴᖅᑕᐅᓂᖃᖃᑦᑕᑎᓪᓗᒋᑦ ᑕᐃᒃᑯᐊ ᓇᓄᐃᑦ ᐆᒪᒍᓐᓃᖅᓯᒪᔪᐃᑦ ᖃᐅᔨᓴᖅᑕᐅᑎᓪᓗᒋᑦ 
ᑎᑎᕋᖅᓯᒪᑦᑎᐊᕋᑦᑎᒍ. ᐃᒻᒪᖄ ᑖᒃᑯᓂᖓ 7-ᓂ ᐃᓄᐃᓐᓴᕐᓂᖅᓴᐅᓚᐅᕐᒪᑕ ᑕᐃᑲᓂ 2007-ᒍᑎᓪᓗᒍ 
ᖃᐅᔨᓴᖅᑕᐅᔪᖃᑦᑎᓪᓗᒍ ᓇᓄᕐᓂᒃ ᑐᖁᔪᖃᑦᑐᒥᓂᐅᑎᓪᓗᒍ. ᑕᒪᓐᓇ ᐱᖓᓲᖅᑰᓚᐅᕐᒪᑕᐃᓛᖏᒃᑯᐊ 2007-ᒥ 
ᓇᓄᐃᑦ ᑐᖁᔪᒥᓃᑦ ᖃᐅᔨᓴᖅᑕᐅᓂᖃᑦᑐᖃᑦᑎᓪᓗᒍ. ᑕᐃᓐᓇ 7 ᑐᓴᕆᐅᕋᒃᑯᑦ ᖃᐅᔨᒋᐊᑦᓯᐊᕋᔭᕆᕙᕋ 
ᑕᐃᒪᐃᓕᖓᑎᓪᓗᒍ. ᑭᓯᐊᓂ ᑖᒃᑯᐊ ᐋᖅᑭᒃᓯᒪᑦᑎᐊᕐᕈᓐᓇᕐᓂᓕᒫᒥᓐᓂᒃ ᐱᓕᕆᐊᖃᖃᑦᑕᕐᒪᑕ. ᐊᒻᒪ ᐅᕙᑦᑎᓄᑦ 
ᑕᒪᓐᓇ ᓄᓇᕗᒻᒧᑦ ᓯᓚᖅᔪᐊᕐᒧᓪᓗ ᓇᓄᓕᕆᓂᑦᑎᓐᓂᒃ ᑐᑭᓯᐅᒪᑎᑦᓯᒍᑎᑦᓯᐊᕆᒐᑦᑎᒍ ᑕᒪᐅᖓ ᓇᓄᑦᑕ 
ᖃᓄᐃᓕᖓᓂᕆᔭᖏᓐᓂᒃ ᑕᒪᓐᓇ ᑲᔪᓯᑦᑎᐊᖁᓇᕆᕗᖅ ᓯᕗᓂᒃᓴᑎᓐᓂ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐅᑉᐹᓂᒃ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᒪᑉᓴᓚᒃ. 
 
ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) ᐊᒥᓱᑲᓪᓚᐅᔪᓂᒃ ᐊᐱᖅᓱᖃᑦᑕᖅᓯᒪᓲᖑᒐᒪ ᒐᕙᒪᒃᑯᑦ 
ᐊᑐᖃᑦᑕᖅᑕᖏᓐᓂᒃ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐆᒪᔪᓕᕆᓂᕐᒧᑦ. ᑕᒪᒃᑯᐊ ᑐᓴᖃᑦᑕᕋᓗᐊᖅᑎᓪᓗᑕ ᒐᕙᒪᒃᑯᑦ 
ᐊᑐᖃᑦᑕᕐᓂᕋᑦᑎᓪᓗᒋᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᑕᒫᓂ. ᑐᓴᑐᐃᓐᓇᖃᑦᑕᕋᒪ ᐃᓱᒫᓘᒍᑕᐅᔪᓂᒃ 
ᐆᒪᔪᓐᓂᐊᑎᒃᑯᑦ ᑲᑎᒪᔨᖏᓐᓂᒃ ᐊᖑᓇᓱᒃᑎᓂᓪᓗ ᑕᒪᑦᓱᒪ ᒥᒃᓵᓄᑦ. ᓇᓗᓇᕈᓐᓃᐳᕐᓗ ᑖᒃᑯᐊ ᓇᐅᒃᑯᒃᑭᐊᖅ 
ᑲᓱᖅᓯᒪᓐᖏᒻᒪᑕ ᑕᕝᕙᓂ ᐱᓕᕆᖃᑎᒌᓐᓂᖓᓂᒃ. ᒥᓂᔅᑕᐅᔪᖅ ᓇᓗᓇᐃᖅᓯᔪᓐᓇᖅᑲ ᐅᕙᓐᓄᑦ ᑕᒪᓐᓇ ᖃᓄᖅ 
ᑲᒪᒋᔭᐅᓂᐊᕐᒪᖔᑦ ᐊᒻᒪ ᐊᖏᖃᑎᒌᒍᓐᓇᕐᓗᑎᒃ ᑲᒪᑦᑎᐊᕐᓂᕐᒥᒃ ᐆᒪᔪᓕᕆᓂᕐᒧᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᒪᑉᓴᓚᒃ. ᐊᕙᑎᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐊᑭᓱᒃ. 
 
ᐊᖓᔪᖅᑳᖅ ᐅᓛᔪᒃ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒪᓐᖓᓂᐅᖃᑦᑕᓚᐅᖅᓯᒪᔪᒻᒪᑦ 
ᒐᕙᒪᕈᓚᐅᖅᓯᒪᒐᑦᑕ ᐱᓕᕆᓯᒪᒻᒪᕆᓕᖅᑐᒍᑦ, ᐱᖃᓯᐅᑎᕙᓕᖅᑕᕗᑦ ᐆᒪᔪᓐᓂᐊᑎᒃᑯᑦ ᑲᑎᒪᔨᖏᑦ ᖃᓄᕐᓗ 
ᖃᐅᔨᓴᕐᓂᐊᕐᒪᖔᑕ ᑖᒃᑯᐊ ᐃᓚᐅᑎᑦᑎᐊᖃᑦᑕᓕᖅᑕᕗᑦ ᐆᒪᔪᓕᕆᔨᒃᑯᑦ ᑲᑎᒪᔨᖏᑦ. ᐄ, ᖁᓚᓐᓇᖏᑦᑐᖅ 
ᐊᑲᐅᓯᒃᑲᓐᓂᕆᐊᓕᒃ ᓯᕗᓂᑦᑎᓐᓂ ᑭᓯᐊᓂ ᑐᕌᒐᕆᓇᓱᒃᑕᕗᑦ ᑕᒪᒃᑯᐊ ᓄᓇᓕᐅᔪᑦ ᐃᓚᒋᔭᐅᑦᑎᐊᖃᑦᑕᕐᓗᑎᒃ 
ᐃᑲᔪᖅᑕᐅᑦᑎᐊᖃᑦᑕᕐᓗᑕᓗ ᑕᒪᒃᑯᐊ ᐱᓕᕆᐊᕆᔭᕆᐊᓕᕗᑦ ᐱᒐᓗᐊᕐᒪᖔᑎᒍᑦ.  

2007-ᐸᒥ 891-ᖑᔪᑦ ᑲᒪᒋᔭᐅᓚᐅᖅᑐᑦ ᑕᕝᕙᓐᖓᑦ ᐱᖓᓱᑦ ᑐᖁᓚᐅᕐᖓᑕ. ᑖᒃᑯᐊ ᐊᒥᓲᓗᐊᖏᒻᒪᑕ. ᐄ, ᐃᒫᒃ 
ᐊᑭᓖᖃᑦᑕᖅᑐᒍᑦ ᑐᖁᑦᑎᔪᖃᕋᐃᑉᐸᑦ ᐊᑕᐅᓯᕐᒥᒃ $5,000-ᕌᖅᑐᒍ. ᐊᑐᖃᑦᑕᕐᓂᐊᕐᕋᑦᑕ ᐃᓄᐃᑦ ᖃᐅᔨᒪᔭᖏᓐᓂᒃ 
ᓄᓇᓖᓪᓗ ᖃᐅᔨᒪᔭᖓᓐᓂᒃ. ᑕᐃᒃᑯᐊ ᓄᓇᓕᐅᔪᑦ ᐃᑉᐱᓇᓗᐊᖑᐊᓂᐊᖅᑐᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑭᖑᓪᓕᖅᐹᖅ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᒪᑉᓴᓚᒃ. 
 
ᒪᑉᓴᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒥᓂᔅᑕᐅᔪᖅ ᐊᖏᕈᓐᓇᖅᐹ ᓴᖅᑮᓂᐊᕐᓗᓂ ᑭᐅᔾᔪᑎᖏᔭᓂᒃ 
ᑭᕙᓪᓕᕐᒥ ᐆᒪᔪᓕᕆᔨᒃᑯᑦ ᑲᑎᒪᔨᖏᑕ ᐃᓱᒫᓘᑎᒋᔭᖏᓐᓂᒃ ᐅᕙᓂ ᒪᓕᒐᓕᐅᕐᕕᒻᒥ ᑕᒪᓐᓇ ᑲᑎᒪᔾᔪᐊᕐᓂᕆᔭᕗᑦ 
ᐃᓱᓕᓚᐅᖅᑎᓐᓇᒍ - ᐄ ᐅᕝᕙᓘᓐᓃᑦ ᐋᒡᒐ? (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒪᑉᓴᓚᒃ. ᐊᕙᑎᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐊᑭᓱᒃ. 
 
ᐊᖓᔪᖅᑳᖅ ᐅᓛᔪᒃ ᐊᑭᓱᒃ: ᖁᔭᓐᓇᒦᒃ ᐅᖃᖅᑏ. ᑕᐃᒃᑯᐊ ᑎᑎᖅᑲᐃᑦ ᐱᓯᒪᓕᕈᒃᑭᑦ ᑕᐃᓐᓇ 
ᑐᑭᓯᑎᒋᐊᑦᓯᐊᕋᔭᖅᑲᕋ ᒪᓕᒐᓕᐅᖅᑎ ᐊᒻᒪ ᒪᓕᒐᓕᐅᖅᑎᐅᖃᑎᒃᑲ ᑖᒃᑯᐊ ᐊᒃᑐᖅᑕᐅᓂᖃᑦᑐᐃᑦ ᑕᐃᒃᓱᒧᖓ 
ᑎᑎᖅᑲᒧᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᑲᖏᕐᖠᓂᐅᑉ ᐅᐊᓐᓇᖓᓄᑦ, ᒥᔅᑕ ᑰᓕ. 
 
ᐊᐱᖅᑯᑦ 527 - 2(4): ᑐᔪᕐᒥᕕᓖᑦ ᐃᓕᓐᐊᓂᕐᕕᓐᓂᑦ ᖃᐅᔨᓴᕆᐊᖅᑏᑦ ᐋᖅᑭᒋᐊᕋᓱᒃᑏᓪᓗ ᑲᒥᓴᓐᑯᑦ 

(ᑰᓕ) 
ᑰᓕ: ᖁᔭᓐᓇᒦᒃ, ᐅᖃᖅᑏ. ᑖᓐᓇ ᐊᐱᖅᑯᑎᒋᔭᕋ ᐅᖃᐅᓯᕆᖅᑲᐅᒻᒪᑦ ᐅᐊᑦᑎᐊᖅ ᒥᔅᓵᓄᑦ. ᐊᐱᖅᑯᑎᒋᔪᒪᔭᕋ 
ᑖᔅᓱᒧᖓ ᓯᕗᓕᑦᑎᑎᓐᓄᑦ.  
 
ᐅᖃᖅᑏ, ᒐᕙᒪᑐᖃᒃᑯᑦ ᑕᐃᒪ ᒫᓐᓇ ᐅᖃᓚᐅᕐᒪᑕ ᒫᓐᓇᓵᖅ ᑕᐃᒃᑯᐊᒎᖅ ᐱᖓᓱᓂᑦ ᑲᑎᒪᔨᖃᕐᓂᐊᖅᑐᓂᑦ. 
ᑖᒃᑯᐊ ᐃᓕᓐᓂᐊᖃᑦᑕᓚᐅᖅᓯᒪᔪᑦ ᑐᔪᕐᒥᕕᖃᖅᓱᑎᑦ ᒪᒥᑎᕐᕕᖓᑕ ᒥᔅᓵᓄᑦ ᐋᖅᑭᓯᓯᒪᓕᕐᒪᑦ ᒐᕙᒪᑐᖃᒃᑯᑦ. 
ᐃᓄᐃᓪᓗ ᐊᒥᓱᑦ ᑕᒪᑐᒥᖓ ᓂᕆᐅᓐᓂᖃᓪᓚᕆᑦᑐᑎᑦ ᑕᒪᓐᓇ ᑲᒥᓴᓐ ᑲᔪᓯᓂᐊᕐᓂᖓ. ᑭᓯᐊᓂᑦᑕᐅᖅ ᐊᒥᓱᑦ 
ᓇᒻᒥᓂᕐᓗ ᐅᕙᓐᓄᑦ ᖃᕆᓴᐅᔭᑎᒍᑦ ᑎᑎᕋᖃᑦᑕᓚᐅᖅᖢᑎᑦ ᐃᓱᒫᓘᓪᓚᕆᒻᒪᑕ ᖁᕕᐊᓱᓗᐊᕋᑎᓪᓗ 
ᐃᓄᑦᑕᖃᓐᖏᒪᒡᒎᖅ ᑕᒫᓂᓗ ᐃᒃᑮᓇᖅᑐᒥᐅᖅᑕᖅ ᓄᓇᖓᓐᓃᖔᖅᑐᖃᕋᓂ ᑕᐃᑯᓄᖓ ᑲᒥᓴᓐ-ᖑᓂᐊᖅᑐᒧᑦ.  
 
ᓯᕗᓕᖅᑎᖃᐃ ᐅᖃᕈᓐᓇᖅᐳᖅ ᐅᑉᓗᒥ ᑖᓐᓇ ᐅᖃᐅᓯᕆᓚᐅᕐᒪᒎᖅ ᐃᓱᒫᓗᒋᔭᐅᔪᖅ ᐊᖓᔪᖅᑳᖅᔪᐊᒧᑦ 
ᐅᕝᕙᓘᓐᓃᑦ ᑖᔅᓱᒧᖓ ᒥᓂᔅᑕᐅᔪᒧᑦ ᐃᓄᓕᕆᔨᑐᖃᒃᑯᓐᓂᑦ, ᑕᐃᒪᐃᓐᓂᖏᒃᑯᓂ ᓲᖅ ᐅᖃᖃᑎᒋᓐᓂᓐᖏᓚᖏᑦ 
ᑖᒃᑯᐊ ᓄᓇᕗᒻᒦᖔᖅᑐᖃᓐᖏᓐᓂᖓᑕ ᒥᒃᓵᓄᑦ? ᖁᔭᓐᓇᒦᒃ.  
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑰᓕ. ᒐᕙᒪᐅᖃᑎᒌᑦᑐᓕᕆᓂᕐᒧᑦ ᖁᑦᑎᓂᖅᐹᖅ ᑲᑎᒪᔨᓐᓄᑦ ᐱᓕᕆᐊᓕᒃ, ᒥᔅᑕ 
ᓯᕗᓕᖅᑎ.  
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ ᐊᐱᖅᑯᑎᑯᓗᐊ ᖁᕕᐊᒋᑦᑎᐊᖅᑕᕋ. ᑖᒃᑯᐊ 
ᑎᒥᒋᓐᖏᓇᑦᑎᒍ ᐅᒡᒍᓇᖅᑑᒐᓗᐊᖅ. ᐃᓄᐃᑦ ᐃᓚᒋᔭᐅᑎᑕᐅᓯᒪᓐᖏᓗᐊᕐᖓᑕ ᑖᔅᓱᒧᖓ ᐃᒫ, 
ᐊᒃᑐᖅᑕᐅᓯᒪᖅᔪᐊᕋᓗᐊᖅᑎᓪᓗᑦᑕᐅᖅ. ᑖᒃᑯᐊ ᓱᓕ ᐃᖅᑯᓕᕐᕕᒋᔪᓐᓇᖅᓯᒋᓚᐅᓐᖏᑕᒃᑲ ᒐᕙᒪᑐᖃᒃᑯᑦ 
ᑎᓕᒋᐊᒃᑲᓂᕐᓗᒋᑦ, ᖃᐅᔨᒪᒐᒪ ᑖᒃᑯᐊ ᐃᓄᐃᑦ ᑭᒡᒐᑐᖅᑎᖏᑦ ᑕᒪᑐᒥᖓ ᐅᖃᐅᓯᖃᑦᑎᐊᖅᓯᒪᔪᑦ 
ᐃᑲᔪᖅᑐᑐᐃᓐᓇᑎᐊᖅᑲᕗᑦ ᑕᐃᒫᒃ ᐱᓇᓱᑦᑎᓪᓗᒋᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 

 



ᕿᑎᖅᑰ, ᒪᐃ 22, 2008 ᓄᓇᕘᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ   
 

4063

ᐅᖃᖅᑎ: ᖁᔭᓐᓇᒦᒃ, ᓯᕗᓕᖅᑎ. ᓯᕗᓕᖅᐹᒥᒃ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᑰᓕ.  
 
ᑰᓕ: ᖁᔭᓐᓇᒦᒃ. ᑖᓐᓇ ᑐᑭᓯᓪᓗᒍ ᑭᐅᔾᔪᑎᒋᓪᓗᒍ, ᑭᓯᐊᓂ ᐊᖓᔪᖅᑳᖅᔪᐊᒧᑦ ᐅᖃᕆᐊᖃᖅᑰᕐᒪᑦ ᑖᓐᓇ 
ᓯᕗᓕᖅᑎᕗᑦ ᑕᒫᓐᖔᖅᑐᒥᑦ ᐃᓚᒋᔭᐅᔪᖃᕆᐊᖃᕐᒪᑦ ᑕᐃᑯᖓ ᑭᖑᕙᓗᐊᓐᖏᒃᖢᓂᓗ.  
 
ᑖᓐᓇᓕ ᐊᐱᖅᑯᑎᒋᔭᒪ ᐱᖃᑖ ᐅᓇ, ᐅᖃᖅᑏ: ᐃᓄᐃᑦ ᐊᒥᓱᑦ ᑕᒫᓂ ᓄᓇᖁᑎᑦᑎᓐᓂ ᑕᐅᕙᓐᖓᑦ ᕿᑎᕐᒥᐅᓂᑦ 
ᐱᒋᐊᖅᖢᒍ ᒪᐅᖓ ᑲᓇᕐᓇᕐᒧᑦ ᑎᑭᒃᖢᒍ ᐊᒥᓱᑦ ᐃᓕᓐᓂᐊᖅᓯᒪᔪᑦ ᑕᕝᕗᖓ ᐊᐱᖅᓱᖅᑕᐅᖃᑦᑕᕈᒫᕐᒪᖔᑕ ᓱᓕ 
ᑕᒪᐅᓐᖓᕐᓗᑎᑦ ᑐᑭᓯᑎᑕᐅᓐᖏᓇᑦᑕ. ᑭᓯᐊᓂ ᓯᕗᓕᖅᑎᖃᐃ ᐋᑐᕚᒧᑦ ᐅᖃᕆᐊᕈᓐᓇᖅᐳᖅ ᑕᐃᒃᑯᓄᖓ 
ᑲᒪᔨᐅᓛᖅᑐᓄᑦ ᐊᖓᔪᖅᑳᕐᔪᐊᒧᓪᓘᓐᓃᑦ ᑕᒪᐅᖓ ᑲᒥᓴᓐ ᐃᓄᐃᑦ ᓄᓇᖓᓄᑦ ᐳᓛᕆᐊᖃᑦᑕᓛᖁᓪᓗᒋᑦ 
ᐊᐱᖅᓱᕐᓗᑎᑦ ᐃᓕᓐᓂᐊᓚᐅᖅᓯᒪᔪᕕᓂᕐᓂᑦ. ᑕᐃᒪᐃᒍᓐᓇᖅᐳᖃᐃ? (ᑐᓵᔨᑎᒍᑦ) ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑰᓕ. ᒥᔅᑕ ᓯᕗᓕᖅᑎ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᒪᓐᓇ ᐅᖃᐅᓯᕆᒋᐊᒃᑲᓐᓂᕈᓐᓇᑎᐊᖅᑕᕗᑦ ᐊᒻᒪᓗ 
ᖁᔭᓐᓇᒦᖅᓯᓐᓈᕆᐊᖃᕐᒥᔭᕗᑦ ᑖᒃᑯᐊ ᒐᕙᒪᒃᑯᑦ ᐱᒋᐊᖅᑎᑎᒻᒪᑕ ᑕᒪᑐᒥᖓ. ᐊᑯᓂ ᑕᒪᓐᓇ ᐅᑕᖅᑭᔭᐅᓚᐅᕐᒪᑦ 
ᓄᓇᖃᖅᑳᖅᓯᒪᔪᓕᒫᓄᑦ. ᐃᖅᑯᓪᓕᐅᑕᐅᓐᖑᐊᑕᖅᓯᓐᓇᓕᕐᖓᑦ ᖁᕕᐊᒋᕙᕗᑦ ᐊᒻᒪᓗ ᑖᓐᓇ ᐊᖓᔪᖅᑳᕐᔪᐊᒋᔭᕗᑦ 
ᑕᐃᒪ ᒪᒥᐊᓐᓂᐊᑎᓪᓗᒍ ᑖᓐᓇ ᓴᓐᖏᒻᒪᕆᒻᒪᑦ. ᑖᓐᓇ ᐅᑕᖅᑭᔭᐅᓚᐅᖅᑐᖅ ᐊᑯᓂᒻᒪᕆᐋᓗᒃ 
ᑲᔪᓯᑦᑎᐊᕈᓐᓇᖅᓯᓂᐊᑦᑕᓯᓐᓇᓕᕐᖓᑦ ᑖᓐᓇ ᖁᔭᒋᓯᓐᓈᕆᐊᓕᕗᑦ ᐊᒻᒪᓗ ᐃᖅᑯᓪᓕᐅᑎᒋᓗᒍ. ᑕᒫᓂ ᓱᓕ 
ᐅᑕᖅᑭᓂᐊᕋᑦᑕ ᑐᓴᖅᑕᐅᔪᒪᒻᒪᑕ ᑖᒃᑯᐊ ᐋᓐᓂᐊᖅᑕᐅᓯᒪᔪᒃᑯᑦ. ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᓯᕗᓕᖅᑎ. ᐊᐃᑉᐹᓂᒃ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᑰᓕ. 
 
ᑰᓕ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᐸᕋᓗ ᓯᕗᓕᖅᑎ ᑖᔅᓱᒥᖓ ᒥᔅᓵᓂ ᐃᓱᒫᓗᒋᔭᐅᒻᒪᑦ ᓱᕐᓗ 
ᐅᖃᐅᓯᕆᖅᑲᐅᔭᒻᒪ ᐅᓪᓗᒥ ᐃᓚᖓ ᐊᒥᓲᒻᒪᑕ ᑕᐃᒃᑯᐊ.  
 
ᑕᐃᒪ ᐊᖓᔪᖅᑳᕐᔪᐊᖅ ᑕᕝᕙᓂ ᐅᑉᓗᒥ ᐋᖅᑭᓯᓯᒪᓕᕐᒪᑦ ᔫᓐ 11-ᒥᒎᖅ ᑕᐃᑲᓂ ᑲᑎᒪᕕᔾᔪᐊᖅ ᐊᖏᓂᖅᐹᒥ 
ᑲᓇᑕᒥ ᐱᒻᒪᕆᐅᑎᒃᖢᓂᐅᒃ ᑕᐃᑯᖓ ᐅᖃᓛᕐᒪᑦ ᐅᒡᒍᐊᕐᓂᖃᕈᒪᓕᖅᖢᓂ ᑕᒪᒃᑯᓄᖓ 
ᐃᓕᓴᖃᑦᑕᓚᐅᖅᓯᒪᔪᕕᓂᕐᓂᑦ ᑐᔪᕐᒥᕕᖃᖅᑐᓂᑦ ᐃᓄᓐᓄᑐᐃᓐᓇᐅᖏᑦᑐᖅ ᐊᒻᒪᓗ ᑕᐃᒃᑯᓄᖓ 
ᓄᓇᖃᖅᑳᕐᓂᑯᕕᓃᑦ ᐱᔾᔪᑎᒋᓪᓗᒋᑦ ᑕᐃᑲᓂ ᑲᑎᒪᕝᕕᐊᓘᑉ ᐃᓗᐊᓂ. ᐃᓄᐃᑦ ᐋᑐᕚᒦᑦᑐᖃᕆᐊᖃᖅᑰᕐᒪᑦ 
ᑕᒫᓐᖔᖅᑐᓂᑦ ᐃᓕᓐᓂᐊᖅᑐᕕᓂᕐᓂᑦ ᐅᕝᕙᓘᓐᓃᑦ ᒥᓂᔅᑕ ᐃᓚᖓᓐᓂᒃ ᑕᐃᑲᓃᑦᑐᖃᕆᐊᖃᖅᐸᓪᓚᐃᓪᓗᓂ.  
ᓯᕗᓕᖅᑎᖃᐃ ᐅᖃᕈᓐᓇᖅᐳᖅ ᐅᕗᖓ ᐃᓪᓗᒧᑦ ᐅᓪᓗᒥ ᑕᐃᒃᑯᐊᖃᐃ ᐃᓄᓐᓂᑦ ᑕᐅᓄᓐᖓᖅᑐᖃᕐᓂᐊᖅᐸᑦ 
ᐃᓕᓐᓂᐊᕆᐊᖅᑐᖅᓯᒪᔪᕕᓂᕐᓂᑦ ᑐᓵᔭᖅᑐᖅᑎᑦᑎᔪᓐᓇᖅᐳᖅ ᐊᑭᓕᕐᓗᒋᑦ ᐃᓚᐅᔪᓐᓇᖁᓪᓗᒋᑦ ᔫᓐ 11-ᖑᓕᖅᐸᑦ? 
(ᑐᓵᔨᑎᒍᑦ) ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑰᓕ. ᖁᑦᑎᓂᖅᐹᑦ ᑲᑎᒪᔨᖏᓐᓄᑦ ᐱᓕᕆᐊᓕᒃ, ᒥᔅᑕ ᓯᕗᓕᖅᑎ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔨ. ᑖᒃᑯᐊ ᒐᕙᒪᑐᖃᒃᑯᑦ ᐃᓇᓐᓂᐊᖃᒃᑲ ᑕᐃᒪ ᑭᒡᒐᑐᖅᑎᒥᒃ 
ᐱᔪᓐᓇᓂᐊᖅᑐᓂ ᐃᓕᓐᓂᐊᖅᑐᒥᓂᕐᒥᒃ ᑕᒫᓂ ᓄᓇᕗᒻᒥ ᑕᐅᓄᖓ ᖃᖓᑦᑕᐅᓯᐅᖁᓪᓗᖓ. ᑕᒪᓐᓇ 
ᐃᖅᑯᓪᓕᐅᑎᒃᑲᓂᕐᓂᐊᖅᑲᕋ ᓇᓗᓇᙱᑦᑐᖅ. ᐅᑕᖅᑭᐅᕋᓗᐊᕐᖓᑕ ᑕᒫᓂ ᓄᓇᕗᒻᒥᐅᑕᐃᑦ. ᖁᔭᓐᓇᒦᒃ, 
ᐅᖃᖅᑎᑦᑎᔨ.  
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᓯᕗᓕᖅᑎ. ᑭᖑᓪᓕᖅᐹᖅ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᑰᓕ. 
 
ᑰᓕ: ᖁᔭᓐᓇᒦᒃ, ᐅᖃᖅᑏ. ᐄ, ᖁᔭᓐᓇᒦᖅᐸ ᓯᕗᓪᓕᖅᑎ ᑕᐃᓐᓇ ᐊᔭᐅᕆᐊᒃᑲᓐᓂᕆᐊᖃᓪᓚᕆᖕᒪᑦ 
ᐃᓄᓕᕆᔨᑐᖃᒃᑯᓪᓗ. ᐊᒻᒪ, ᑖᓐᓇ ᑭᖑᓪᓕᕐᐹᖅ ᐊᐱᖅᑯᑎᒋᔭᕋ ᑖᓐᓇ ᓲᕐᓗ ᐅᖃᖅᑲᐅᒐᒪ  

ᑖᓐᓇ ᒪᒥᑎᕐᓂᐅ ᒥᒃᓵᓄᑦ ᓯᕗᓪᓕᕐᐹᖑᖕᒪᑦ ᐱᒋᐊᕈᑎᑐᐃᓐᓇᐅᓪᓗᓂ ᐊᖓᔪᖅᑳᕐᔪᐊᖅ. ᑕᒡᕙᓂ ᓂᑯᕕᓪᓗᓂ 
ᐅᒡᒍᐊᕐᓂᖃᕐᓂᐅ ᒥᒃᓵᓄᑦ ᑕᐃᒃᑯᐊ ᐃᓕᓐᓂᐊᖃᑦᑕᓚᐅᖅᓯᒪᔪᑯᓗᐃᑦ ᒥᒃᓵᓄᑦ ᐅᖃᕐᓂᐊᕐᒪᑦ. 
 
ᑭᓯᐊᓂᑦᑕᐅᖅ ᓲᕐᓗ ᐅᖃᖅᑲᐅᒐᒪ ᒪᑯᐊ ᐃᓄᖁᑎᕗᑦ ᓄᓇᕗᒻᒥᖔᖅᓯᒪᔪᑦ ᐊᒥᓱᓄᓪᓗ ᓯᕗᓕᕆᔭᐅᓪᓗᑎᒃ 
ᑕᐃᒃᑯᐊ ᐃᓕᓐᓂᐊᖃᑦᑕᓚᐅᖅᑐᑦ ᓄᑕᕋᖃᐅᓕᕐᖢᑎᒃ ᐃᕐᖑᑕᖃᐅᖅᑐᑦ. ᑕᒪᓐᓇ ᐱᔾᔪᑎᒋᓪᓗᒍ ᐅᖃᖅᑎ, ᐆᒥᖓ 
ᐅᖃᕈᒪᔪᖓ ᓄᓇᕗᑦ ᒐᕙᒪᑦ-ᖃᐃ ᐃᓚᖓᓂ ᑎᒍᓯᔪᓐᓇᖅᐳᖅ ᑕᒃᑰ ᐅᕙᒍᑦᑕᐅ ᐃᓚᐅᒋᐊᖃᕋᓗᐊᖅᑐᒍᑦ 
ᒪᒥᑎᕐᓂᐅ ᒥᒃᓵᓄᑦ. ᖃᓄᕐᓕᑭᐊ ᓯᕗᓕᖅᑎ ᐅᖃᕈᓐᓇᖅᐸ ᑖᓐᓇ ᐅᓇ ᒐᕙᒪᕗᑦ ᐃᑲᔪᕆᐊᒃᑲᓐᓂᕈᑎᒃᓴᓂᒃ 
ᐅᕝᕙᓘᓐᓃᑦ ᖃᓄᐃᓕᐅᖅᑎᑦᑎᖃᑦᑕᕐᓗᑎᒃ ᒪᒥᑎᕐᓂᐅᑉ ᒥᒃᓵᓄᑦ ᐱᒋᐊᕐᓂᐊᖅᐸᑦ ᑕᒪᑐᒪᖃᐃ ᒥᒃᓵᓄᑦ 
ᑭᐅᒋᐊᒃᑲᓐᓂᕈᓐᓇᖅᐱᑦ ᖃᓄᐃᓕᐅᕐᓂᐊᕐᒪᖔᓪᓕ ᓄᓇᕗᑦ ᒐᕙᒪᑦ? ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑰᓕ. ᖁᑦᑎᓂᖅᐹᑦ ᑲᑎᒪᔨᖏᓐᓄᑦ ᐱᓕᕆᐊᓕᒃ, ᒥᔅᑕ ᓯᕗᓕᖅᑎ.  
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔨ. ᐄ, ᑖᓐᓇᐃᓚᒃ ᓇᓗᓇᙱᑦᑐᖅ ᐃᑲᔫᑎᒻᒪᕆᐅᓂᐊᖅᑐᖅ 
ᑖᓐᓇ ᔫᓐ 11-ᒥ ᐊᓂᒎᔾᔭᐅᑲᓐᓂᓛᕐᖓᑕ ᑖᒃᑯᐊ ᐋᓐᓂᖅᑕᐅᓯᒪᔪᑯᐃᑦ ᐊᒻᒪᓗ ᑕᒪᓐᓇ ᑕᕙᑑᙱᒻᒪᓂᓛᒃ 
ᐊᔾᔨᒌᙱᑦᑐᒐᓚᐃᑦ ᑕᒪᒃᑯᐊ ᐋᓐᓂᖅᑕᐅᖃᑦᑕᖅᓯᒪᔪᑦ ᑐᓴᕐᓇᖃᑦᑕᖅᓯᒪᒻᒪᑕ ᐊᒻᒪᓗ ᐃᑲᔪᖃᑎᒌᒃᑲᓐᓂᕆᐊᖃᕋᑦᑕ 
ᐅᕙᒍᑑᙱᑦᑐᒍ ᐊᒻᒪᐅᓇ ᓯᓚᑎᑦᑎᓃᑦᑐᑦ. 
 
ᑖᓐᓇᓗ ᐅᖃᖅᑎᑦᑎᔨᑯᓗᒃᐳᑦ ᑭᒡᒐᑐᖅᑕᖓᑦ ᐃᓇᑦᑎᓯᒪᔪᖅ ᐅᕙᑦᑎᓐᓂᓕᒫᖅ ᑐᓵᕆᐊᖅᑐᖁᔨᓪᓗᑎᒃ ᓄᓇᖓᓂᑦ 
ᑖᒃᑯᐊ ᑲᑐᔾᔨᖃᑎᒌᑦ ᐊᔾᔨᒌᙱᑦᑐᑦ ᑎᒥᐅᔪᑦ ᒐᕙᒪᐅᔪᑦ ᐸᕐᓇᐸᓪᓕᐊᒻᒪᑕ ᖃᓄᕐᓕ ᒪᒥᓴᕐᓂᕐᒥᒃ 
ᑲᒪᒋᐊᒃᑲᓐᓂᕈᓐᓇᕐᒪᖔᑕ ᓂᕈᐊᖅᑕᐅᓯᒪᔪᖁᑎᒃᑲ ᑕᒪᓐᓇ ᓄᖅᑲᔮᙱᒻᒪᑦ ᑕᕝᕙᓂᑐᐃᓐᓇᐅᙱᑦᑐᖅ 
ᑲᒪᒋᔭᐅᖏᓐᓇᓂᐊᕐᖓᑦ ᐊᔪᙱᑐᒻᒪᕆᓐᓄᑦ ᐃᓄᓐᓄᑦ. ᖁᔭᓐᓇᒦᒃ, ᐅᖃᖅᑎᑦᑎᔨ. 
 
ᐅᖃᖅᑎ: ᖁᔭᓐᓇᒦᒃ, ᓯᕗᓕᖅᑎ. ᑲᑎᒪᔾᔪᑎᔅᓴᑦᑕ 6-ᒋᔭᖓᑦ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐊᑯᓪᓕᕐᒧᑦ, 
ᒥᔅᑕ ᒪᑉᓴᓚᒃ. 
 
ᐊᐱᖅᑯᑦ 528 - 2(4): ᑲᑎᒪᓂᐊᕐᓂᖏᑦ ᐃᓕᓐᓂᐊᖅᑎᒥᓃᑦ ᐃᒡᓗᓕᒑᕐᔪᒻᒥ ᑐᔪᕐᒥᕕᓕᒻᒥ 

ᐃᓕᓐᐊᓂᕐᕕᒥᓂᖓᓂ (ᒪᑉᓴᓚᒃ) 
 
ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔨ. ᐊᐱᖅᑯᑎᒋᓂᐊᖅᑕᕋ ᑖᓐᓇ ᑐᕌᖅᑎᓐᓂᐊᖅᑕᕋ ᓯᕗᓕᖅᑎᒧᑦ.  
 
ᐅᖃᖅᑎᑦᑎᔨ, ᐊᐅᒡᒍᓯᒥᒃ, ᐊᐅᒡᒍᓯᐅᓕᖅᐸᑦ ᐃᓕᓐᓂᐊᖅᑐᕕᓃᑦ ᐃᒡᓗᓕᒑᖅᔪᖕᒥᒃ ᑲᑎᒍᒫᕐᒥᒻᒪᑕ. ᑕᒪᑐᒥᖓᖃᐃ 
ᑐᓴᕈᒪᙱᓚᖅ ᐅᕝᕙᓘᓐᓃᑦ ᑐᓴᖅᑎᑕᐅᓯᒪᙱᓚᖅ ᑲᑎᒪᓂᐅᔪᒫᖅᑐᒥᒃ ᑲᑎᓐᓂᐅᔪᒫᖅᑐᒥᒃ ᐃᒡᓗᓕᒑᖅᔪᖕᒥᒃ 
ᐃᓕᓐᓂᐊᖃᑦᑕᖅᑐᕕᓂᕐᓂᒃ. ᖁᔭᓐᓇᒦᒃ, ᐅᖃᖅᑎᑦᑎᔨ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐊᖅᑎ ᒪᑉᓴᓚᒃ. ᖁᑦᑎᓂᖅᐹᑦ ᑲᑎᒪᔨᖏᓐᓄᑦ ᐱᓕᕆᐊᓕᒃ, ᒥᔅᑕ ᓯᕗᓕᖅᑎ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔨ. ᖃᓄᖏᓛᖅ ᕿᓂᕋᓱᐃᓐᓇᐸᒃᑲᑦᑕ ᐅᖃᖅᑎᑦᑎᔩ 
ᐃᑲᔪᖃᑎᒌᒃᑲᓐᓂᕈᓐᓇᕐᒪᖔᑕ ᑖᒃᑯᐊ ᒐᕙᒪᑐᖃᒃᑯᑦ ᐋᓐᓂᐊᖃᖅᑕᐃᓕᕆᔨᒃᑯᖏᑦ ᑲᒪᕙᓪᓕᐊᒻᒪᑕ ᑕᒪᑐᒥᖓ 
ᐊᒻᒪᓗ ᐃᑲᔪᖅᑕᐅᓪᓗᑎᒃ ᐅᕙᒍᑦ ᒐᕙᒪᒋᔭᒃᑯᖏᓐᓂᑦ ᑖᓐᓇ ᑲᔪᓯᑦᑎᐊᕐᓂᐊᕐᒪᖔᖅ ᑲᔪᓯᑕᐅᑦᑎᐊᕋᓱᑦᑐᑦ 
ᐅᕙᑦᑎᓐᓄᑦ ᑲᑐᔾᔨᖃᑎᒌᑦᑐᑕ. ᖁᔭᓐᓇᒦᒃ, ᐅᖃᖅᑎᑦᑎᔨ.  

ᐅᖃᖅᑎ: ᖁᔭᓐᓇᒦᒃ, ᓯᕗᓕᖅᑎ. ᓯᕗᓪᓕᖅᐹᒥᒃ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᒪᑉᓴᓚᒃ. 
 
ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔨ. ᐊᒻᒪᓗ ᓄᓇᕗᑦ ᒐᕙᒪᒃᑯᖏᑦ ᑕᐃᒪᓐᓇ ᑕᐃᒃᑯᓄᖓ ᐃᑲᔪᓕᒑᕙᑦ 
ᐅᕝᕙᓘᓐᓃᑦ ᑐᒃᓯᕋᕐᕕᐅᓯᒪᔪᒃᓴᐅᒐᓗᐊᕐᒪᑕ, ᖃᓄᑭᐊᖅ ᐃᑲᔪᓕᒑᕙᑦ ᑖᒃᑯᐊ ᓄᓇᕗᑦ ᒐᕙᒪᒃᑯᑦ ᑕᐃᒃᑯᓂᖓ 
ᑲᑎᓐᓇᓱᓐᓂᐊᖅᑐᑎᒃ? ᖁᔭᓐᓇᒦᒃ, ᐅᖃᖅᑎᑦᑎᔨ. 
 
ᐅᖃᖅᑎ: ᖁᔭᓐᓇᒦᒃ, ᒪᑉᓴᓚᒃ. ᐊᐱᖅᑯᑎᒋᔭᐃᑦ ᐱᓕᕆᐊᓕᒻᒧᑦ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ, 
ᒥᓂᔅᑕ ᐊᒡᓘᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᐅᖃᐅᓯᖃᑦᑐᖅ ᑲᑎᒪᓂᐅᓛᖅᑐᒥᒃ 
ᐃᒡᓗᓕᒑᖅᔪᒻᒥ ᑕᐃᒃᑯᓄᖓ ᐃᓕᓐᓂᐊᕐᕆᐊᖃᑦᑕᓚᐅᖅᓯᒪᔪᓄᑦ ᐊᖏᖅᑕᐅᓯᒪᓕᖅᑐᖅ.  
 
ᐊᓯᔾᔨᕈᔪᑉᐸᓪᓚᐃᓚᐅᖅᑑᒐᓗᐊᖅ ᖃᖓ ᐱᒋᐊᕋᔭᕐᒪᖔᑦ ᐊᒻᒪᓗ ᖃᓄᐃᓕᐅᕐᓂᐊᕐᒪᖔᑕ ᐃᑲᔪᖅᑐᐃᓂᐊᕐᖓᑕ 
ᑕᐃᒃᑯᓄᖓ ᐃᓕᓐᓂᐊᕐᕆᐊᖃᑦᑕᓚᐅᖅᓯᒪᔪᓂᒃ ᑕᐃᑲᓂ ᑲᑎᓕᖅᑲᑕ ᐃᒡᓗᓕᒑᖅᔪᒻᒥ. ᑕᐃᓐᓇᓗ ᐋᖅᑭᒃᓱᐃᔪᖅ 
ᑖᒃᓱᒥᖓ ᓇᐅᔮᓐᓃᖔᖅᓯᒪᓪᓗᓂ ᐋᓐᓂᐊᖃᓐᓇᖏᑦᑐᓕᕆᔨᒃᑯᑦ ᑲᓇᑕᒥ ᐊᖏᖅᓯᒪᓕᖅᑐᑦ ᑮᓇᐅᔭᒥᒃ. 
ᐃᑲᔪᖅᑐᐃᓪᓗᑕᓗ ᐅᕙᒍᑦ ᐋᓐᓂᐊᖃᓐᓇᖏᑦᑐᓕᕆᔨᐅᔪᒍᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᒪᑉᓴᓚᒃ. 
 
ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᒃᑯᐊᖃᐃ ᐱᓕᕆᔨᖃᕐᓂᐊᖅᐳᑦ ᓄᓇᕗᑦ ᒐᕙᒪᒃᑯᑦ, 
ᐃᓄᓕᕆᔨᒃᑯᓃᓐᖔᖅᓯᒪᔪᓂᒃ ᑕᐃᑲᓂ ᑲᑎᓐᓂᖃᓕᖅᐸᑕ ᐃᒡᓗᓕᒑᖅᔪᒻᒥ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒪᑉᓴᓚᒃ. ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐊᒡᓘᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐃᓚᒋᓪᓗᓂᐅᒃ ᑖᒃᓱᒪ 
ᑐᒃᓯᕋᐅᑎᓕᐊᕆᔭᐅᓚᐅᖅᑐᖅᑦ ᖃᐃᑕᐅᓚᐅᖅᑐᖅ ᑐᑭᓯᒪᔭᒃᑯᑦ ᑖᒃᑯᐊ ᐱᖃᓯᐅᔾᔨᓯᒪᒻᒪᑕ ᑐᒃᓯᕋᐅᑏᑦ ᑕᐃᒃᑯᐊ 
ᐃᖅᑲᓇᐃᔭᖅᑏᑦ ᑕᐃᑲᓃᑎᑕᐅᓂᐊᖅᑐᑦ ᐃᓅᓯᓕᕆᖃᑦᑕᓂᐊᕐᒪᑕ ᐊᒻᒪ ᐋᖅᑭᒃᓱᐃᖃᑦᑕᓪᓗᑎᒃ ᐃᓕᓐᓂᐊᖅᓯᓐᓈᑦ 
ᑲᑎᒪᓂᐅᓂᐊᖅᑐᓂᒃ. ᑕᐃᒪᓐᓇ ᐃᓚᒋᔭᐅᓂᐊᕐᒪᑕ ᑖᒃᑯᐊ ᐃᓚᒋᔭᖏᑦ ᑕᐃᒃᑯᐊ ᑮᓇᐅᔭᓂᒃ 
ᑐᒃᓯᕋᐅᑎᒋᔭᐅᓚᐅᖅᑐᑦ ᐊᖏᖅᑕᐅᓚᐅᖅᑐᑦ ᑲᓇᑕᒥ ᐋᓐᓂᐊᖃᓐᓇᖏᑦᑐᓕᕆᔨᒃᑯᓐᓄᑦ. ᖁᔭᓐᓇᒦᒃ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᑭᒡᒐᑐᖅᑐᖅ ᖃᒪᓂᑦᑐᐊᕐᒧᑦ, ᒪᓕᒐᓕᐅᖅᑎ ᓯᒪᐃᓚᒃ. 
 
ᐊᐱᖅᑯᑦ 529 - 2(4): ᐋᓐᓂᐊᔪᑦ ᐊᐅᓪᓚᕈᔾᔭᐅᕙᒃᑐᑦ ᖃᖓᑦᑕᐅᓯᖅᑕᐅᕙᓐᓂᖏᑦ (ᓯᒪᐃᓚᒃ) 
 
ᓯᒪᐃᓚᒃ: ᒪ’ᓇ, ᐅᖃᖅᑏ. ᑕᒫᓂ ᐃᒃᓯᕙᑎᓪᓗᖓ ᑕᑯᒥᓇᖅᑰᖏᓐᓇᒪ, ᐅᐊᑦᓯᐊᖅ ᖄᖏᕋᕕᓐᖓ.  
 
ᐅᖃᖅᑏ, ᐊᐱᕆᔪᒪᔭᕋ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᒥᓂᔅᑕᐅᔪᖅ. ᑖᒃᑯᐊ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 
ᐊᑭᓕᖅᑐᐃᕙᒻᒪᑕ ᖃᖓᑦᑕᐅᑎᓂᒃ ᓱᓇᑐᐃᓐᓇᓂᓪᓗ ᐋᓐᓂᐊᕕᒻᒧᑦ ᖃᐅᔨᓴᒐᐅᔭᖅᑐᑐᖃᕆᐊᖃᕌᖓᓪᓘᓐᓃᑦ  
ᐋᓐᓂᐊᕕᓕᐊᕆᐊᖃᑦᑐᖃᕌᖓᓪᓘᓐᓃᑦ, ᐱᓗᐊᖅᑐᒥᒃ ᖃᒪᓂᑦᑐᐊᒥᒃ ᑰᔾᔪᐊᒧᑦ  

ᐅᐃᓂᐸᐃᒡᒧᓪᓘᓐᓃᑦ ᐱᒐᔪᒻᒪᑕ. ᒫᓐᓇᐅᓕᖅᑐᕐᓗ ᑲᖏᕐᖠᓂᕐᒨᕙᓪᓕᐊᓕᖅᖢᓂ. ᖃᓄᑭᐊᖅ ᑎᓯᑎᒋᔪᒥᒃ 
ᒪᓕᒃᓗᐊᑎᑦᓯᕙᑦ ᐋᖅᑮᔭᕌᖓᒥᒃ ᐅᕙᓂ ᐅᑉᓗᒥ ᐊᐅᓚᓂᐊᖅᐳᑎᑦ ᐊᖏᕐᕋᐅᕕᒃᓴᖓᓗ ᓇᓗᓇᐃᖅᐸᑦ ᐅᕙᓂ 
ᐊᖏᕐᕋᕆᐊᖃᓪᓚᕆᑉᐳᑎᑦ. ᑕᒪᓐᓇ ᖃᓄᑭᐊᖅ ᒪᓕᒐᐅᓗᐊᖅᑎᑕᐅᕙ ᑕᒪᒃᑯᓄᖓ ᐃᓄᓐᓄᑦ 
ᐋᓐᓂᐊᖅᕕᓕᐊᖅᐸᑦᑐᓄᑦ ᐱᓗᐊᖅᑐᒥᒃ ᒫᓐᓇᐅᔪᖅ ᑭᕙᓪᓕᕐᒥ? ᒪ’ᓇ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᓯᒪᐃᓚᒃ. ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐃᓄᓕᕆᔨᒃᑯᓐᓄᑦ ᐱᓕᕆᐊᓕᒃ, 
ᒥᓂᔅᑕ ᐊᒡᓘᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖃᖓᑦᑕᐅᑎᒋᖃᑦᑕᖅᑕᖏᑦ 
ᐃᓅᓕᓴᖅᑕᐅᔭᖅᑐᑦᑐᑦ ᐋᖅᑭᓱᖅᑕᐅᖃᑦᑕᖅᑐᑦ ᐅᓪᓗᖓ ᒪᓕᒃᑕᐅᓪᓗᓂ. ᑕᐃᒪᓕ ᐱᔭᕇᖅᑕᐅᔭᕌᖓᑦᑕ 
ᑕᑯᔭᐅᔭᕇᕌᖓᑕ ᖃᖓᑦᑕᐅᑎᔅᓴᖏᑦ ᐋᖅᑭᒃᑕᐅᖃᑦᑕᖅᑐᑦ ᐊᖏᕐᕋᐅᑎᒋᓂᐊᖅᑕᖏᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥᒃ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᓯᒪᐃᓚᒃ. 
 
ᓯᒪᐃᓚᒃ: ᒪ’ᓇ, ᐅᖃᖅᑏ. ᒪ’ᓇ, ᒥᓂᔅᑕ. ᑐᓴᓐᓇᕋᔪᒻᒪᓪᓕ, ᖃᐅᔨᓐᓇᕋᔪᒻᒪᓪᓗ ᓇᒻᒥᓂᖅ ᖃᐅᔨᒐᔪᓚᐅᖅᖢᒍ, 
ᖃᐅᔨᒐᔪᒃᖢᒍᐃᓛᒃ ᒐᕙᒪᒃᑯᓐᓂᓪᓕ ᐃᖅᑲᓇᐃᔭᖅᑐᑦ ᐋᓐᓂᐊᖅᕕᓕᐊᕆᐊᖃᓕᕌᖓᒥᒃ ᐊᒥᓱᑦ ᐃᓛᒃ, 
ᖃᐅᔨᓐᓇᕋᔪᒻᒪᑕᐃᓛᒃ ᖃᑉᓯᓂᒃ ᓯᕗᓂᖓᒍᑦ ᐅᓪᓗᓂᒃ ᑕᐅᓄᓐᖓᖅᐸᒌᖅᑐᑦ. ᓲᕐᓗ ᐅᐃᓂᐸᐃᒡᒨᖅᐸᒌᖅᑐᓘᓐᓃᑦ. 
ᑕᐃᓐᓇ ᑕᑯᔭᐅᕕᒋᓂᐊᖅᑕᓂ, ᖃᐅᔨᓴᖅᑕᐅᕕᒋᓂᐊᖅᑕᓂ ᖃᓂᓗᐊᖏᑎᓪᓗᖑᓘᓐᓃᑦ ᓱᓕ. ᓲᕐᓗ 
ᕼᐋᓚᑕᐃᒋᐊᕋᔮᖅᑐᑦ ᐅᐃᓂᐸᐃᒡᒧᑦ.  
 
ᑕᐃᒪᓐᓇ ᖃᐅᔨᓇᖅᑐᖃᕋᔪᒻᒪᑦ ᒐᕙᒪᒃᑯᓐᓂ ᐃᖅᑲᓇᐃᔭᖅᖢᓂᒃ. ᑕᒪᓐᓇ ᒪᓕᒐᖁᑎᑦᓯᓐᓂᒃ ᓯᖁᒥᑦᓯᕙᓗᐅᕝᕙ 
ᑕᐃᒪᓐᓇᓘᕙ ᐋᖅᑮᔾᔪᑎᒋᔭᐅᓯᒪᕙᓪᓕ ᑕᒪᒃᑯᐊ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑐᑦ? ᒪ’ᓇ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᓯᒪᐃᓚᒃ. ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐊᒡᓘᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐋᖅᑭᔅᓱᐃᑎᓪᓗᑕᓄ ᖃᖓᑦᑕᐅᑎᔅᓴᖏᓐᓂ 
ᐃᓅᓕᓴᖅᑕᐅᔭᖅᑐᖅᑐᑦ ᒐᕙᒪᒃᑯᓄᓪᓗ ᐃᖅᑲᓇᐃᔭᖅᑐᑦ ᑕᐃᒃᑯᐊ ᑕᑕᑎᕆᐊᓖᑦ ᑕᑕᑎᖅᑕᐅᖃᑦᑕᖅᑐᑦ 
ᓇᓗᓇᐃᖅᑕᐅᓪᓗᑎᑦ ᐅᓪᓗᐊ ᑕᑯᔭᐅᕕᔅᓴᖓᑕ. ᐃᖅᑲᓇᐃᔭᖅᑎᕗᑦ ᐋᖅᑭᔅᓱᐃᓂᐊᖅᑐᑦ ᖃᖓᑦᑕᐅᑎᔅᓴᖏᓐᓂᑦ 
ᐊᐅᓪᓚᕐᕕᒋᓂᐊᖅᑕᖓᓄᑦ ᐊᒻᒪᓗ ᐋᖅᑭᔅᓱᐃᓪᓗᑎᑦ ᐅᑎᕐᕕᒋᓂᐊᖅᑕᖓᓄᑦ ᖃᖓᑦᑕᐅᑎᒋᔭᖓᓄᑦ. ᑕᐃᒃᑯᐊ 
ᑐᔪᕐᒥᕕᔅᓴᖏᑦ ᐊᑭᓕᖅᑕᐅᓂᐊᖅᑐᑦ ᑕᕝᕙᓐᖓᑦ ᐅᓪᓘᓐᓄᒃ ᑖᒃᑯᓄᖓᐃᓐᓇᑯᓗᒃ.  
 
ᑕᐃᒪᓕ ᐊᐅᓪᓚᖅᓯᒪᒃᑲᓐᓂᕈᓂ ᓇᒻᒥᓂᖅ ᐊᑭᓖᒐᔭᖅᑐᖅ ᐊᖏᖅᑕᐅᖄᕐᓗᑎᓪᓗ ᐊᖏᔪᖅᑳᖓᓐᓂᑦ 
ᐃᖅᑲᓇᐃᔭᕐᕕᖓᓂ. ᑕᐃᒪᓕ ᐊᑭᓕᖃᑦᑕᖅᑕᕗᑦ ᐃᓄᐃᑦ ᐃᓅᓴᖅᑕᐅᔾᔪᑎᖏᑎᒍᑦ ᓄᓇᕗᑦ ᒐᕙᒪᒃᑯᖏᓐᓄᑦ 
ᐃᓅᓕᓴᖅᑕᐅᔭᖅᑐᑐᑦ ᑕᒪᒃᑯᐊ ᐊᑭᓕᖅᑕᐅᓲᑦ ᑭᓯᐊᓂ ᖃᖓᑦᑕᐅᑎᖓ ᑐᔪᕐᒥᖅᔪᑎᖓᓗ ᑕᕝᕗᖓ ᑭᓱᑯᓗᑦᑐᐊᑦ 
ᑭᓯᐊᓂ ᑕᑯᔭᐅᕕᔅᓴᖓᓄᑦ.  
 
ᑕᐃᒃᑯᐊ ᓴᒃᑯᐃᔾᔪᑎᓂᑦ ᐸᐃᑉᐹᑦ ᑎᑎᕋᖅᓯᒪᔪᑦ ᓴᒃᑯᐃᔭᐅᔾᔪᑎᖏᑦ ᓘᒃᑖᒦᓐᖔᖅᑐᑦ ᐱᔭᐅᔭᕌᖓᒥ. ᑕᐃᒪᓕ 
ᐅᖓᑕᐅᔾᔨᐊᖅᔪᓕᕌᖓᒥ ᑕᐃᒪᓐᓇ ᓇᒻᒥᓂᖅ ᐊᑭᓕᖅᓱᐃᖃᑦᑕᖅᑐᑦ ᑕᐃᒃᑯᐊ ᕿᑲᑲᐃᓐᓇᕆᐊᖅᑐᖃᑦᑕᖅᑐᑦ 
ᓘᒃᑖᒥᑦ ᑕᑯᓚᐅᖅᑳᕋᑎᑦ ᑕᐃᒪᐃᖃᑦᑕᐸᓪᓚᐃᔪᑦ ᐅᐃᓂᐸᐃᒡᒥ. ᖁᔭᓐᓇᒦᒃ.  
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᓯᒪᐃᓚᒃ.  

ᓯᒪᐃᓚᒃ: ᒪ’ᓇ, ᐅᖃᖅᑏ. ᑐᑭᓯᓕᖅᑰᖅᒫᖅᐳᖓ ᑕᒪᒃᑯᐊᓕ ᒐᕙᒪᒃᑯᓐᓂ ᐃᖅᑲᓇᐃᔭᖅᑎᐅᔪᑦ 
ᑕᐅᓇᓃᒃᑲᓐᓂᕈᒪᒍᓂ ᓇᒻᒥᓂᖅ ᕿᑲᕆᐊᕈᒪᓗᓂ, ᑐᔪᕐᒥᕕᓄᓪᓗ ᓱᓇᓄᓪᓗ ᐊᑭᓕᖅᑐᐃᓗᑎᑦ ᑭᓯᐊᓂ. ᑕᐃᓐᓇ 
ᐋᖅᑭᔭᐅᓚᐅᖅᑐᖅ ᑎᒻᒥᓲᒃᑰᕈᑎᔅᓴᖓ ᒐᕙᒪᒃᑯᑦ ᐊᑭᓕᕐᓗᐊᑐᐃᓐᓇᖅᖢᓂ ᓱᓕ ᐊᖏᕐᕋᐅᓕᖅᑎᓪᓗᒍ. ᑕᒪᑐᒥᖓ 
ᑐᑭᓯᖅᑰᖅᐳᖓ ᑕᐃᒪᓐᓇᐃᖅᑰᕐᒪᑦ.  
 
ᒪᑯᓄᖓᓕᑭᐊᖅ ᐃᓄᑐᐃᓐᓇᕐᓄᑦ ᒐᕙᒪᓂᑦ ᐃᖅᑲᓇᐃᔭᖅᑎᐅᖏᑦᑐᓄᑦ? ᖃᓄᖅ ᐋᖅᑮᓯᒪᕙᑦ 
ᑕᐅᓇᓃᒃᑲᓐᓂᕈᐊᖅᑐᖃᕋᔭᖅᐸᑦ ᐃᒻᒪᖃ ᐊᑕᐅᓯᕐᒥᓘᓐᓃᑦ ᒪᕐᕉᓂᓪᓘᓐᓂᑦ ᐊᐃᕕᒃᓴᖓ ᐊᖏᕐᕋᕕᔅᓴᒧᑦ 
ᐋᖅᑭᔭᐅᕌᓂᒃᑎᓪᓗᒍ? ᑕᒪᒃᑯᐊᓕ ᑕᐃᒪᓐᓇᐃᑦᑐᖃᕋᔭᖅᐸᑦ ᐊᑭᓕᔾᔪᑎᔭᐅᑐᐃᓐᓇᐸᑉᐹᑦ ᐊᖏᕐᕋᐅᔾᔪᑎᔅᓴᖏᑦ 
ᐅᕝᕙᓘᕝᕙ ᓇᒻᒥᓂᖅ ᐊᑭᓖᔭᕆᐊᖃᓕᕋᔭᖅᐸ ᑎᒻᒥᓲᖅᑐᕈᑎᔅᓴᒥᑦ ᐊᖏᕐᕋᐅᓂᕐᒧᑦ? ᒪ’ᓇ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᓯᒪᐃᓚᒃ. ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐊᒡᓘᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐃᓚᒋᐊᕐᓗᒍ ᐅᖃᐅᓯᕆᕋᑖᖅᑕᓐᓄᑦ ᐃᒪᓐᓇ 
ᐊᑐᕆᐊᖃᖅᐸᑦ ᑭᓇᑐᐃᓐᓇᖅ ᑕᐃᑲᓂ ᐃᓅᓕᓴᖅᑕᐅᕐᕕᒋᔭᖓᓂ ᐋᖅᑭᑦᑕᐅᒋᐊᒃᑲᓐᓂᖃᑦᑕᖅᑐᑦ 
ᖃᖓᑦᑕᐅᑎᔅᓴᖏᑦ. ᑖᓐᓇ ᐊᓯᔾᔨᖅᑎᕆᐊᖓ ᑕᐃᒃᑯᐊ ᖃᖓᑦᑕᐅᓯᓕᕆᔨᒃᑯᑦ ᑕᐃᒃᑯᐊ ᐊᑭᓖᑎᑦᑎᖃᑦᑕᕐᒪᑕ ᑖᓐᓇ 
ᓇᒻᒥᓂᖅ ᐊᑭᓖᔭᕆᐊᓕᒃ ᐊᓯᔾᔨᖅᑕᐅᔾᔪᑎᒋᔭᖓᓄᑦ.  
 
ᑕᐃᒪᓕ ᑭᒃᑯᑐᐃᓐᓇᐃᑦ ᐃᓄᐃᑦ ᐃᓅᓕᓴᖅᑕᐅᔾᔪᑎᖏᑎᒍᑦ ᐊᑭᓕᖅᑕᐅᖃᑦᑕᖅᑐᑦ ᐋᖅᑭᓱᖅᑕᐅᖃᑦᑕᖅᑐᑦ 
ᖃᖓᑦᑕᐅᑎᔅᓴᖏᑦ ᑕᐃᒪᓐᓇ ᐱᒋᐊᕐᕕᖓᓂᑦ ᓘᒃᑖᒧᑦ ᑕᑯᕕᔅᓴᖓᓄᑦ ᑕᑯᔭᐅᔭᕇᕐᒪᓪᓗ ᐅᑎᕈᑎᔅᓴᖓᓂᑦ 
ᐋᖅᑭᑦᑕᐅᖃᑦᑕᖅᑐᑦ ᑕᐃᒪᓕ ᐅᓪᓗᑲᓐᓂᕐᒥᑦ ᑕᐅᕙᓃᒃᑲᓐᓂᕈᒪᒍᑎᑦ ᓇᒻᒥᓂᖅ ᐊᑭᓖᖃᑦᑕᕋᔭᖅᑐᑦ.  
 
ᐅᕙᒍᑦ ᐊᑭᓖᖃᑦᑕᖏᑦᑐᒍᑦ ᑐᔪᕐᒥᔾᔪᑎᒋᔭᖏᑦ ᑐᔪᕐᒥᕖᑦ ᑕᐃᒃᑯᐊ ᐃᓅᓕᓴᖅᑕᐅᖃᑦᑕᖅᑐᓄᑦ ᑕᑕᓗᐊᖃᑦᑕᕐᒪᑕ 
ᑖᓐᓇ ᐱᔾᔪᑎᒋᓪᓗᒍ ᓘᒃᑖᒥᑦ ᑕᑯᔭᕇᕋᐃᒻᒪᑕ ᐊᖏᕐᕋᐅᑎᔅᓴᖏᑦ ᐋᖅᑭᑦᑕᐅᑲᐅᖅᑐᖃᑦᑕᖅᑐᑦ.  
 
ᑕᐃᒪᓕ ᑕᐃᑲᓃᒃᑲᓐᓂᕈᒪᒍᑎᑦ ᓇᒻᒥᓂᖅ ᐊᑭᓖᔭᕆᐊᖃᕋᔭᖅᑐᑦ ᐊᑭᓖᒃᑲᓐᓂᕆᐊᖃᕐᓂᖅᐸᑕ ᑐᔪᕐᒥᔾᔪᑎᖏᓐᓄᓪᓗ. 
ᑕᐃᒃᑯᐊ ᓇᒻᒥᓂᖅ ᐊᑭᓕᕆᐊᖃᖅᑕᖏᑦ ᑭᓯᐊᓂ ᑕᐃᒪᓐᓇᐃᑐᒃᑲᓐᓃᑦ ᐅᓪᓗᑲᓐᓂᕐᓂᑦ ᑕᐃᑲᓃᓐᓂᐊᑎᓪᓗᒋᑦ 
ᑲᓇᑕᐅᑉ ᒐᕙᒪᒃᑯᖏᑕ ᐃᓄᐃᑦ ᐃᓅᓕᓴᖅᑕᐅᔾᔪᑎᖏᑎᒍᑦ ᐊᑭᓖᖃᑦᑕᖏᒻᒪᑕ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑭᖑᓪᓕᖅᐹᒥ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᓯᒪᐃᓚᒃ.  
 
ᓯᒪᐃᓚᒃ: ᒪ’ᓇ, ᐅᖃᖅᑏ. ᐄ, ᑕᒪᓐᓇ ᑐᑭᓯᔭᐅᑦᑎᐊᖁᓐᓇᑯᓂ ᑖᒃᑯᓄᖓ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 
ᐃᖅᑲᓇᐃᔭᖅᑎᖏᓐᓄᑦ ᓲᕐᓗ ᐅᐃᓂᐱᐊᒡ-ᒥᑦ ᑕᐃᒪᓐᓇᐃᓪᓗᐊᕕᓐᓂᖅᑲᑦ ᑕᒪᒃᑯᐊ ᒐᕙᒪᒃᑯᓐᓂ 
ᐃᖅᑲᓇᐃᔭᖅᑎᐅᖏᑦᑐᑦ ᑕᐅᓇᓃᒃᑲᓐᓂᕈᐊᕋᔭᖅᐸᑕ ᐄ, ᐱᔪᓐᓇᖅᑐᖅ ᑭᓯᐊᓂ ᑐᔪᕐᒥᕕᒃ, ᓂᕆᔾᔪᑎᑐᐃᓐᓇᐃᑦ 
ᓇᒻᒥᓂᖅ ᐊᑭᓕᖅᑐᕐᓗᒋᑦ ᑭᓯᐊᓂ ᑕᐃᓐᓇ ᑎᒻᒥᓲᖅᑐᕈᑎᒋᓂᐊᓚᐅᖅᑕᖓ ᐊᑐᖅᑐᐃᓐᓇᖅᑑᓗᐊᖅᑐᓂ 
ᐊᖏᕐᕋᐅᓂᐊᓕᕈᓂ.  
 
ᑕᖅᑭᐅᓚᐅᖅᑐᒥ ᐃᓄᑐᖃᐅᔫᓐᓂᒃ, ᐅᖃᖅᑏ, ᑲᑎᑎᑕᐅᔪᖃᓚᐅᕐᒪᑦ ᑕᒫᓂ 60 ᐅᖓᑖᓂ ᐅᑭᐅᖃᖅᖢᑎᒃ 
ᑲᑎᑎᑕᐅᓕᓵᑦᑎᐊᑎᓪᓗᒋᒃ ᐅᐃᓂᐱᐃᐊᒡ ᖃᐅᔨᓴᖅᑕᐅᒋᐊᖅᑐᑎᑦ ᑐᐊᕕᕐᓇᖅᑐᒃᑯᑦ ᐋᓐᓂᐊᕕᓕᐊᕈᔾᔭᐅᔪᑦ ᐅᓐᓄᒥ 
ᐊᑕᐅᓯᕐᒥᑦ ᑕᐅᓇᓃᒃᑲᓐᓂᕈᒪᒻᒪᑎᒃ ᐊᖏᖅᑕᐅᖏᒃᖢᑎᒃ ᐅᖃᐅᑎᔭᐅᓕᖅᖢᑎᒃ  

ᓇᒻᒥᓂᖅ ᐊᑭᓖᔭᕆᐊᖃᓕᖅᑐᑦ ᐊᖏᕐᕋᐅᔾᔪᑎᔅᓴᖏᓐᓂᒃ. $3,000 ᐅᖓᑖᓂ ᐊᑭᓖᓕᓚᐅᖅᐳᖅ ᐊᖏᕐᕋᐅᓂᓪᓗᑎᒃ 
ᖃᒪᓂᑦᑐᐊᕐᒧᑦ. ᑕᒪᓐᓇ ᐅᖃᐅᓯᕆᓚᐅᖅᑕᖓ ᒥᓂᔅᑕ ᐋᖅᑭᐅᒪᒐᓗᐊᕐᓂᖅᑎᓪᓗᒍ ᓱᓇᐅᕝᕙ ᑕᐃᓐᓇ 
ᑎᒻᒥᓲᖅᑐᕕᒃᓴᖏᑦ ᐋᖅᑭᒃᓯᒪᔪᑐᖃᐅᓚᐅᖅᑐ ᐊᐱᖅᑐᐃᓐᓇᕐᖢᒍᓗ. ᑕᐃᒪᓐᓇᐃᓐᓂᖅᐸᑦ ᓗᐊᕕᓐᓂᖅᐸᑦ 
ᑖᒃᑯᐊᖃᐃ $3,000 ᐅᖓᑖᓂ ᐊᑭᓖᓚᐅᖅᑐᑦ ᑕᑯᑎᑦᓯᔨᐅᓪᓗᐊᖅᑐᓂ ᐊᑭᓖᓂᕆᓚᐅᖅᑕᒥᓐᓂᒃ ᑮᓇᐅᔭᓂᒃ 
ᐅᑎᕐᕕᐅᔫᓪᓗᐊᕋᔭᖅᑐᖅᑲᐃ? ᒪ’ᓇ, ᐅᖃᖅᑎ.  
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᓯᒪᐃᓚᒃ. ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐊᒡᓘᒃᑲᖅ.  
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᐅᖃᖅᑏ, ᑕᐃᓐᓇ ᐊᑎᖏᑦ 
ᐱᔭᕆᐊᖃᕐᓂᐊᖅᑕᒃᑲ ᐋᖅᑭᒃᓱᖅᑕᐅᑦᑎᐊᒃᑲᓐᓂᕐᓂᐊᕐᒪᑕ ᖃᐅᔨᒋᐊᒃᑲᓐᓂᕐᓗᑎᒍᓪᓗ ᑭᓯᐊᓂᓕ ᐃᒪᓐᓇ 
ᐃᖏᕐᕋᓂᖃᖃᑦᑕᖅᓯᒪᖕᒪᑦ ᐅᑎᖅᑎᑕᐅᒐᔭᖅᑐᖅ ᑖᓐᓇ ᐃᓅᓕᓴᖅᑕᐅᔭᖅᑐᖅᓯᒪᔪᖅ ᑕᐃᒪᓐᓇ 
ᐃᓅᓕᓴᖅᑕᐅᔭᖅᑐᖅᑐᖅ ᐊᐅᓪᓚᖃᑦᑕᕐᒪᑕ ᕿᑲᕆᐊᖃᑦᑕᓐᖏᒻᒪᑕ ᕿᑲᕆᐊᖅᓯᒪᓪᓗᑎᒃ. 
 
ᑭᓯᐊᓂ ᐊᑎᖓ ᐱᔭᕆᐊᖃᕐᓂᐊᖅᑕᕋ ᖃᐅᔨᒋᐊᒃᑲᓐᓂᕐᓂᐊᕋᒃᑯ ᖃᖓᑦᑕᐅᑎᕕᓂᖏᓪᓗ ᖃᐅᔨᒋᐊᕐᓗᒋᑦ 
ᐅᑎᕐᕕᒋᓂᐊᕐᓗᒍ ᑖᓐᓇ ᒪᓕᒐᓕᐅᖅᑎ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ ᒥᓂᔅᑕ. ᑲᑎᒪᔾᔪᑎᔅᓴᕗᑦ 6. ᐅᖃᐅᓯᒃᑯᑦ ᐊᐱᖅᑯᑏᑦ. ᑭᒡᒐᑐᖅᑐᖅ ᐃᖃᓗᐃᑦ ᕿᑎᐊᓄᑦ, 
ᒪᓕᒐᓕᐅᖅᑎ ᑐᑐ. 
 
ᐊᐱᖅᑯᑦ 530 - 2(4): ᐅᖅᓱᐊᓘᑉ ᐊᑭᑦᑐᓗᐊᖅᑕᐃᓕᓂᒃᓴᖓᓄᑦ ᐃᓕᖅᑯᓯᒃᓴᖅ (ᑐᑐ) 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᒋᓂᐊᖅᑕᕋ, ᐊᐱᖅᓱᒃᑲᓐᓂᕈᒪᖕᒥᔪᖓ ᑮᓇᐅᔭᓕᕆᔨᒃᑯᑦ 
ᒥᓂᔅᑕᖓᓐᓄᑦ. 
 
ᐊᑐᓕᖅᑎᑦᑎᓚᐅᙱᒻᒪᑕ ᑕᐃᒃᑯᓂᖓ ᐊᑭᑭᓐᓂᖏᓐᓄᑦ ᐅᖅᓱᐊᓗᐃᑦ ᓂᐅᕕᓵᖁᔨᖃᑦᑕᕐᓂᕐᒧᑦ ᐊᑐᐊᒐᕐᒥᒃ. 
ᑕᑕᒥᒐᒪᒃᑐᖓ ᐊᑐᖅᑕᐅᓐᓂᖏᒻᒪᑦ ᒥᓂᔅᑕ ᐅᖃᖅᑲᐅᖕᒪᑦ ᓄᓇᕗᒥᐅᒡᒎᖅ ᐊᑭᑦᑐᕆᐊᕈᔾᔨᓂᐊᖅᑐᐊᓘᓕᕐᒪᑕ 
ᐅᖅᓱᐊᓗᐃᑦ ᐊᑭᑦᑐᕆᐊᕐᓂᖏᑦ ᐱᔾᔪᑎᒋᓪᓗᒋᑦ. ᐊᑐᓕᖅᑎᑕᐅᖁᓪᓗᒍᓗ ᑕᐃᓐᓇ ᐊᑐᐊᒐᖅ. 
ᓇᓗᓇᐃᖅᓯᓯᒪᔪᓐᓇᕐᐹ ᒫᓐᓇ ᓇᐃᓴᐅᑏᑦ ᑕᐅᑐᒡᓗᒋᑦ ᐅᓪᓗᒥ ᖃᓄᖅ ᐅᖅᓱᐊᓗᐃᑦ ᐊᑭᖏᑦ ᐊᑭᑐᓂᖏᑦ 
ᖃᓄᑎᒋ ᐊᑭᑭᓈᖅᓯᓇᓱᓐᓂᐊᕐᒪᖔᑦᑕ ᐅᖅᓱᐊᓗᐃᑦ ᐊᑭᑐᔪᐊᓘᓕᖅᑎᓪᓗᒋᑦ ᖃᔅᓯᑖᓚᕌᕋᔭᕐᒪᖔᖅ? ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑐᑐ. ᑮᓇᐅᔭᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒻᒪᓗ ᖁᔭᓐᓇᒦᒃ ᐊᐱᖅᑯᑎᒋᔭᐃᑦ.  
 
ᒫᓐᓇ ᑖᒃᑯᓇᓂ ᓈᓴᐅᑎᓂᒃ ᓇᓗᓇᖅᑰᔨᙱᑦᑐᖅ ᐊᑭᑦᑐᕆᐊᕆᐊᖃᕐᓂᐊᖅᑐᖅ ᐅᖅᓱᐊᓗᒃ 
ᐅᒥᐊᖅᔪᐊᖅᑕᐅᒍᑦᑕᐃᓛᒃ. ᓇᓗᓇᖅᑰᔨᙱᑦᑐ. ᐊᒻᒪᓗ, ᑐᑭᓯᖅᑲᐅᓪᓗᖓ ᑖᓐᓇ ᒥᓂᔅᑕᒋᔭᐅᔪᖅ 
ᐃᑯᒻᒪᖅᑯᑎᓕᕆᓂᕐᒧᑦ ᑖᒃᑯᓂᖓ ᒪᓕᒐᓕᐅᖅᑎᓂᒃ ᐱᓇᓱᐊᕈᓯᕆᓂᖅᑕᑦᑎᓐᓂᒃ ᑲᑎᖃᑎᖃᕈᒪᓪᓗᓂ 
ᑐᑭᓯᑎᑦᑎᒋᐊᒃᑲᓐᓂᕈᒪᓪᓗᓂ ᖃᓄᐃᓕᐅᖅᑐᒃᓴᐅᑕᐅᓂᐊᕐᒪᖔᑦᑎᓐᓂᒃ ᑕᐃᑰᓇ ᑕᕙ ᐅᖃᖅᑎᑦᓯᔩ ᐅᖅᓱᐊᓗᖕᒧᑦ 
ᖃᓄᑎᒋ ᐊᒃᑐᖅᑕᐅᓂᖃᖅᑎᒋᓂᐊᕐᒪᖔᑦᑎᓐᓂᒡᓗ ᐊᒻᒪᓗ ᖃᓄᖅᑑᕆᐊᖃᕋᔭᕐᒪᖔᑦᑎᓐᓂᒃ ᑖᓐᓇ ᒥᓂᔅᑕᐅᖃᑎᒐ 
ᐃᑯᒻᒪᖅᑯᑎᓕᕆᓂᕐᒧᑦ ᑖᑦᓱᒧᖓ ᐅᖃᐅᑎᖃᕈᒪᖅᑰᖅᖢᓂ ᐱᓇᓱᐊᕈᓯᕆᓂᐊᖅᑕᑦᑎᓐᓂ ᐅᓪᓗᒥ Full Caucus-
ᖃᖅᑎᓪᓗᒋᑦ ᐅᖃᐅᓯᐅᖅᑰᖅᑲᐅᔪᒧᑦ. ᑕᐃᑰᓇ ᑐᑭᓯᕚᓪᓕᕆᐊᕋᓱᒋᓪᓗᖓ ᐅᖃᖅᑎᑦᓯᔨ ᑖᓐᓇ ᐊᐱᖅᑯᑕᐅᔪᖅ 
ᒫᓐᓇ ᓈᓴᐅᑎᓂᒃ ᐱᓯᒪᙱᖢᖓ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥᒃ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᑐᑐ. 

ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, ᐊᑭᑦᑐᖅᔪᐊᕐᓂᐊᖅᑐᕈᓘᖕᒪᑦ ᒐᕙᒪᒃᑯᓪᓗ ᐃᑲᔪᖅᑐᕈᑎᖓ 
ᐊᑭᑦᑐᕆᐊᕆᐊᖃᕋᔭᕆᓪᓗᑎᒃ ᓈᐃᓴᐅᑎᒥᒃ ᑐᓴᕈᒥᓇᐅᒐᓗᐊᖅ ᑕᖅᑲᒃᑯᐊ ᐸᕐᓇᑉᐸᓪᓕᐊᓂᐊᕐᒪᑕ ᒐᕙᒪᒃᑯᓪᓗ.  
 
ᐅᖃᖅᑏ, ᖃᐅᔨᒪᔪᖓ ᓄᕕᐱᕆᐅᓚᐅᖅᑎᓪᓗᒍ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᖓᑦᑕ ᐱᖁᔭᖓᑦ ᑕᐃᓐᓇ 
ᓇᓗᓇᐃᖅᓯᓚᐅᕐᒪᑦ ᓴᖅᑭᑦᑎᓚᐅᕐᒪᑦ ᐊᑭᑐᓗᐊᙱᑦᑐᒃᑯᑦ ᐆᒻᒪᖅᑯᑎᓂᒃ ᐊᑐᕐᓂᕐᒥᒃ ᑖᓐᓇ 
ᓴᖅᑮᓇᐅᔭᖃᑦᑕᖅᓯᒪᔭᕋ ᐊᕐᕌᒍᓄᑦ ᐊᒥᓱᑲᓪᓚᖕᓄᑦ. 
 
ᓄᓇᕘᑉ ᒐᕙᒪᒃᑯᖏᑕ ᐆᒻᒪᖅᑯᑎᓕᕆᓂᕐᒧᑦ ᐅᐸᓗᖓᐃᔭᐅᑏᑦ ᑮᓇᐅᔭᓕᕆᔨᒃᑯᑦ ᐱᓕᕆᕕᖏᓐᓄᑦ 
ᒥᐊᓂᕆᔭᐅᓚᐅᕐᒪᑦ ᑮᓇᐅᔭᐃᓪᓗ ᐊᑐᐃᓐᓇᕈᖅᑕᐅᓪᓗᑎᒃ ᐊᓯᐊᓂᒃ ᐅᖅᓱᐊᓗᐃᑦ ᐆᒻᒪᖅᑯᑎᖃᕐᓂᕐᒧᑦ ᐊᑐᕐᓂᕐᒥᒃ 
ᐱᓕᕆᕕᒡᓗᒎᖅ ᑖᒃᑯᐊ ᐃᑲᔪᕈᑎᓂᒃ ᖃᐅᔨᓴᐃᓂᐊᕐᒪᑕ. ᒥᓂᔅᑕ ᑐᓴᖅᑎᑦᑎᔪᓐᓇᖅᐸ ᖃᓄᐃᓕᖓᓕᕐᒪᖔᑦ 
ᐱᓕᕆᕕᖓᓂ ᐊᑐᓕᖅᑎᑦᑎᔾᔪᑎᐅᔪᖅ ᐊᑭᑐᓗᐊᙱᑦᑐᒃᑯᑦ ᐆᒻᒪᖅᑯᑎᓄᑦ ᑮᓇᐅᔭᖃᖅᑎᑦᑎᔾᔪᑎᐅᔪᖅ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑐᑐ. ᑮᓇᐅᔭᓕᕆᔨᒃᑯᓐᓄᑦ ᐱᓕᕆᐊᓕᒃ, ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔨ. ᑖᓐᓇ ᒫᓐᓇ ᐱᓯᒪᙱᖢᒍ ᐅᑎᕐᕕᒋᔭᕆᐊᖃᕐᓂᐊᕋᒃᑯ 
ᐅᖃᖅᑎᑦᓯᔨ ᑖᓐᓇ ᐊᐱᖅᑯᑕᐅᓵᖅᑐᖅ ᑖᔅᓱᒥᖓ ᐊᐱᕆᓵᖅᑐᒧᑦ ᑖᓐᓇ ᐅᑎᕐᕕᒋᔭᕆᐊᖃᕐᓂᐊᖅᑕᕋ, 
ᐅᖃᖅᑎᑦᑎᔨ.  
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᒪᓕᒐᓕᐅᖅᑎ ᑐᑐᒪ ᐅᑎᕐᕕᐅᔪᒫᕋᕕᒡᒎᖅ ᐃᕝᕕᑦ ᐊᐱᖅᑯᑎᒋᕋᑖᖅᑕᖓᓄᑦ. 
ᑲᑎᒪᔾᔪᑎᔅᓴᕗᑦ 6. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᑲᖏᕐᖠᓂᐅᑉ ᐅᐊᓐᓇᖓᓄᑦ, ᒥᔅᑕ ᑰᓕ. 
 
ᐊᐱᖅᑯᑦ 531 - 2(4): ᑲᖏᕐᖠᓂᕐᒥ ᐃᑯᒻᒪᖅᑯᑎᑦ ᖃᒥᓚᐅᕐᓂᖓᓄᑦ ᐅᓂᒃᑳᖅ (ᑰᓕ) 
 
ᑰᓕ: ᖁᔭᓐᓇᒦᒃ, ᐅᖃᖅᑏ. ᐊᐱᖅᓱᐊᔾᔪᒍᒪᓪᓗᖓᑦᑕᐅᖅ ᑖᒃᓱᒪ ᒥᒃᓵᓄᑦ ᐅᖅᓱᐊᓗᓕᕆᔨᒧᑦ ᒥᒃᓵᓄᑦ, ᒥᓂᔅᑕ 
ᐃᑯᒻᒪᖅᑯᑎᓕᕆᓂᕐᒧᑦ, ᐱᓗᐊᖅᑐᒥᒃ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᒥᒃᓵᓄᑦ ᐊᐱᖅᓱᕈᒪᔪᖓ.  
 
ᑖᒃᑯᐊ ᐊᕐᕌᒍᑕᒫᖅᓯᐅᑎ ᐅᓂᒃᑳᒥᒃ ᒫᓐᓇᓵᖑᓚᐅᖅᓯᒪᔪᖅ 2007, ᒫᑦᓯ 31, ᐃᓱᓕᑎᓪᓗᒍ ᑖᒃᑯᐊ ᑕᕝᕗᖓ 
ᓴᖅᑭᓚᐅᖅᑕᖏᑦ  ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ. ᑕᕝᕙᓂ ᐅᓂᒃᑳᖅᓯᒪᔪᖅᑕᖃᒻᒪᑕ ᒪᑉᐱᒐᖅ 27-ᐸᒥ, 
ᐃᒪᐃᓕᖓᔪᒥᒃ ᐊᐅᔭᐅᑎᓪᓗᒍᒎᖅ 2006 ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᓄᑖᕌᓗᒻᒥᒃ ᐊᕙᑎᓕᕆᓂᕐᒧᓪᓗ 
ᐱᑎᐊᖅᖢᓂ, Diesel Generator-ᒥᒃ ᑲᖏᖅᖠᓂᕐᒥ ᐃᓕᓯᓚᐅᖅᓯᒪᒻᒪᑦ. ᑖᓐᓇ ᐅᓂᒃᑳᖅ ᐅᖃᖅᖢᓂ ᑖᓐᓇᒎᖅ 
ᑲᖏᕐᖠᓂᕐᒥᒃ ᐆᒻᒪᖅᑯᑎᖃᕐᕕᒃ ᓲᕐᓗ ᓈᒻᒪᑎᐊᖅᑐᒥᒃ Capacity-ᖃᓚᖓᓕᖅᑐᖅ 110-ᐳᓴᓐᑎᒥ of the peak 
load. ᓲᑭᐊᖅ ᑖᓐᓇ ᐊᕐᕌᒍᑕᒫᖅᓯᐅᑎ ᐅᓂᒃᑳᒥ ᐅᓂᒃᑳᖅᓯᒪᔪᖅ ᑕᐃᒪᐃᓚᐅᖏᓚᖅ.  
 
ᒥᓂᔅᑕᖃᐃ ᑕᕝᕗᖓ ᐅᓂᒃᑳᕈᓐᓇᖅᐳᖅ ᑕᐃᓐᓇ ᓄᑖᖅ 2006-ᒥ ᐃᓕᔭᐅᓚᐅᖅᑐᖅ ᐱᐅᖏᑦᑐᕕᓂᐅᕚ ᐅᕝᕙᓗ 
ᐅᕝᕙ ᑕᐃᒃᑯᐊ ᐱᑦᔪᑕᐅᓚᐅᖅᑐᖅ ᓯᖁᒥᖃᑕᐅᓚᐅᖅᐹ ᐅᑭᐅᖅ ᑖᒃᑯᐊ ᓈᒻᒪᒍᓐᓃᑎᓪᓗᒋᑦ ᐆᒻᒪᖅᑯᑎᖃᕐᕕᒃ 
ᑲᖏᕐᖠᓂᕐᒥ. (ᑐᓵᔨᑎᒍᑦ) ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑰᓕ. ᐆᒻᒪᖅᑯᑎᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᐊᐱᖅᑯᑎᒋᔭᖓ ᖁᕕᐊᒋᑦᓯᐊᖅᐸᕋ. 
ᐅᖃᕈᒪᔪᖓᑦᑕᐅᖅ ᑖᒃᑯᓄᖓ ᓄᓇᕗᒻᒥᐅᑕᐅᔪᓄᑦ ᐊᕐᒃᓱᕉᑎᖃᓚᐅᖅᓯᒪᒐᑦᑕ ᑲᖏᕐᖠᓂᕐᒥ ᑕᖅᑭᐅᓚᐅᖅᑐᒥ 
ᐱᕐᓗᐊᕿᔪᖃᑦᑐᐊᓘᓚᐅᖅᑎᓪᓗᒍ ᖃᐅᔨᒪᖅᑯᑎᒋᔭᐅᔪᒥᒃ. 

ᖁᔭᓐᓇᒦᕈᒪᔭᒃᑲᑦᑕᐅᖅ ᑕᐃᒃᑯᐊ ᑲᖏᕐᖠᓂᕐᒥᐅᑕᐅᔪᑦ ᑕᐃᑯᓐᖓᖃᑕᐅᓚᐅᕋᒪᑦᑕᐅᖅ ᑯᐊᐳᕇᓴᓐᑯᑦ 
ᐱᖃᑎᒋᓪᓗᒋᑦ ᑖᒃᑯᓂᖓ ᐅᓂᒃᑳᓂᒃ ᐱᔾᔪᑎᖃᑦᖢᑕ. ᑖᒃᑯᐊ ᐅᓂᒃᑳᕆᔭᐅᓚᐅᖅᓯᒪᔪᑦ ᑲᑎᒪᑎᓪᓗᒋᑦ 
ᑲᖏᖅᖠᓂᕐᒥ ᖃᓄᖅ ᐋᖅᑭᓱᖅᑕᐅᖃᑦᑕᓚᐅᖅᓯᒪᓂᖓ ᑖᓐᓇ ᐅᖃᐅᓯᕆᓚᐅᕋᑦᑎᒍ ᐊᒻᒪᓗ ᐊᓯᖏᓐᓂᒃ 
ᐅᖃᐅᓯᖃᑦᖢᑕ ᐃᑯᒪᖏᓐᓂᒃ, ᐊᐅᓚᐅᑎᖏᓐᓂᒃ.  
 
ᐋᒡᒐ, ᑖᒃᑯᐊ ᐆᒪᖅᑯᑎᓕᕆᔨᒃᑯᑦ ᑯᐊᐳᕋᐃᓴᒃᑯᖏᑦ ᕿᒥᕐᕈᓚᐅᕋᑦᑎᒍ ᐊᐅᓚᐅᑎᖏᑦ ᐃᓛᒃ 
ᐋᖅᑭᓱᖅᑕᐅᓯᒪᖏᓗᐊᖏᓐᓂᖏᓐᓅᓚᐅᖏᑦᑑᒐᓗᐊᖅ ᑭᓯᐊᓂ ᐊᔾᔨᒌᖏᑦᑑᑎᐅᓚᐅᕐᒪᑕ ᓯᖁᑦᑎᐸᓪᓕᐊᓚᐅᖅᐳᖅ 
ᑕᐃᒪᓐᓇ. ᐊᕐᕌᒎᑕᒫᖅᓯᐅᑎ ᑖᓐᓇ 2006-07 ᐅᓂᒃᑳᕈᑎᖃᓚᐅᖅᓯᒪᒻᒪᑦ.  
 
ᑖᒃᑯᐊᓚᑦᑖᑦ ᐱᓯᒪᖏᓇᒃᑭᑦ ᒫᓐᓇ ᖃᓄᐃᓕᐅᓚᐅᖅᓯᒪᒻᒪᖔᑕ ᑕᐃᓐᓇ ᐊᐅᓚᐅᑎᒋᔭᖓᓐ ᖃᐅᒪᖅᑯᑏᓐ 
ᐅᓂᒃᑳᕆᔭᐅᔪᒥᒃ ᑕᒪᓐᓇ ᓴᖅᑭᑎᑕᐅᓚᐅᖅᑐᖅ ᑭᒃᑯᓕᒫᓄᑦ ᑲᖏᖅᖠᓂᕐᒥᒃ ᑲᑎᒪᑎᓪᓗᑕ. ᐊᔾᔨᖏᓐᓂᓪᓗ 
ᑲᑎᒪᔨᐅᔪᖅ ᐱᓯᒪᓪᓗᓂ. ᑖᒃᑯᐊ ᐱᑦᓯᐊᓚᐅᖏᓂᑦᑎᓐᓄᑦ ᐅᕙᒎᔪᒍᑦ ᐱᑦᔪᑎᖃᓚᐅᖏᑦᑐᖅ. ᑕᐃᓐᓇ 
ᖃᐅᒪᖅᑯᑎᓕᐅᕈᑎ ᓈᒻᒪᒋᐊᖃᑦᑐᕕᓂᐅᒐᓗᐊᖅ, ᐃᓛ ᓈᒻᒪᑦᑐᒥᓂᐅᒐᓗᐊᖅ. 
 
ᐅᖃᖅᑎ: ᖁᔭᓐᓇᒥᒃ, ᒥᓂᔅᑕ. ᓯᕗᓪᓕᖅᐹᒥᒃ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᑰᓕ. 
 
ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, ᖁᔭᓐᓇᒦᖅᐸᕋ ᑖᓐᓇ ᐅᓂᒃᑳᕆᔭᖓ ᒥᓂᔅᑕᐅᑉ.  
 
ᐊᖏᖃᑎᒋᓪᓗᒍᓗ ᑖᒃᑯᓂᖓ ᐅᓂᒃᑳᓕᐅᖅᑕᐅᓯᒪᔪᑦ. ᑭᓯᐊᓂ ᐊᕐᕌᒍᑕᒫᖅᓯᐅᑦ ᐅᓂᒃᑳᖅ ᐅᖃᖅᓯᒪᓚᐅᕐᒪᑦ 
ᐃᒪᓐᓇ ᓄᑖᒥᒃ ᐱᖃᓕᖅᑎᓪᓗᒋᑦ ᐊᐅᓚᐅᑎᒥᒃ ᑖᒃᑯᐊᓗ ᓯᕗᓂᒃᓴᒧᑦ ᑕᑯᓐᓇᓂᐊᕐᓗᒋᑦ ᓈᒻᒪᓐᓂᕆᔭᖓ 
ᓇᒻᒪᑎᐊᕐᓂᐊᕐᓕᖅᑐᖅ ᐊᕐᕌᒎᓄᑦ 8-ᓄᑦ ᖁᓕᓄᓪᓘᓐᓃᑦ.  
 
ᑖᒃᑯᐊ ᐱᔾᔪᑎᒋᓪᓗᒋᑦ ᑕᐃᒪ ᐱᕐᓗᐊᕿᓚᐅᖅᑎᓪᓗᒋᑦ ᑲᖏᕐᖠᓂᕐᒥ ᑕᐃᒪᓐᓇᐃᑦᑐᒥᒃ ᐊᐅᓚᐅᑎᒥᒃ, ᑕᐃᒪ 
ᒥᓂᔅᑕᖃᐃ ᐃᓂᖏᖅᓯᓂᐊᖅᐸ ᐊᐅᓚᐅᑎᖏᓐᓂᒃ ᑲᖏᕐᖠᓂᐅᑉ ᖃᐅᒻᒪᖅᑯᑎᖃᕐᕕᓕᐅᕐᕕᒻᒥ ᐊᕐᕌᒍᓄᑦ? 
ᐊᐱᕆᔭᕋ ᒥᓂᔅᑕ ᓂᐅᕕᓐᓂᐊᖅᐱᓰ ᓄᑖᒥᒃ ᐅᕝᕙᓘᓐᓂᑦ ᐃᓛᒃ ᓄᑖᑦᓯᐊᒻᒪᕆᒻᒥᒃ ᐃᓇᖏᓐᓂᐊᖅᐱᓯᐅᒃ? 
ᖁᔭᓐᓇᒦᒃ.  
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑰᓕ. ᐆᒻᒪᖅᑯᑎᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑐᓯᐅᒪᒐᒪ ᐃᒪᓐᓇ ᖃᓄᐃᑦᑑᓂᖓ ᐱᔾᔪᑎᖏᓪᓗᒍ 
ᑕᐃᓐᓇ ᐊᐅᓚᐅᑎᖓ ᐊᑯᓂᐅᓂᖅᓴᖅ ᓲᕐᓗ ᓯᖁᒥᒋᐊᖃᓚᐅᓐᖏᑦᑑᒐᓗᐊᖅ ᑖᒃᑯᐊ ᐊᕐᕌᒍᑕᒫᖅᓯᐅᑏᑦ 
ᐅᓂᒃᑳᓕᐅᖅᑕᐅᓯᒪᔪᑦ ᒪᓕᓪᓗᒋᑦ. ᖃᐅᔨᓴᕋᑦᑎᒍ ᖃᓄᐃᓚᐅᕐᒪᖔᑦ ᐊᒻᒪᓗ ᐃᓱᓕᓚᐅᓐᖏᒻᒪᖔᑦ ᐊᕐᕌᒍᓄᑦ 
ᖁᓕᓄᑦ. 
 
ᑕᐃᒪ ᑲᑎᒪᔨᐅᔪᖅ ᖃᐅᔨᒪᔪᖅ, ᐄ, ᓂᐅᑯᖅᓯᒪᓕᖅᑐᒍᑦ ᓄᑖᒥᒃ ᐊᐅᓚᐅᑎᒥᒃ ᑕᐃᑯᓐᖓᐅᔾᔨᓯᒪᓕᖅᑐᒍᓗ.  

ᕿᒥᕐᕈᓂᐊᖅᑕᕗᑦ ᖃᓄᑎᒋ ᓈᒻᒪᑦᑎᒋᓂᐊᕐᒪᖔᑦ ᐊᒻᒪᓗᑦᑕᐅᖅ ᐃᓱᒪᓕᐅᕐᓂᐊᖅᑐᒍᑦ ᐆᒻᒪᖅᑯᑎᓕᕆᔨᒃᑯᑦ 
ᑯᐊᐳᕋᐃᓴᒃᑯᖏᓐᓄᑦ ᖃᓄᐃᓕᐅᒃᑲᓐᓂᕆᐊᖃᕐᓂᐊᕐᒪᖔᑦᑕ. 
 
ᐅᖃᕈᓐᓇᖅᑐᖓ ᓱᓕᓪᓚᑦᑖᕐᓗᖓ ᒫᓐᓇᐅᔪᖅ ᓈᒻᒪᓐᓂᕆᔭᖓ ᓈᒻᒪᑦᑎᐊᕐᒪᑦ ᒫᓐᓇ ᐊᐅᓚᐅᑎᖏᑦ 
ᐃᓇᖏᖅᑕᐅᑎᓐᓂᐊᖅᐸᕗᑦ. ᐅᓂᒃᑳᑦ ᑖᒃᑯᐊ ᓲᕐᓗ ᐊᑐᖅᓯᒪᒐᑦᑎᒍ ᓄᑖᒥᒃ ᐊᐅᓚᑎᑖᕆᐊᖃᕐᓂᐊᕐᒪᖔᑦᑕ ᑖᒃᑯᐊ 
ᓄᑖᑦ ᖄᖓᒍᑦ ᓂᐅᕕᓚᐅᖅᑕᑦᑕ. ᑖᒃᑯᐊ ᐅᖃᐅᓯᕆᓯᒪᔭᕗᑦ, ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ ᐅᐃᒍᒋᐊᕈᑦ, ᒥᔅᑕ ᑰᓕ. 
 
ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖁᒪᔭᕋ ᒥᓂᔅᑕ ᑖᓐᓇ ᑭᐅᑦᑎᐊᕐᒪᑦ ᐊᒻᒪᓗᑦᑕᐅᖅ 
ᐊᐱᖅᑯᑎᒃᑲᓐᓂᖃᕈᒪᓪᓗᖓ. ᖃᒥᓚᐅᖅᑎᓪᓗᑕ ᕕᕝᕗᐋᕆᒥᑦ ᑖᒃᑯᐊ ᑮᓇᐅᔭᑦ ᐊᑐᖅᑕᐅᓚᐅᖅᑐᑦ 
ᐊᑭᑐᔪᒻᒪᕆᐅᓚᐅᕐᒪᑕᒎᖅ ᑕᒪᓐᓇ ᐱᕐᓗᐊᕿᒍᑕᐅᓚᐅᕐᓂᖓᓄᑦ. 
 
ᒥᓂᔅᑕ ᐅᖃᕈᓐᓇᖅᐹ ᑲᑎᒪᔨᐅᔪᓄᑦ ᐊᒻᒪᓗ ᑭᒃᑯᑐᐃᓐᓇᕐᓄᑦ ᑕᒪᒃᑯᐊ ᐊᑭᓕᖅᓱᐃᒍᑕᐅᓚᐅᖅᑐᑦ 
ᐊᑭᓕᐅᑕᐅᔾᔮᖏᒻᒪᑕ, ᐊᑭᓖᒃᑲᓐᓂᕈᑕᐅᔾᔮᓐᖏᒻᒪᑕ ᑭᒃᑯᑐᐃᓐᓇᕐᓄᑦ ᑲᖏᖅᖠᓂᕐᒥᐅᑕᐅᔪᓄᑦ. ᐊᒻᒪᓗ 
ᑲᖏᕐᖠᓂᕐᒥᐅᑦ (ᐊᑭᓖᒋᐊᖃᔾᔮᓐᖏᑦᑐᑦ) ᑕᐃᓐᓇ ᖃᒥᓚᐅᕐᓂᖓᓄᑦ ᐊᐅᓚᐅᑎ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑰᓕ. ᒥᓂᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒪ ᓯᕗᓪᓕᖅᐹᒥ ᑕᕝᕙᓂ ᑲᑎᒪᓕᕋᑦᑕ 
ᐊᐱᕆᒐᓱᐊᕐᒪᑦ ᑐᑭᓯᒋᐊᕈᒪᓪᓗᓂ ᐊᒻᒪᓗ ᐅᖃᐅᑎᒍᒪᔭᕋ ᓯᕗᓪᓕᖅᐹᒥ, ᐄ ᐊᖏᕈᓐᓇᖅᑕᕋ ᑕᐃᒃᑯᐊ 
ᐊᑭᓕᐅᑎᒋᔭᐅᓚᐅᖅᑐᑦ ᐊᑭᓖᑲᓐᓂᖅᑎᔾᔮᓐᖏᓐᓇᑦᑎᒍ ᐃᓄᐃᑦ.  
 
ᐊᒻᒪᓗ ᐅᖃᐅᑎᑦᑎᐊᕈᓐᓇᖅᖢᒍ ᑲᑎᒪᔨᐅᔪᖅ ᑖᒃᑯᐊ ᑮᓇᐅᔭᓂᒃ ᐊᐅᓚᑦᑎᔩᑦ ᐅᖃᓚᐅᕐᒪᑕ, ᐃᓛᒃ ᐊᑭᓖᒐᔅᓴᒥᑦ 
ᐱᑎᑕᐅᓚᐅᕐᒪᑕ ᒥᓕᐊᑦᑖᓚ ᐅᖓᑖᓄᑦ ᐊᑭᓖᒋᐊᖃᕐᓂᐊᕋᑦᑕ ᖃᒥᓚᐅᕐᓂᖓᓄᑦ ᐃᓪᓗᓕᕆᔨᒃᑯᓐᓄᓪᓗ 
ᐊᑭᓖᒋᐊᖃᕐᓂᐊᕆᓪᓗᑕ ᐃᓱᐃᓪᓕᐅᕈᑎᒋᓚᐅᖅᑕᖏᓐᓄᑦ ᐱᔾᔪᑎᖃᖅᑐᑕ ᑲᖏᖅᖠᓂᕐᒥᐅᑕᓄᓪᓗ ᑖᒃᑯᐊᓗᑦᑖᑦ 
ᐊᑭᓕᖅᑕᐅᓂᐊᖅᑐᑦ. 
 
ᑕᐃᒪ ᑖᒃᑯᐊᓗᑦᑖᑦ ᐊᑭᓕᖅᑕᐅᖁᔭᐅᓯᒪᒻᒪᑕ ᐊᒻᒪᓗᑦᑕᐅᖅ ᑲᖏᕐᖠᓂᕐᒥᐅᑕᐅᔪᑦ ᐊᑭᓖᒃᑲᓂᖅᑎᑕᐅᔾᔮᓐᖏᑦᑐᑦ 
ᑕᒪᓐᓇ ᐱᔾᔪᑎᒋᓪᓗᒍ ᖃᒥᓚᐅᕐᓂᖏᑦ ᑲᖏᖅᖠᓂᕐᒥᐅᑦ, ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ ᐲᑯ. ᑭᖑᓪᓕᖅᐹᖅ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᑰᓕ. 

ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᑭᖑᓪᓕᖅᐹᖑᔪᖅ ᖁᔭᓐᓇᒦᕈᒪᓪᓗᒍ ᒥᓂᔅᑕ ᑖᓐᓇ ᑐᓴᕐᓂᕐᒪᑦ 
ᑲᖏᕐᖠᓂᕐᒥᐅᑕᐅᔪᓄᑦ. ᖁᔭᓐᓇᒦᒃ. 
 
>>ᐃᓪᓚᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑰᓕ. ᐊᐱᖅᑯᑎᑕᖃᖅᑲᐅᓐᖏᒻᒪᑦ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐃᖃᓗᐃᑦ 
ᕿᑎᐊᓄᑦ, ᒥᔅᑕ ᑐᑐ. 
 
ᐊᐱᖅᑯᑦ 532 - 2(4): ᐃᖅᑲᓇᐃᔭᖅᑎᓄᑦ ᐊᑦᑕᓇᖅᑕᐃᓕᑎᑦᑎᓂᕐᒧᑦ ᐋᓐᓂᖅᑐᓕᕆᓂᕐᒧᓪᓗ 

ᐱᒋᐊᖅᑎᑕᐃᑦ (ᑐᑐ) 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᐊᐱᖅᑯᑎᒋᓂᐊᖅᑕᕋ ᑖᓐᓇ ᓄᑖᒧᑦ ᐃᖅᑲᓇᐃᔭᕐᓂᕐᒧᑦ 
ᐅᔾᔨᖅᑐᖅᑎᐊᕆᐊᖃᕐᓂᕐᒧᑦ ᓇᓪᓕᐅᒃᑯᒫᓄᓪᓗ ᒥᓂᔅᑕᐅᔪ.  
 
ᑕᐃᓐᓇ, ᑖᓐᓇ ᒪᓕᒐᖓᑦ ᓇᓪᓕᐅᒃᑯᒫᓕᕆᔨᒃᑯᑦ ᐃᖅᑲᓇᐃᔭᕐᓗᑎᒃ ᐋᓐᓂᖅᑐᑦ ᐱᔾᔪᑎᒋᓪᓗᒋᑦ 
ᑐᑭᓯᒋᐊᕈᑎᔅᓴᖃᓕᕐᒪᑕ ᑕᒪᒃᑯᓂᖓ ᐱᔭᕆᐊᑐᔪᓂᑦ ᖃᓄᖅ ᐊᑭᓕᖅᑕᐅᔪᓐᓇᕋᔭᕐᒪᖔᕐᒥᒃ. ᑕᖅᑭᐅᓚᐅᖅᑐᒥᒃ 
ᑕᐃᓐᓇ ᑲᒪᔨᒋᔭᐅᔪᖅ ᖃᐅᔨᒪᑎᒋᔭᐅᔪᖅ ᓄᖅᑲᓚᐅᕐᒪᑦ ᑖᒃᑯᓄᖓ ᐊᐱᖅᓱᖅᑕᐅᓪᓗᓂ ᐱᖁᑎᒋᔭᐅᔪᓄᑦ. 
ᑕᐃᒪᖃᐃ ᓄᑖᒥᖅᑲᐃ ᐃᖅᑲᓇᐃᔭᖅᑎᑖᖅᓯᒪᓕᖅᐸᖅᑲᐃ ᒫᓐᓇᒧᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑐᑐ. ᐱᓕᕆᐊᓕᒃ ᐃᖅᑲᓇᐃᔭᖅᑐᓕᕆᔨᒃᑯᑦ, ᐊᑦᑕᓇᖅᑕᐃᓕᔪᓕᕆᓂᕐᒧᓪᓗ 
ᑕᐅᖅᓯᖅᑕᐅᓂᖏᓐᓄᓪᓗ ᑲᒥᓴᓐ, ᒥᓂᔅᑕ ᐹᓇᐸᔅ. 
 
ᐊᖓᔪᖅᑳᖅ ᓖᕙᐃ ᐹᓇᐸᔅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒃ, ᒥᔅᑕ ᑐᑐ. ᐄ, ᐃᓛᒃ ᓄᖅᑲᓚᐅᕐᒪᑦ ᑕᐃᓐᓇ 
ᑕᒪᑐᒥᖓ ᐃᖅᑲᓇᐃᔮᖃᖅᑐᖅ. ᒫᓐᓇ ᕿᒥᕐᕈᔭᕗᑦ ᑖᓐᓇ. ᖃᐅᔨᓯᒪᓕᑐᐊᕈᑦᑕ ᑖᔅᓱᒧᖓ ᐃᓂᒋᔭᐅᔪᒧᑦ ᒥᔅᓵᓄᑦ 
ᑭᐅᔪᓐᓇᓂᐊᖅᑕᕋ ᑖᓐᓇ. ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥ ᐅᐃᒍᒋᐊᕈᑦ, ᒥᔅᑕ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖃᐅᔨᒪᒐᑦᑕ ᑕᐃᒃᑯᐊ ᓇᓪᓕᐅᒃᑯᒫᓕᕆᔨᒃᑯᑦ ᐃᖅᑲᓇᐃᔭᕐᕕᒻᒥ ᑖᒃᑯᐊ 
ᐱᒻᒪᕆᐅᔪᓂᑦ ᐱᓕᕆᐊᔅᓴᖃᕐᒪᑕ ᓇᓪᓕᐅᒃᑯᒫᖃᖅᑎᑦᑎᒋᐊᖃᕐᒪᑕ ᐋᓐᓂᖅᑐᖃᑳᓪᓚᓂᖅᐸᑦ ᐃᖅᑲᓇᐃᔭᖅᑎᓂᑦ. 
ᐅᖃᐅᑎᔭᐅᓯᒪᒐᒪ ᐃᖃᓗᓕᕆᔨᒃᑯᓐᓂ ᑕᕝᕙᓂ ᕿᑭᖅᑖᓗᒻᒥ ᐅᒥᐊᖅᔪᐊᖓᓂ ᑕᐃᒪᓐᓇ 
ᓇᓪᓕᐅᒃᑯᒫᖅᑖᖅᑎᑕᐅᔪᓐᓇᖃᑦᑕᖏᒻᒪᑕ. ᑕᐃᒪ ᐅᖃᕈᓐᓇᖅᐹ ᒥᓂᔅᑕ ᑕᐃᒃᑯᐊ ᖃᓄᐃᑦᑐᒥᑦ ᐊᑐᐊᒐᖃᓕᕐᒪᖔᑕ 
ᑕᒪᑐᒪ ᒥᔅᓵᓄᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑐᑐ. ᐃᖅᑲᓇᐃᔭᖅᑐᓕᕆᓂᕐᒧᑦ, ᐃᖅᑲᓇᐃᔭᖅᑐᓕᕆᔨᒃᑯᑦ ᐊᑦᑕᓇᖅᑕᐃᓕᒪᓂᕐᒧᓪᓗ 
ᑕᐅᖅᓰᔪᓕᕆᔨᒃᑯᓪᓗ ᐱᓕᕆᐊᖃᖅᑐᓄᑦ ᐱᓕᕆᐊᓕᒃ, ᒥᓂᔅᑕ ᐹᓇᐸᔅ.  
 
ᐊᖓᔪᖅᑳᖅ ᓖᕙᐃ ᐹᓇᐸᔅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ ᒥᓂᔅᑕᐅᖃᑎᒋᔭᕋ ᐅᐊᓕᓂᕐᒥ ᒥᔅᑕ ᒥᐅᓪᑕᓐᐳᒍ 
ᑕᐅᕙᓂ ᑲᑎᒃᖢᑕ ᑕᐅᕙᓂ ᖃᖓᑦᑎᐊᕋᑖᖑᓚᐅᖅᑐᖅ ᑕᒪᑐᒥᖓ ᐅᖃᐅᓯᖃᓚᐅᕋᑦᑕ.  

ᐅᕙᖓᓕ ᑐᑭᓯᐅᒪᔭᖓᒍᑦ ᑕᕝᕗᖓᐃᓛᒃ ᐱᔪᓐᓇᕐᓂᖃᕋᑦᑕ 12-Miles-ᒧᑦ ᑭᓪᓕᖃᖅᑐᒥᑦ ᑕᒪᒃᑯᐊ 
ᐅᖓᑖᓅᑐᐊᖅᐸᑦ ᑕᒪᒃᑯᐊ Overseas-ᒥᑦ ᑕᐃᔭᐅᓂᕋᖅᑕᐅᒻᒪᑕ ᐃᖃᓗᒐᓱᒃᑏᑦ. ᑕᐃᒪᓐᓇᐃᑎᓪᓗᒋᑦ ᑖᒃᑯᐊ 
ᑲᒻᐸᓂᒋᔭᐅᔪᑦ ᓇᒻᒥᓂᖅ ᓇᓪᓕᐅᒃᑯᒫᖃᕆᐊᖃᕐᒪᑦ ᑕᒪᒃᑯᓂᖓ ᐃᖅᑲᓇᐃᔭᖅᑎᒋᔭᒥᓐᓂᒃ. ᓱᕐᓗᒃᑕᐅᖅ 
ᖃᖓᑕᓲᖅᑏᑦ ᓇᒧᑐᐃᓐᓇᖅ ᖃᖓᑕᕋᔭᓲᖑᒻᒪᑕ ᑲᒻᐸᓂᒋᔭᖏᓐᓂ cover-ᑕᐅᓯᒪᓪᓗᑎᑦ. ᑕᕝᕘᓇ 99. 
ᑕᐃᒪᓐᓇᐃᑎᓪᓗᒍ ᑕᒪᓐᓇ ᑕᐃᒪᓐᓇᐃᓕᖓᒻᒪᑦ ᐱᔪᓐᓇᕐᕕᖃᓐᖏᓇᑦᑕ ᑭᓯᐊᓂ ᑕᕝᕗᖓ 12 mile ᑎᑭᒃᖢᒍ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ ᐅᐃᒍᒋᐊᕈᑦ, ᒥᔅᑕ ᑐᑐ.  
 
ᑐᑐ (ᑐᓵᔨᑎᒍᑦ): ᖁᔭᓐᓇᒦ, ᐅᖃᖅᑏ. ᑖᓐᓇ ᐆᒃᑑᑎᒋᔭᐅᔪᓐᓇᖂᕐᒪᑦ ᐱᖁᔭᖅᐳᑦ ᑖᒃᑯᐊ 
ᐋᖅᑭᐅᒪᑦᑎᐊᓗᒃᑖᕈᓐᓇᖏᒻᒪᑕ ᑕᒪᐃᓐᓂᒃ ᐋᖅᑭᑦᑕᐅᒋᐊᖃᖅᑑᒐᓗᐊᓂᑦ ᐋᖅᑭᑦᑕᐅᓯᒪᖃᑦᑕᖏᒻᒪᑕ, ᑕᐃᒪᓕ 
ᐃᓱᒪᔅᓴᖅᓯᐅᑦᑎᐊᖃᑦᑕᕆᐊᖃᕋᓗᐊᕋᑦᑕ ᐱᖁᔭᓕᐅᓕᕌᖓᑕ.  
 
ᑖᒃᑯᐊ ᑲᑎᒪᔨᖏᓪᓗ ᓇᓪᓕᐅᒃᑯᒫᓕᕆᔨᒃᑯᑦ ᐊᒻᒪᓗ ᑕᒪᒃᑯᐊ ᐃᖃᓗᓕᕆᔨᐅᔪᑦ ᓲᕐᓗ ᐊᑭᓖᒍᔾᔭᐅᓯᒪᔭᕆᐊᖃᕐᒪᑕ 
ᓇᓪᓕᐅᒃᑯᒫᑎᒍᑦ. ᑕᐃᒪ ᒥᓂᔅᑕᖃᐃ ᐱᓕᕆᖃᑎᒋᔭᒥᓂᒃ ᓄᓇᑦᓯᐊᕐᒥ ᒥᔅᑕ ᒥᐅᓪᑕᓐᐳᒍᒥᑦ ᐱᓕᕆᖃᑎᖃᕈᓐᓇᖅᐹ 
ᑕᒪᓐᓇ ᐃᓱᒫᓘᑎᒋᔭᐅᔪᖅ ᑲᒪᒋᔭᐅᖁᓪᓗᒍ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑐᑐ. ᒥᓂᔅᑕ ᐱᓕᕆᐊᓕᒃ ᐃᖅᑲᓇᐃᔭᖅᑏᑦ ᖃᓄᐃᑦᑕᐃᓕᔭᕆᐊᖃᕐᓂᖓᓄᑦ, 
ᒥᓂᔅᑕ ᐹᓇᐸᔅ.  
 
ᐊᖓᔪᖅᑳᖅ ᓖᕙᐃ ᐹᓇᐸᔅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐄ, ᑖᓐᓇ ᒥᓂᔅᑕᐅᖃᑎᒐ ᐱᓕᕆᖃᑎᒋᔪᓐᓇᖅᑕᕋ 
ᑕᒪᑐᒪ ᒥᔅᓵᓄᑦ ᑭᓯᐊᓂ ᐃᒪᓐᓇᐃᓕᖓᒻᒪᑦ ᑖᓐᓇ ᑎᑎᕋᕐᕕᒋᔭᕗᑦ ᓄᓇᕗᒻᒧᑦ ᓅᑕᐅᓚᐅᓐᖏᓐᓂᖓᓂ ᑕᑲᓇᓐᖓᑦ 
ᓂᐅᕙᓪᓛᒥᑦ ᑕᒪᓐᓇ ᐃᓗᐊᓐᖏᓕᐅᕈᑎᒋᓂᐊᕋᑦᑎᒍ ᑭᓯᐊᓂ ᑖᓐᓇ ᓅᑕᐅᓯᒪᓕᖅᐸᑦ ᑎᑎᕋᕐᕕᒋᔭᕗᑦ ᑕᒪᐅᖓ 
ᓄᓇᕘᒧᑦ ᑕᒪᓐᓇ ᐃᓗᐊᖅᓯᕚᓪᓕᕋᔭᖅᑰᕐᒪᑦ. ᑕᒪᓐᓇ ᐱᓕᕆᖃᑎᒋᓂᐊᖅᐸᕋ ᑕᒪᑐᒪ ᒥᔅᓵᓄᑦ ᐊᒻᒪ 
ᓅᑦᑎᓇᓱᐊᕐᓂᐊᖅᐳᖓ ᐊᐱᕆᓂᐊᖅᐳᖓ ᑖᓐᓇ ᓅᑕᐅᔪᓐᓇᕐᒪᖔᖅ ᑎᑎᕋᕐᕕᒋᔭᕗᑦ ᓂᐅᕙᓪᓛᒥᑦ ᓄᓇᕗᒻᒧᑦ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑭᖑᓪᓕᖅᐹᖅ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇᑦᑕᐅᖅ ᐅᖃᐅᓯᕆᓯᒪᔭᕋ ᑕᒪᓐᓇ ᐊᕐᕌᒎᓯᒪᓕᖅᑐᓂᑦ ᑖᒃᑯᐊ 
ᓇᓪᓕᐅᒃᑯᒫᓕᕆᔨᒃᑯᑦ ᐱᔾᔪᑎᒋᓪᓗᒋᑦ ᐅᓗᕆᐊᓇᖅᑐᒦᒋᐊᖃᖏᓐᓂᖏᓪᓗ ᑖᒃᑯᐊ ᐃᖅᑲᓇᐃᔭᖃᑦᑕᖅᑐᑦ 
ᖃᐅᔨᒪᓗᒃᑖᕋᑦᑕ. . . ᑖᓐᓇ ᐊᓯᔾᔨᑐᐃᓐᓇᖅᓯᒪᔫᒐᓗᐊᖅ ᐊᑎᖓ ᓇᓪᓕᐅᒃᑯᒫᓕᕆᔨᒃᑯᑦ ᐊᑎᕆᔭᖓ.  
 
ᐱᓕᕆᖃᑎᒌᓚᐅᖅᓯᒪᒐᒃᑭᑦ ᑖᒃᑯᐊ ᑳᓐᑐᕌᒃᑎᑦᑎᓂᕐᒧᑦ ᐱᔾᔪᑎᖃᖅᓱᑕ ᑖᒃᑯᐊ ᑲᑎᒪᔨᐅᔪᑦ ᓄᓇᑦᓯᐊᒧᓪᓗ 
ᓄᓇᕗᒧᓪᓗ ᐊᑕᒻᒪᑕ. ᑕᐃᒪᓐᓇ ᑳᓐᑐᕌᑎᑦᑎᖃᑦᑕᖅᖢᑎᓪᓗ ᐊᔾᔨᒌᓐᖏᑦᑐᓂᑦ ᓄᑖᒥᓪᓗ ᐊᑎᖃᓕᖅᖢᑎᒃ ᑖᒃᑯᐊ. 
ᒥᓂᔅᑕ ᐅᖃᕈᓐᓇᖅᐸ ᐅᕙᑦᑎᓐᓄᑦ ᓄᓇᕗᒻᒥᐅᑕᐅᓪᓗᑕᖔᕐᓕ ᑖᒃᑯᐊ ᐅᖃᐅᓯᕆᖅᑲᐅᔭᒃᑲ ᓄᓇᕗᒻᒥ 
ᓇᒻᒥᓂᖃᑦᑐᑦ ᐃᑲᔫᑎᖏᑦ ᑖᒃᑯᐊ ᐱᑦᔪᑎᒋᓪᓗᒋᑦ ᑳᑦᑐᓛᒃᑖᖅᑎᑕᐅᔪᓐᓇᖃᑦᑕᕋᔭᕐᒪᖔᑕ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑐᑐ. ᒥᓂᔅᑕ ᐱᓕᕆᐊᓕᒃ ᐃᖅᑲᓇᐃᔭᖅᑏᑦ 
ᐊᑦᑕᓇᖅᑕᐃᓕᔭᕆᐊᖃᕐᓂᖏᓐᓄᑦ, ᒥᔅᑕ ᐹᓇᐸᔅ. 
 

 



ᕿᑎᖅᑰ, ᒪᐃ 22, 2008 ᓄᓇᕘᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ   
 

4074

ᐊᖓᔪᖅᑳᖅ ᓖᕙᐃ ᐹᓇᐸᔅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐄ, ᑖᒃᑯᐊ ᓄᓇᕗᑦ ᒐᕙᒪᒃᑯᖏᑦ 
ᓴᖅᑭᔮᖅᑎᑦᑎᖃᑦᑕᖅᑐᑦ ᑕᒪᒃᑯᓂᖓ ᑳᑦᑐᓛᒃᑖᕈᒪᔪᓂᒃ. ᐱᕕᖃᑦᑎᑎᑦᑎᐊᖃᑦᑕᖅᑐᒍᑦ ᑕᐃᒪᓐᓇᐃᓕᖓᔪᓂᒃ ᐃᓛᒃ, 
ᐱᔪᒪᔪᐃᑦ ᐱᕕᖃᑦᑎᑦᑎᐊᖃᑦᑕᖅᑕᕗᑦ ᑕᒪᒧᖓ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᒪᓕᒐᓕᐅᖅᑏᑦ, ᐅᔾᔨᕆᓂᐊᖅᑕᓯ ᐊᐱᖅᓱᕐᓇᐅᑉ ᓯᕿᓐᖑᔭᖓ ᓄᖑᓯᒪᓕᕐᒥᒻᒪᑦ. 
ᑲᑎᒪᒡᔪᑎᔅᓴᑎᓐᓄᑦ ᓅᒋᐊᕐᓗᑕ. ᑲᑎᒪᔾᔪᑎᔅᓴᑦᑖ 7-ᒋᔭᖓᑦ. ᑎᑎᖅᑲᒃᑯᑦ ᐊᐱᖅᑯᑏᑦ. ᐱᑕᖃᓐᖏᑉᐸᑦ, 
ᑲᑎᒪᔾᔪᑎᔅᓴᕗᑦ 8. ᑭᐅᔾᔪᑏᑦ ᑎᑎᖅᑲᒃᑯᑦ ᐊᐱᖅᑯᑕᐅᓚᐅᖅᑐᓄᑦ. ᒥᔅᑕ ᑯᐊᒃ.  
 

ᑲᑎᒪᔾᔪᑎᒃᓴᖅ 8: ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ* 
 
ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 009 - 2(4): ᐃᓕᓐᓂᐊᑦᑎᐊᕐᓂᒥᓂᖏᑦ ᐊᕐᕕᐊᕐᒥᐅᑦ (ᑎᑎᕋᖅᑎ) 
 
ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 010 - 2(4): ᓯᐊᒻᒪᖅᑎᕆᓂᐅᑉ ᖃᓄᐃᓕᖓᓕᕐᓂᖓ(ᑎᑎᕋᖅᑎ) 
 
ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 011 - 2(4): ᐅᖅᓱᐊᓗᒻᒥᒃ ᐊᑭᑦᑐᓗᐊᖅᑕᐃᓕᒍᑎᒃ ᐊᓯᖏᓪᓗ 
(ᑎᑎᕋᖅᑎ) 
ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 012 - 2(4): ᐊᕐᕌᒍᑕᒫᑦ ᐅᖅᓱᐊᓗᒃᑖᕈᑎᑦ (ᑎᑎᕋᖅᑎ) 
 
ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒪ ᓴᖅᑭᑎᑦᓯᓂᐊᕋᒪ ᑖᒃᑯᐊ ᐊᐱᖅᑯᑎᒃᑯᑦ 
ᐊᐱᖅᑯᑕᐅᔪᓂᒃ ᑭᐅᔾᔪᑕᐅᓂᐊᖅᑐᑦ ᑕᕝᕙᓃᑦᑐᑦ ᑕᕝᕙ ᑎᑎᕋᕐᕕᓐᓂ ᑕᒪᕐᒥᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᑲᑎᒪᔾᔪᑎᔅᓴᕗᑦ 8. ᑭᐅᔾᔪᑏᑦ ᑎᑎᖅᑲᒃᑯᑦ ᐊᐱᖅᑯᑕᐅᓚᐅᖅᑐᓄᑦ. ᐱᑕᖃᓐᖏᑉᐸᑦ, ᑲᑎᒪᔾᔪᑎᔅᓴᕗᑦ 9. 
ᑭᐅᔾᔪᑏᑦ ᒪᑐᐃᖅᓯᒋᐊᖓᐅᑕᐅᓚᐅᖅᑐᓄᑦ. ᐱᑕᖃᓐᖏᑉᐸᑦ, ᑲᑎᒪᔾᔪᑎᔅᓴᕗᑦ 10. ᐊᑎᓕᐅᖅᓯᒪᔪᑦ. 
ᑲᑎᒪᔾᔪᑎᔅᓴᕗᑦ 11. ᑐᓴᖅᑎᑎᔾᔪᑏᑦ ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᑐᓪᓗ. ᑲᑎᒪᔾᔪᑎᔅᓴᕗᑦ 12. 
ᑐᓴᖅᑎᑎᔾᔪᑎᖏᑦ ᑲᑎᒪᔨᕋᓛᑦ ᕿᒥᕐᕈᔭᐅᓂᖏᓐᓄᑦ ᐱᖁᔭᔅᓴᐃᑦ. ᑲᑎᒪᔾᔪᑎᔅᕗᑦ 13. ᓴᖅᑭᖅᑕᐅᓂᖏᑦ 
ᑎᑎᖅᑲᐃᑦ. ᐃᖃᓗᐃᑦ ᕿᑎᐊᓄᑦ ᒪᓕᒐᓕᐅᖅᑎ, ᑐᑐ. 
 

ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ 
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 224 - 2(4): ᐋᓐᓂᐊᔪᓂᑦ ᐊᐅᓪᓚᐅᔾᔨᓂᕐᒧᑦ ᑳᓐᑐᕌᑦ - ᑎᑎᕋᖃᑦᑕᐅᑎᒍᑎᒥᓃᑦ 

ᒥᓂᔅᑕᒥᒃ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓂᑦ ᐃᓄᓕᕆᔨᒃᑯᓐᓂᓗ (ᑐᑐ) 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒪ ᓴᖅᑭᑎᑦᑎᔪᒪᔪᖓ ᐅᑯᓂᖓ ᑎᑎᖅᑲᓂᒃ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ ᒥᓂᔅᑕᖓ ᐊᒻᒪᓗ ᐅᕙᖓᓗ ᑎᑎᕋᖃᑦᑕᐅᑎᖃᓚᐅᕋᓐᓄᑦ ᑖᒃᑯᐊ 
ᑳᓐᑐᕌᒃᒋᔭᐅᔪᑦ ᐊᐅᓚᑎᑦᑎᖃᑦᑕᓂᕐᒧᑦ ᐱᑦᔪᑎᒋᓪᓗᒍ ᑕᒻᒪᖅᓯᒪᔪᖅᑕᖃᕐᓂᖓ ᐱᑦᔪᑎᒋᓪᓗᒍ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑐᑐ. ᑲᑎᒪᔾᔪᑎᔅᓴᕗᑦ 13. ᓴᖅᑭᖅᑕᐅᓂᖏᑦ ᑎᑎᖅᑲᐃᑦ. ᒥᓂᔅᑕ ᐲᑯ. 
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 225 - 2(4): ᖁᓪᓕᖅ ᐃᑯᒻᒪᖅᑯᑎᓕᕆᔨᒃᑯᑦ ᐊᕐᕌᒍᑕᒫᑦ ᐅᓂᒃᑳᖓᑦ ᒫᑦᓯ 31, 

2007 (ᐲᑯ) 
 
*ᑎᑎᕋᖅᓯᒪᔪᑦ ᑐᑭᓯᒋᐊᕈᑎᖏᓐᓃᑦᑐᖅ ᑭᐅᔾᔪᑎᒃ ᑎᑎᖅᑲᑯᑦ ᐊᐱᖅᑯᑕᐅᓚᐅᖅᑐᓄᑦ 9 - 2(4), 10 - 2(4), 11 
- 2(4), ᐊᒻᒪ 12 - 2(4) ᑐᖅᑯᖅᑕᐅᓯᒪᔪᑦ ᑎᑎᕋᖅᑎᒧᑦ. 

 



ᕿᑎᖅᑰ, ᒪᐃ 22, 2008 ᓄᓇᕘᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ   
 

4075

ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒪ ᐅᑯᐊ ᓴᖅᑭᑎᒍᒪᒐᒃᑭᓐ: 
 

• ᖁᓪᓕᖅ ᐆᒪᖅᑯᑎᓕᕆᔨᒃᑯᑦ ᑯᐊᐳᕋᐃᓴᒃᑯᖏᑕ ᐊᕐᕌᒎᑕᒫᖅᓯᐅᑎᖏᑦ 2006-07.  
 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. (ᑐᓵᔨᑎᒍᑦ) ᑖᓐᓇ ᓴᖅᑭᑎᑕᐅᒍᓐᓇᖅᐹ ᐸᐅᖓᖅᑕᐅᒍᓐᓇᖅᐹ.  
 
(ᑐᓵᔨᑎᒎᖁᓐᓃᖅᑐᖅ) ᑲᑎᒪᔾᔪᑎᔅᓴᕗᑦ 13. ᓴᖅᑭᖅᑕᐅᓂᖏᑦ ᑎᑎᖅᑲᐃᑦ. ᓴᖅᑭᕋᔅᓴᖃᕋᒪ. 
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 226 - 2(4): ᒪᓕᒐᑎᒍᑦ ᐱᔭᕆᐊᖃᖅᑎᑕᐅᔪᑦ ᓴᖅᑭᑎᑦᑎᓂᕐᒥᒃ ᐅᓂᒃᑳᓂᑦ 

ᐊᓯᖏᓐᓂᓪᓗ ᑎᑎᖅᑲᓂᑦ ᓄᓇᕘᑉ ᒪᓕᒐᓕᐅᕐᕕᖓᓐᓄᑦ - ᒪᐃ 2008 (ᐅᖃᖅᑎ) 
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 227 - 2(4): ᑲᓇᑕᒥ ᑕᒻᒪᖅᓯᒪᔪᖅᓯᐅᖅᑎᒻᒪᕆᐅᑉ ᐅᓂᒃᑳᖓ ᓄᓇᕗᑦ 

ᒪᓕᒐᓕᐅᕐᕕᖓᓐᓄᑦ ᓄᓇᕗᑦ ᐃᓪᓗᓕᕆᔨᕐᔪᐊᒃᑯᑦ ᒥᒃᓵᓄᑦ ᒪᐃ 2008 (ᐅᖃᖅᑎ) 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑏᑦ. ᓴᖅᑮᔪᒪᔪᖓ ᐅᓪᓗᒥ ᑖᒃᑯᐊ ᑎᑎᖅᑲᐃᑦ (ᑐᓵᔨᑎᒍᑦ) ᓴᖅᑭᑕᐅᔭᕆᐊᓖᑦ 
ᒪᓕᒐᓕᐅᕐᕕᒻᒧᑦ ᐊᒻᒪᓗ ᐊᓯᖏᑦ ᒪᓕᒐᓕᐅᕐᕕᐅᑉ ᓄᓇᕗᒻᒥ. ᑖᒃᑯᐊ ᐅᓪᓗᒥᒧᑦ ᐊᓐᖑᑎᒋᐊᖅᑎᑕᐅᖃᑦᑕᖅᑐᑦ 
ᒪᓕᒐᓕᐅᕐᕕᒻᒧᑦ ᐊᒻᒪᓗ ᓇᓗᓇᐃᖅᑕᐅᖃᑦᑕᖅᖢᑎᒃ ᓇᓕᐊᒃ ᑎᑎᖅᑲᖁᑏᑦ ᒪᓕᒐᖅᑎᒍᑦ 
ᓴᖅᑭᑕᐅᖃᑦᑕᕆᐊᖃᒻᒪᖔᑦ ᒪᓕᒐᓕᐅᕐᕕᒻᒥ.  
 
ᒪᐃ 21, 2008-ᒧᑦ ᑎᑭᑦᖢᒍ ᐊᒻᒪᓗ ᑲᑎᒪᖅᔪᐊᖏᒃᑲᓗᐊᖅᑎᓪᓗᒋᑦ ᓴᖅᑭᑕᐅᖃᑦᑕᖅᓯᒪᔪᑦ ᑕᐃᔭᐅᓯᒪᕗᑦ 
ᐅᑯᑎᒎᓇ ᒫᑦᓯ 14, 2008-ᒧᑦ ᑎᑭᓯᒪᔪᑦ.  
 
(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ. (ᑐᓵᔨᑎᒍᑦ) ᐊᒻᒪᓗ ᓴᖅᑭᑦᑎᔪᒪᒻᒥᔪᖓ ᐅᓪᓗᒥ ᒪᐃ 2008 
ᐅᓂᒃᑳᓕᐊᕆᔭᐅᓯᒪᔪᑦ ᑕᒻᒪᖅᓯᒪᔪᖅᓯᐅᑎᖅᔪᐊᑉ ᑲᓇᑕᒧᑦ ᒪᓕᒐᓕᐅᕐᕕᒻᒧᑦ ᐱᔾᔪᑎᓖᑦ ᓄᓇᕗᒻᒥ 
ᐃᓪᓗᓕᕆᔨᖅᔪᐊᒃᑯᓐᓄᑦ. ᖁᔭᓐᓇᒦᒃ.  
 
ᑲᑎᒪᔾᔪᑎᔅᓴᕗᑦ 13. ᓴᖅᑭᖅᑕᐅᓂᖏᑦ ᑎᑎᖅᑲᐃᑦ. ᒥᔅᑕ ᑯᐊᒃ.  
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 228 - 2(4): ᑭᐅᔾᔪᑎᒃ ᐊᑎᓕᐅᕈᑕᐅᓚᐅᖅᑐᒧᑦ 3 - 2(4) - ᓇᐅᔮᓂ 

ᐋᓐᓂᐊᕐᕕᒃ (ᑎᑎᕋᖅᑎ) 
 
ᑎᑎᕋᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑭᐅᔭᐅᓯᒪᔪᑦ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᓴᖅᑭᓚᐅᖅᓯᒪᔭᖏᑦ. 
ᖁᔭᓐᓇᒦᒃ.  
 
ᐅᖃᖅᑎ: ᖁᔭᓐᓇᒦᒃ, ᑎᑎᕋᖅᑎ. ᑲᑎᒪᔾᔪᑎᔅᓴᕗᑦ 13. ᓴᖅᑭᖅᑕᐅᓂᖏᑦ ᑎᑎᖅᑲᐃ. ᐱᑕᖃᓐᖏᑉᐸᑦ, 
ᑲᑎᒪᔾᔪᑎᔅᓴᕗᑦ. . . ᒪᒥᐊᓇᖅ, ᐃᓵᖓᔪᒥᑦ ᑕᑯᓐᓂᓐᖏᓐᓇᒪ. ᑲᑎᒪᔾᔪᑎᔅᓴᕗᑦ 13. ᓴᖅᑭᖅᑕᐅᓂᖏᑦ ᑎᑎᖅᑲᐃᑦ. 
ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐃᓄᓕᕆᔨᒃᑯᓐᓄᑦ ᐱᓕᕆᐊᓕᒃ, ᒥᓂᔅᑕ ᐊᒡᓘᒃᑲᖅ.  
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 229 - 2(4): ᑕᓗᕐᔪᐊᑉ Hᐋᒻᓚᒃᑯᖓᑕ ᑎᑎᕋᕐᕕᖓᑦ - ᐊᔾᔨᓕᐊᒥᓃᑦ 

(ᐊᒡᓘᒃᑲᖅ) 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑭᒡᒐᑐᖅᖢᒍ ᒪᐃᔭᒋᔭᐅᔪᖅ ᑕᓗᕐᔪᐊᕐᒧᑦ,  
ᑖᒃᑯᐊ ᐊᔾᔨᓕᐊᕆᔭᐅᔪᕕᓃᑦ ᑕᓗᕐᔪᐊᒻᒥ ᕼᐊᒻᒪᓚᒃᑯᑦ ᑎᑎᕋᕐᕕᖓᑦ ᒪᑐᖁᔭᐅᓚᐅᖅᓯᒪᒻᒪᑦ  

ᑕᐃᓐᓇ ᒪᓕᒐᖅᑎᒍᑦ ᐅᖁᕐᒧᑦ ᐊᒻᒪᓗ ᐊᓯᖏᓐᓄᑦ ᑕᕝᕙ ᐊᔾᔨᓐᖑᐊᑦ ᓴᖅᑭᐸᒃᑲ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᔅ ᐊᒡᓘᒃᑲᖅ. ᑎᑎᖅᑲᖓ ᒪᐅᓐᖓᖅᑕᐅᑲᐃᓐᓇᓂᐊᕐᖓᑦ.  
 
ᑲᑎᒪᔾᔪᑎᔅᓴᕗᑦ 13. ᓴᖅᑭᖅᑕᐅᓂᖏᑦ ᑎᑎᖅᑲᐃᑦ. ᐱᑕᖃᕈᓐᓃᖅᑲᑦ, ᑲᑎᒪᔾᔪᑎᔅᓴᕗᑦ 14. ᑐᓴᖅᑎᑎᔾᔪᑏᑦ 
ᐱᖁᔨᕗᖔᕈᑎᓄᑦ. ᑭᒡᒐᑐᖅᑐᖅ ᐃᖃᓗᐃᑦ ᕿᑎᐊᓄᑦ, ᒪᓕᒐᓕᐅᖅᑎ ᑐᑐ.  
 

ᑲᑎᒪᔾᔪᑎᒃᓴᖅ 14: ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ 
 
ᐱᒋᐊᖅᑎᑕᖅ 033 - 2(4): ᐊᒧᓯᓂᖅ ᒪᓕᒐᒃᓴᖅ 13-ᒥᒃ, ᓄᓇᕗᒥᑦ ᖃᐅᒻᒪᖅᑯᑎᓂᒃ ᐊᑐᑦᑎᐊᕐᓂᕐᒧᑦ 

ᒪᓕᒐᖅ - ᖃᐅᔨᒃᑲᐃᒍᑦ (ᑐᑐ) 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓇᓗᓇᐃᖅᓯᔪᒪᕗᖓ ᒪᐃ 26-ᖑᓕᖅᐸᑦ ᐅᓇ ᐱᖁᔨᕗᖔᓕᐊᕆᓂᐊᕋᒃᑯ:  
 
ᑕᐃᒪ ᐱᖁᔨᕗᖓ, ᐊᐃᑉᐱᖅᑕᐅᓪᓗᖓ ᑲᖏᕐᖠᓂᐅᑉ ᐅᐊᓐᓇᖓᓄᑦ, ᒪᓕᒐᓕᐅᖅᑎᐅᑉ ᑎᓕᐅᕈᑎᖏᑦ, 
ᒪᓕᒐᓕᐅᖅᑎ ᑎᓕᔪᒪᓪᓗᒋᑦ ᐲᖅᑕᐅᖁᓪᓗᒍ ᒪᓕᒐᔭᒃᓴᖅ 13 ᑲᑎᒪᔾᔪᑎᔅᓴᓂᑦ. ᖁᔭᓐᓇᒦᒃ.  
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑐᑐ. ᑲᑎᒪᔾᔪᑎᔅᓴᕗᑦ 15. ᑐᓴᖅᑎᑎᔾᔪᑎᑦ ᐱᖁᔨᕗᖔᕈᑎᔅᓴᓄᑦ ᓯᕗᓪᓕᖅᐹᒥ. . . 
ᒪᒥᐊᓇᖅ. ᑲᑎᒪᔾᔪᑎᔅᓴᕗᑦ 14. ᑐᓴᖅᑎᑎᔾᔪᑏᑦ ᐱᖁᔨᕗᖔᕈᑎᓄᑦ. ᑲᑎᒪᔾᔪᑎᔅᓴᖅ 15. ᑐᓴᖅᑎᑦᑎᔾᔪᑎᑦ 
ᐱᖁᔨᕗᖔᕈᑎᓄᑦ ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᔅᓴᖏᓐᓄᑦ ᐱᖁᔭᔅᓴᐃᑦ. ᑮᓇᐅᔭᓕᕆᔨᒃᑯᓐᓄᑦ ᐱᓕᕆᐊᓕᒃ, 
ᒥᓂᔅᑕ ᑕᐹᖅᔪᒃ.  
 

ᑲᑎᒪᔾᔪᑎᒃᓴᖅ 15: ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᓂᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᒥᒃ 
 
ᒪᓕᒐᒃᓴᖅ 29 - ᐃᓚᒋᐊᕈᑦ (ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, ᓈᓴᐅᑎᓕᒃ 1, 2008-2009 - ᖃᐅᔨᒃᑲᐃᒍᑦ 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑐᓴᖅᑎᑦᑎᕗᖓ ᓇᒡᒐᔾᔭᐅᓂᐊᖅᑐᒥ, ᒪᐃ 26, 2008, 
ᒪᓕᒐᒃᓴᖅ 29, ᑕᒪᒃᑯᓄᖓ ᐊᑭᑐᔫᑎᓄᑦ ᑮᓇᐅᔭᐃᑦ ᐊᑐᕈᒪᔭᕗᑦ ᓇᒻᒪ 1, 2008-2009, ᓯᕗᓪᓕᖅᐹᒥ 
ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑲᑎᒪᔾᔪᑎᔅᓴᕗᑦ 15. ᑐᓴᖅᑎᑎᔾᔪᑏᑦ ᐱᖁᔨᕗᖔᕈᑎᓄᑦ ᓯᕗᓪᓕᖅᐹᒥᒃ 
ᐅᖃᓕᒫᖅᑕᐅᕕᓂᔅᓴᖏᓐᓄᑦ ᐱᖁᔭᔅᓴᐃᑦ. ᒪᒥᐊᓇᖅ. ᑮᓇᐅᔭᓕᕆᔨᒃᑯᑦ ᐱᓕᕆᐊᓕᒃ, ᒥᓂᔅᑕ ᑕᐹᖅᔪᒃ.  
 
ᒪᓕᒐᒃᓴᖅ 30 - ᐃᓚᒋᐊᕈᑦ (ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, ᓈᓴᐅᑎᓕᒃ 1, 2008-009 - 

ᖃᐅᔨᒃᑲᐃᒍᑦ 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑐᓴᖅᑎᑦᑎᔪᒪᕗᖓ ᓇᒡᒐᐅᔾᔭᐅᓂᐊᖅᑐᒧᑦ, ᒪᐃ 26, 
2008, ᒪᓕᒐᒃᓴᖅ 30, ᑕᒪᒃᑯᓄᖓ ᐊᐅᓚᔾᔪᑎᓄᑦ ᐃᖏᕐᕋᔾᔪᑎᓄᑦ ᒪᓕᒐᒃᓴᐅᓂᐊᖅᑐᖅ ᓇᒻᒪ 1, 2008-2009, 
ᓯᕗᓪᓕᖅᐹᒥᑦ ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᐊᒻᒪ ᒥᓂᔅᑕ ᑕᐃᒃᑯᐊ ᐅᖃᓕᒫᕋᑖᖅᑕᑎᑦ ᓇᓕᖅᑲᖏᓐᓂ ᒪᐅᓐᖓᐅᑎᑦᑎᑲᐃᓐᓇᕆᑦ.  

ᖁᔭᓐᓇᒦᒃ.  ᑲᑎᒪᔾᔪᑎᔅᓴᕗᑦ 15. (ᑐᓵᔨᑎᒍᑦ) ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ ᓯᕗᓪᓕᖅᐹᒥᒃ 
ᐅᖃᓕᒫᖅᑕᐅᖁᓪᓗᒋᑦ ᒪᓕᒐᒃᓴᐃᑦ. (ᑐᓵᔨᑎᒎᕈᓐᓃᖅᑐᖅ) ᐱᑕᖃᕈᓐᓃᖅᑲᑦ, ᑲᑎᒪᔾᔪᑎᔅᓴᕗᑦ 16. ᐱᖁᔨᕗᖔᕈᑏᑦ. 
ᐱᑕᖃᓐᖏᑉᐸᑦ, ᑲᑎᒪᔾᔪᑎᔅᓴᕗᑦ 17. ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᐱᖁᔭᔅᓴᐃᑦ. ᑮᓇᐅᔭᓕᕆᔨᒃᑯᓄᑦ 
ᐱᓕᕆᐊᓕᒃ, ᒥᓂᔅᑕ ᑕᐹᖅᔪᒃ.  
 

ᑲᑎᒪᔾᔪᑎᒃᓴᖅ 17: ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᖏᖅᑕᐅᔪᒪᒐᓗᐊᖅᐳᖓ ᑖᒃᑯᓄᖓ 
ᓂᕈᐊᖅᑕᐅᖃᑎᒋᓯᒪᔭᓐᓄᑦ ᑖᓐᓇ ᐅᓪᓘᓐᓄᒃ ᒪᕐᕉᓐᓄᒃ ᑐᓴᐅᒪᑎᑦᑎᔭᕆᐊᖃᕐᓂᖅ ᐊᑐᖅᑕᐅᖁᓐᖏᒃᖢᒍ ᑖᔅᓱᒧᖓ 
ᒪᓕᒐᒃᓴᖅ 30, ᑖᒃᑯᓄᖓ ᐊᐅᓚᑦᔪᑎᐅᓂᐊᖅᑐᓄᑦ ᓇᒻᒪ 1, 2008-009. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ ᑕᒪᑦᓯᓐᓄᑦ ᐊᖏᖅᑕᐅᔪᒪᒻᒪᑦ ᐊᑐᓐᖏᑲᐃᓐᓇᖁᓪᓗᒍ ᒪᓕᒐᖅ 62(1), ᑖᓐᓇ 
ᐱᖁᔭᔅᓴᖅ 30 ᐅᓪᓗᒥ ᐅᖃᓕᒫᖅᑕᐅᔪᓐᓇᖁᓪᓗᒍ ᓯᕗᓪᓕᖅᐹᒥ. ᐋᒡᒑᖅᑐᖃᒻᒪᖔᑦ? ᐋᒡᒑᖅᑐᖃᖏᒻᒪᑦ 
ᑲᔪᓯᒋᐊᕈᓐᓇᖅᑯᑎᑦ, ᒥᓂᔅᑕ ᑕᐹᖅᔪᒃ. 
 
ᒪᓕᒐᒃᓴᖅ 30 - ᐃᓚᒋᐊᕈᑦ (ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, ᓈᓴᐅᑎᓕᒃ 1, 2008-2009 - 

ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖓ 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᐱᒋᐊᖅᑎᑦᑎᕗᖓ, ᐊᒻᒪᓗ ᑖᓐᓇ ᐱᖃᑦᑎᖅᑕᐅᓪᓗᓂ ᓇᑦᑎᓕᒻᒧᑦ ᒪᓕᒐᓕᐅᖅᑎ 
ᑖᓐᓇ ᒪᓕᒐᒃᓴᖅ 30, ᑕᐅᒃᑯᓄᖓ ᐊᐅᓚᑦᔪᑎᓄᓪᓗ ᐊᒻᒪᓗ ᑲᒪᒋᔭᐅᔭᕆᐊᖃᑦᑐᓄᑦ, ᓯᕗᓪᓕᖅᐹᒥᒃ 
ᐅᖃᓕᒫᖅᑕᐅᖁᓪᓗᒋᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᐱᖁᔨᕗᖔᕈᑦ ᓈᒻᒪᒻᒪᑦ. ᓈᒻᒪᓴᖅᑐᑦ. ᓈᒻᒪᓴᖏᑦᑐᑦ. ᐱᖁᔨᕗᖔᕈᑦ ᑲᔪᓯᔪᖅ. ᑖᓐᓇ 
ᐱᖁᔭᔅᓴᖅ 30 ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓯᒪᓕᖅᑯᖅ.  
 
ᑲᑎᒪᔾᔪᑎᔅᓴᕗᑦ 17. ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᐱᖁᔭᔅᓴᐃᑦ. ᑮᓇᐅᔭᓕᕆᔨᒃᑯᓐᓄᑦ ᐱᓕᕆᐊᓕᒃ, ᒥᓂᔅᑕ 
ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᐅᖃᖅᑎᑦᑎᔩ, ᐊᖏᖅᑕᐅᔪᒪᒐᓗᐊᖅᐳᖓ ᑖᒃᑯᓂᖓ ᓂᕈᐊᖅᑕᐅᖃᑎᒋᓯᒪᔭᓐᓄᑦ 
ᑖᒃᑯᓇᓂ ᐅᓪᓘᓐᓂᒃ ᒪᕐᕉᓐᓂᒃ ᑐᓴᐅᒪᑎᑦᑎᔭᕆᐊᖃᕐᓂᖅ ᐱᖁᔨᕗᖔᕈᑎᑕᖃᕐᓂᐊᑎᓪᓗᒍ ᐊᑐᖅᑕᐅᖏᑲᓚᐅᕐᓕ 
ᒪᓕᒐᒃᓴᖅ 29, ᑖᒃᑯᓄᖓ ᐊᑭᑐᔫᑎᓄᑦ ᑐᕌᖓᔪᑦ ᓇᒻᒪ 1, 2008-2009, ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒋᑦ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᐊᐱᕆᒻᒪᑦ ᑕᒪᑦᓯᓐᓄᑦ ᐊᖏᖅᑕᐅᔪᒪᓪᓗᓂ ᐊᑐᓐᖏᑲᐃᓐᓇᖁᓪᓗᒍ ᒪᓕᒐᖅ 62(1) 
ᑖᓐᓇ ᐱᖁᔭᔅᓴ 29 ᐅᖃᓕᒫᖅᑕᐅᒍᓐᓇᖁᓪᓗᒍ ᓯᕗᓪᓕᖅᐹᒥᒃ ᐅᓪᓗᒥ. ᐋᒡᒑᖅᑐᖃᒻᒪᖔᑦ? ᐋᒡᒑᖅᑐᖃᖏᒻᒪᑦ, 
ᑲᔪᓯᒋᐊᕈᓐᓇᖅᑯᑎᑦ, ᒥᓂᔅᑕ ᑕᐹᖅᔪᒃ. 
 
ᒪᓕᒐᒃᓴᖅ 29 - ᐃᓚᒋᐊᕈᑦ (ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, ᓈᓴᐅᑎᓕᒃ 1, 2008-2009 - ᓯᕗᓪᓕᖅᐹᒥᒃ 

ᐅᖃᓕᒫᖅᑕᐅᓂᖓ 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᐱᒋᐊᖅᑎᑦᑎᕗᖓ, ᐊᒻᒪᓗ ᐊᐃᑉᐱᖅᑕᐅᓪᓗᓂ ᒪᓕᒐᓕᐅᖅᑎᒧᑦ ᖁᑦᑎᑦᑐᒧᑦ, ᑖᓐᓇ 
ᒪᓕᒐᒃᓴᖅ 29, ᑮᓇᐅᔭᓄᑦ (ᐊᑭᑐᔫᑎᓄᑦ) ᐊᑐᖅᑕᐅᒍᒪᔪᖅ, ᓇᒻᒪ 1, 2008-2009, ᓯᕗᓪᓕᖅᐹᒥᒃ 
ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᐱᖁᔨᕗᖔᕈᑦ ᓈᒻᒪᒻᒪᑦ. ᓂᕈᐊᕈᒪᓕᖅᑐᑎᓪᓗ. ᓈᒻᒪᓴᖅᑐᑦ. ᓈᒻᒪᓴᖏᑦᑐᑦ. ᐱᖁᔨᕗᖔᕈᑦ 
ᑲᔪᓯᕗᖅ ᐊᒻᒪ ᐱᖁᔭᔅᓴᖅ 29 ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓯᒪᓕᖅᑯᖅ.  

ᑲᑎᒪᔾᔪᑎᔅᓴᕗᑦ 17. ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᐱᖁᔭᔅᓴᐃᑦ. ᑲᑎᒪᔾᔪᑎᔅᓴᕗᑦ 18. ᐊᐃᑉᐹᓂᒃ 
ᐅᖃᓕᒫᖅᑕᐅᓂᖏᑦ ᐱᖁᔭᔅᓴᐃᑦ. ᑮᓇᐅᔭᓕᕆᔨᒃᑯᓐᓄᑦ ᐱᓕᕆᐊᓕᒃ, ᒥᓂᔅᑕ ᑕᐹᖅᔪᒃ. 
 

ᑲᑎᒪᔾᔪᑎᒃᓴᖅ 18: ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 
 
ᒪᓕᒐᒃᓴᖅ 29 - ᐃᓚᒋᐊᕈᑦ (ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, ᓈᓴᐅᑎᓕᒃ 1, 2008-2009 - ᐊᐃᑉᐹᓂᒃ 

ᐅᖃᓕᒫᖅᑕᐅᓂᖓ 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐱᒋᐊᖅᑎᑦᑎᕗᖓ, ᐊᒻᒪᓗ ᐊᐃᑉᐱᖅᑕᐅᓪᓗᓂ ᑖᒃᓱᒧᖓ 
ᒪᓕᒐᓕᐅᖅᑎᒧᑦ ᐃᖃᓗᐃᑦ ᑲᓇᓐᓇᖓᓄᑦ, ᑖᓐᓇ ᒪᓕᒐᒃᓴᖅ 29, ᐊᑭᑐᔫᑎᓄᑦ ᓇᒻᒪ 1 2008-2009, ᑭᖑᓪᓕᕐᒥ 
ᐅᖃᓕᒫᖅᑕᐅᖁᓪᓗᒍ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐱᖁᔨᕗᖔᕈᑦ ᓈᒻᒪᒻᒪᑦ. ᐱᔾᔪᑎᒋᔭᖓᓄᑦ ᐱᖁᔭᔅᓴᐅᑉ. ᒥᓂᔅᑕ ᑕᐹᖅᔪᒃ.  
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ ᐱᖁᔭᔅᓴᖅ ᑮᓇᐅᔭᖅᑑᑕᐅᓂᐊᖅᑐᓂᒃ ᓄᓇᕘᑦ 
ᒐᕙᒪᒃᑯᖏᓐᓄᑦ ᑕᒪᒃᑯᐊ ᑮᓇᐅᔭᐃᑦ ᐊᑭᑐᔫᑎᓄᑦ ᓄᓇᕘᑦ ᒐᕙᒪᒃᑯᖏᓐᓄᑦ ᐊᑐᖅᑕᐅᑲᓐᓂᕆᐊᖃᕐᓂᐊᕐᒪᑕ 
ᐊᖏᖅᑕᐅᓯᒪᖏᒻᒪᑕ ᓱᓕ ᐊᖏᖅᑕᐅᔭᕆᐊᖃᕐᓂᐊᕐᓂᖏᑦ ᑖᒃᓱᒧᖓ ᒫᑦᓯ 31, 2009 ᓄᓐᖑᐊᓄᑦ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᐱᑦᔪᑎᒋᔭᖓᓄᑦ ᐱᖁᔭᔅᓴᐅᑉ. ᓂᕈᐊᕈᒪᓕᕐᖓᑕ. ᓈᒻᒪᓴᖅᑐᑦ. ᓈᒻᒪᓴᖏᑦᑐᑦ. ᐱᖁᔨᕗᖔᕈᑦ 
ᑲᔪᓯᕗᖅ ᐊᒻᒪᓗ ᐱᖁᔭᔅᓴᖅ 29 ᐊᐃᑉᐹᓂᒃ ᐅᖃᓕᒫᖅᑕᐅᓯᒪᓕᖅᑯᖅ ᐊᒻᒪ ᑐᓐᓂᖅᑯᑕᐅᓂᐊᖅᑐᓂᒃ 
ᑲᑎᒪᑐᐃᓐᓇᓂᐊᖅᑐᓄᑦ.  
 
ᑲᑎᒪᔾᔪᑎᔅᓴᕗᑦ 18. ᐊᐃᑉᐹᓂᒃ ᐅᖃᓕᒫᖅᑕᐅᓂᖏᑦ ᐱᖁᔭᔅᓴᐃᑦ. ᑮᓇᐅᔭᓕᕆᔨᒃᑯᓐᓄᑦ ᐱᓕᕆᐊᓕᒃ, ᒥᓂᔅᑕ 
ᑕᐹᖅᔪᒃ. 
 
ᒪᓕᒐᒃᓴᖅ 30 - ᐃᓚᒋᐊᕈᑦ (ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, ᓈᓴᐅᑎᓕᒃ 1, 2008-2009 - 

ᐊᐃᑉᐹᓂᒃ ᐅᖃᓕᒫᖅᑕᐅᓂᖓ 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᐱᒋᐊᖅᑎᑦᑎᕗᖓ, ᐊᒻᒪᓗ ᐊᐃᑉᐱᖅᑕᐅᓪᓗᓂ ᑲᖏᕐᖠᓂᖅ ᓂᒋᐊᓂ 
ᑎᑭᕋᔾᔪᐊᕐᒧᓪᓗ ᒪᓕᒐᓕᐅᖅᑎᐅᔪᖅ, ᑖᓐᓇ ᒪᓕᒐᒃᓴᖅ 30, ᑕᒪᒃᑯᓄᖓ ᐊᐅᓚᔾᔪᑎᔅᓴᓄᑦ ᐊᒻᒪᓗ ᐊᓯᖏᓐᓄᑦ 
ᑲᒪᒋᔭᐅᔭᕆᐊᓕᓐᓄᑦ ᓇᒻᒪ 1, 2008-2009, ᑭᖑᓪᓕᕐᒥ ᐅᖃᓕᒫᖅᑕᐅᖁᓪᓗᒍ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐱᖁᔨᕗᖔᕈᑦ ᓈᒻᒪᒻᒪᑦ. ᐱᔾᔪᑎᒋᔭᖓᓄᑦ ᐱᖁᔭᔅᓴᐅᑉ. ᐱᓕᕆᐊᓕᒃ 
ᑮᓇᐅᔭᓕᕆᔨᒃᑯᓐᓄᑦ, ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ ᒪᓕᒐᒃᓴᐅᓂᐊᖅᑐᖅ ᑮᓇᐅᔭᖅᑑᑕᐅᓂᐊᖅᑐᖅ 
ᓄᓇᕘᑦ ᒐᕙᒪᒃᑯᖏᓐᓄᑦ ᐅᓄᕈᓐᓃᖅᐹᓪᓕᖅᑎᑦᓯᓇᓱᐊᕐᓂᐊᖅᑐ ᑮᓇᐅᔭᖅᑑᑕᐅᓂᐊᖅᑐᓂ ᐊᒻᒪᓗ ᑕᒪᒃᑯᐊ 
ᐊᑭᑐᔪᑦ ᐊᐅᓚᔾᔪᑏᑦ ᐊᑭᓕᖅᓱᖅᑕᐅᔭᕆᐊᓖᑦ. ᑕᒪᒃᑯᐊᑦᑕᐅᖅ ᐊᑭᓕᖅᓱᖅᑕᐅᔭᕆᐊᖃᕐᓂᐊᕐᒪᑕ ᑖᔅᓱᒧᖓ ᒫᑦᓯ 
31, 2009 ᓄᖑᓐᓇᓱᐊᕐᓂᖓᓄᑦ. ᑖᒃᑯᐊ ᐊᖏᖅᑕᐅᖁᓂᐊᖅᐸᕗᑦ, ᐅᖃᖅᑎᑦᓯᔨ.  
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐱᖁᔨᕗᖔᕈᑦ ᓈᒻᒪᒻᒪᑦ. ᐱᔾᔪᑎᒋᔭᖓᓄᑦ ᐱᖁᔭᔅᓴᐅᑉ. ᓂᕈᐊᕈᒪᔪᖃᓕᖅᑐᓂ. 
ᓈᒻᒪᓴᖅᑐᑦ. ᓈᒻᒪᓴᙱᑦᑐᑦ. ᐱᖁᔨᕗᖔᕈᑦ ᑲᔪᓯᔪᖅ ᐊᒻᒪᑦᑕᐅᖅ ᑖᓐᓇ ᐱᖁᔭᔅᓴᖅ 30 ᐊᐃᑉᐹᓂᒃ 
ᐅᖃᓕᒫᖅᑕᐅᓯᒪᓕᖅᑯᖅ ᑐᓐᓂᖅᑯᑕᐅᓂᐊᖅᑯᓂᓗ ᑲᑎᒪᑐᐃᓐᓇᕐᓂᐊᖅᑐᓄᑦ.  

ᑲᑎᒪᔾᔪᑎᔅᓴᕗᑦ 18. ᐊᐃᑉᐹᓂᒃ ᐅᖃᓕᒫᖅᑕᐅᓂᖏᑦ ᐱᖁᔭᔅᓴᐃᑦ. ᑲᑎᒪᔾᔪᑎᔅᓴᕗᑦ 19. ᐃᓱᒪᒋᔭᐅᓂᖏᑦ 
ᑲᑎᒪᑐᐃᓐᓇᖅᑎᓪᓗᒋᑦ ᐃᓗᐃᑦᑑᓗᒋᑦ ᐱᖁᔭᔅᓴᐃᑦ ᐊᒻᒪ ᐊᓯᖏᑦ. ᑭᒡᒐᑐᖅᑐᖅ ᐃᖃᓗᐃᑦ ᕿᑎᐊᓄᑦ, ᒥᔅᑕ ᑐᑐ. 
 
ᐱᒋᐊᖅᑎᑕᖅ 034 - 2(4): ᐅᓪᓗᕐᒧᑦ ᓄᖅᑲᑲᐃᓐᓇᕐᓂᖅ (ᑐᑐ) 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᒪᓕᒃᖢᒍ 46, ᐱᒋᐊᖅᑎᑦᑎᕗᖓ, ᐊᐃᑉᐱᖅᑕᐅᓪᓗᖓ ᐃᖃᓗᐃᑦ 
ᑲᓇᓐᓇᖓᓄᑦ, ᑲᑎᒪᓂᖅᐳᑦ ᓄᖅᑲᖁᓪᓗᒍ ᐅᓪᓗᒥᒧᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑐᑐ. ᐱᖁᔨᕗᖔᕈᑦ ᓈᒻᒪᒻᒪᑦ. ᓈᒻᒪᓴᖅᑐᑦ. ᓈᒻᒪᓴᙱᑦᑐᑦ. ᐱᖁᔨᕗᖔᕈᑦ ᑲᔪᓯᕗᖅ. 
ᒫᓐᓇ ᐊᓪᓗᕐᓂᐊᖅᑐᒍᑦ. ᑲᑎᒪᔾᔪᑎᔅᓴᕗᑦ 22. ᑲᑎᒪᔾᔪᑎᔅᓴᐃᑦ. ᑎᑎᕋᖅᑎ. 
 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 
 
ᑎᑎᕋᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐃᖅᑲᐃᑎᔪᒪᓪᓗᓯ ᒪᓕᒐᓕᐅᖅᑏᑦ ᑲᑎᒪᖃᑎᖃᓛᕐᒪᑕ 
ᑮᓇᐅᔭᓕᕆᓂᕐᒧᑦ ᒥᓂᔅᑕᖓᓐᓂᒃ 4:15ᒧᐊᖅᐸᑦ ᐅᓪᓗᒥ ᑐᒃᑐ ᑲᑎᒪᕕᒻᒥ.  
 
ᑲᑎᔾᔪᑎᒃᓴᐃᑦ ᒪᐃ 23-ᒧᑦ: 
 

1. ᑐᒃᓯᐊᕐᓂᖅ 

2. ᒥᓂᔅᑕᐃᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑲᑎᒪᔨᕋᓛᓂᑦ ᐅᓂᒃᑳᑦ 

12. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ ᐅᓂᒃᑳᖓᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐃᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

• ᒪᓕᒐᒃᓴᖅ 29 

• ᒪᓕᒐᒃᓴᖅ 30 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 
 
ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᑎᑎᕋᖅᑏ. ᒪᓕᒐᓕᐅᖅᑏᑦ ᑲᑎᒪᓂᖅᐳᑦ ᓄᖅᑲᖓᑲᐃᓐᓇᓂᐊᖅᑐᑦ ᒪᐃ 23-ᖑᓇᓱᓐᓂᖓᓂ 
10:00-ᒧᐊᖅᐸᑦ ᐅᓪᓛᒃᑯᑦ. 
 
ᐃᖅᓱᒃᑎ. 
 
>>ᑲᑎᒪᓂᖅ ᓄᖅᑲᖅᑐᖅ 16:28ᒧᐊᖅᑎᓪᓗᒍ



 

ᑎᑎᕋᖅᓯᒪᔪᑦ ᑐᑭᓯᒋᐊᕈᑏᑦ - ᒪᐃ 22, 2008 

 



 

ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 009 - 2(4): ᐊᕐᕕᐊᕐᒥᐅᑦ ᐃᓕᓐᓂᐊᑦᑎᐊᕐᓂᖏᑦ 
 
ᐊᐱᕆᔪᖅ: ᑕᐃᕕᑎ ᐊᓚᕋᓚᒃ, ᒪᓕᒐᓕᐅᖅᑎ (ᐊᕐᕕᐊᑦ) 
 
ᐊᐱᕆᕕᐅᔪᖅ: ᐊᖓᔪᖅᑳᖅ ᐃᐊᑦ ᐲᑯ, ᐃᓕᓐᓂᐊᖅᑐᓕᕆᔨᒃᑯᑦ ᒥᓂᔅᑕᖓ 
 
ᐅᓪᓗᖓ: ᒫᑦᓯ 3, 2008 
 
ᐱᒋᐊᕈᑎᖓ: 
 
ᐃᓱᒪᒋᓗᒋᑦ ᐃᓛᒃᑰᖅᑐᑦ ᐸᒡᕕᓵᖅᑕᐅᔭᕆᐊᖃᙱᓐᓂᖏᑦ ᓈᓴᐅᑏᑦ ᐊᕕᒃᑐᓚᐅᙱᓐᓇᑦᑎᒍᑦ ᐊᕐᓇᐅᖕᒪᖔᑦ 
ᐊᖑᑕᐅᖕᒪᖔ ᒪᓕᒃᖢᒋᑦ. ᐃᓚᖓᒍᑦ ᖃᔅᓰᓐᓇᐅᖃᑦᑕᖅᓯᒪᖕᒪᑕ ᐃᓛᒃᑰᖅᑐᑦ ᐃᓕᑕᕆᔭᐅᔭᓐᓂᖏᓐᓄᑦ ᓄᓇᓕᖕᓂ 
ᐃᓚᒋᔭᐅᔪᑦ. 
 
ᐊᐱᖅᑯᑦ: 
 
1. ᐊᕐᕌᒍᒧᑦ 2003-04, 2004-05, 2005-06, 2006-07, ᐊᕕᑦᑐᖅᓯᒪᓗᑎᒃ ᐊᕐᓇᐃᑦ ᐊᖑᑎᐅᔪᓪᓗ ᖃᑦᑎᑦ 

ᐃᓐᓇᐃᑦ ᐊᕐᕕᐊᕐᒥᐅᑕᐅᔪᑦ ᐃᓕᓐᓂᐊᖃᑕᐅᖃᑦᑕᖅᓯᒪᕙᑦ ᑮᓇᐅᔭᖃᑦᑎᑕᐅᔪᓂ ᐃᓕᓐᓂᐊᖅᑐᑦ ᐊᕐᕕᐊᓂ 
ᓄᓇᕗᑦ ᓯᓚᑦᑐᖅᓴᕐᕕᓪᓗ. 

 
ᑭᐅᔾᔪᑎᒃ: 
 
1. 2003-04 ᐃᓕᓐᓂᐊᕐᓇᐅᑎᓪᓗᒍ, 15-ᓂᒃ ᐃᓕᓐᓂᐊᖅᑎᓂᒃ ᐊᕐᕌᒍᓕᖕᓂ 19 ᐅᖓᑖᓄᓪᓗ 

ᐃᓕᓐᓂᐊᖅᑐᖃᓚᐅᖅᐳᖅ ᐃᓕᓐᓂᐊᕈᑎᓕᖕᓂᒃ ᖁᑦᑎᖕᓂᓕᖕᓂᒃ 12 ᐊᕐᕕᐊᓂ. 
 

2004-05 ᐃᓕᓐᓂᐊᕐᓇᐅᑎᓪᓗᒍ, 17-ᓂᒃ ᐃᓕᓐᓂᐊᖅᑎᓂᒃ ᐊᕐᕌᒍᓕᖕᓂ 19 ᐅᖓᑖᓄᓪᓗ 
ᐃᓕᓐᓂᐊᖅᑐᖃᓚᐅᖅᐳᖅ ᐃᓕᓐᓂᐊᕈᑎᓕᖕᓂᒃ ᖁᑦᑎᖕᓂᓕᖕᓂ 12 ᐊᕐᕕᐊᓂ. 
 
2005-06 ᐃᓕᓐᓂᐊᕐᓇᐅᑎᓪᓗᒍ, 32-ᓂᒃ ᐃᓕᓐᓂᐊᖅᑎᓂᒃ ᐊᕐᕌᒍᓕᖕᓂᒃ 19 ᐅᖓᑖᓄᓪᓗ 
ᐃᓕᓐᓂᐊᖅᑐᖃᓚᐅᖅᐳᖅ ᐃᓕᓐᓂᐊᕈᑎᓕᖕᓂᒃ ᖁᑦᑎᖕᓂᓕᖕᓂ 12 ᐊᕐᕕᐊᓂ.  
 
2006-07 ᐃᓕᓐᓂᐊᕐᓇᐅᑎᓪᓗᒍ, 40-ᓂᒃ ᐃᓕᓐᓂᐊᖅᑎᓂᒃ ᐊᕐᕌᒍᓕᖕᓂᒃ 19 ᐅᖓᑖᓄᓪᓗ 
ᐃᓕᓐᓂᐊᖅᑐᖃᓚᐅᖅᐳᖅ ᐃᓕᓐᓂᐊᕈᑎᓕᖕᓂᒃ ᖁᑦᑎᖕᓂᓕᖕᓂᒃ 12 ᐊᕐᕕᐊᓂ.  

 
ᐊᐱᖅᑯᑦ: 
 
2. 2003-04, 2004-05, 2005-06, 2006-07, ᐊᒡᒍᖅᓯᒪᓗᑎᒃ ᐊᕐᓇᐃᑦ ᐊᖑᑏᓪᓗ. ᖃᑦᑎᐅᔪᑦ ᐊᕐᕕᐊᕐᒥᐅᑦ 

ᐱᔭᕇᖅᓯᒪᕙᑦ ᐃᓕᓐᓂᐊᕐᕈᑎᒋᔭᐅᔪᓂᒃ ᐃᓕᓐᓂᐊᖅᑐᓕᕆᔨᒃᑯᓐᓂᑦ ᑕᕝᕙᓂᓗ ᓯᓚᑦᑐᖅᓴᕐᕕᒻᒥ? 
 
ᑭᐅᔾᔪᑎᒃ: 
 
2.  ᐊᑖᓃᑦᑐᑦ ᑐᓴᒐᒃᓴᕆᔭᐅᔪᑦ ᑲᑎᖅᓱᖅᑕᐅᓚᐅᖅᐳᑦ ᓄᓇᕗᒥ ᐃᓕᓐᓂᐊᖅᑎᓄᑦ ᐃᑲᔫᓯᐊᖅᑖᕆᔭᐅᕙᒃᑐᓄᑦ, 

ᑭᓯᐊᓂᓕ ᐃᓕᓐᓂᐊᖅᑕᐅᖃᑦᑕᓚᐅᖅᑐᑦ ᐱᔭᕇᖅᑕᐅᖃᑦᑕᓚᐅᖅᑐᑦ ᑐᓴᒐᒃᓴᖏᑦ ᐱᔭᒃᓴᐅᓚᐅᙱᒻᒪᑕ, 
ᑕᐃᒪᐃᓐᓂᖓᓄᑦ ᐃᓚᓕᐅᔾᔨᓯᒪᕗᒍᑦ ᐃᓕᓐᓂᐊᖃᑕᐅᖃᑦᑕᓚᐅᖅᑐᑦ ᖃᔅᓯᐅᓂᕆᓚᐅᖅᑕᖏᑦ ᒪᓕᒃᖢᑎᒍᑦ.  

 
2003-04 ᐃᓕᓐᓂᐊᕐᓇᐅᑎᓪᓗᒍ, 21-ᓂᒃ ᐃᓕᓐᓂᐊᖅᑎᓂᒃ ᐊᕐᕌᒍᓕᖕᓂᒃ 19 ᐅᖓᑖᓄᓪᓗ 
ᐃᓕᓐᓂᐊᖃᑕᐅᔪᖃᓚᐅᖅᐳᖅ ᐃᓕᓐᓂᐊᒐᒃᓴᓂᒃ ᑮᓇᐅᔭᖃᖅᑎᑕᐅᔪᓂᒃ ᐃᓕᓐᓂᐊᖅᑐᓕᕆᔨᒃᑯᓐᓂᑦ 
ᐃᓚᒋᔭᐅᖃᑕᐅᓪᓗᑎᑦ ᓄᓇᕗᒥ ᓯᓚᑦᑐᖅᓴᕐᕕᖕᒥᐅᑕᐃᑦ.  

 



 

 
2004-05 ᐃᓕᓐᓂᐊᕐᓇᐅᑎᓪᓗᒍ, 34-ᓂᒃ ᐃᓕᓐᓂᐊᖅᑎᓂᒃ ᐊᕐᕌᒍᓕᖕᓂᒃ 19 ᐅᖓᑖᓄᓪᓗ, 
ᐃᓕᓐᓂᐊᖃᑕᐅᔪᖃᓚᐅᖅᐳᖅ ᐃᓕᓐᓂᐊᒐᒃᓴᓂᒃ ᑮᓇᐅᔭᖃᖅᑎᑕᐅᔪᓂᒃ ᐃᓕᓐᓂᐊᖅᑐᓕᕆᔨᒃᑯᓐᓄᑦ 
ᐃᓚᒋᔭᐅᖃᑕᐅᓪᓗᑎᑦ ᓄᓇᕗᒥ ᓯᓚᑦᑐᖅᓴᕐᕕᖕᒥᐅᑕᐃᑦ.  
 
2005-06 ᐃᓕᓐᓂᐊᓇᐅᑎᓪᓗᒍ, 39-ᓂᒃ ᐃᓕᓐᓂᐊᖅᑎᓂᒃ ᐊᕐᕌᒍᓕᖕᓂᒃ 19 ᐅᖓᑖᓄᓪᓗ,  
ᐃᓕᓐᓂᐊᖃᑕᐅᔪᖃᓚᐅᖅᐳᖅ ᐃᓕᓐᓂᐊᒐᒃᓴᓂᒃ ᑮᓇᐅᔭᖃᖅᑎᑕᐅᔪᓂᒃ ᐃᓕᓐᓂᐊᖅᑐᓕᕆᔨᒃᑯᓐᓄᑦ 
ᐃᓚᒋᔭᐅᖃᑕᐅᓪᓗᑎᑦ ᓄᓇᕗᒥ ᓯᓚᑦᑐᖅᓴᕐᕕᖕᒥᐅᑕᐃᑦ. 
 
2006-07 ᐃᓕᓐᓂᐊᕐᓇᐅᑎᓪᓗᒍ, 33-ᓂᒃ ᐃᓕᓐᓂᐊᖅᑎᓂᒃ ᐊᕐᕌᒍᓕᖕᓂᒃ 19 ᐅᖓᑖᓄᓪᓗ, 
ᐃᓕᓐᓂᐊᖃᑕᐅᔪᖃᓚᐅᖅᐳᖅ ᐃᓕᓐᓂᐊᒐᒃᓴᓂᒃ ᑮᓇᐅᔭᖃᖅᑎᑕᐅᔪᓂᒃ ᐃᓕᓐᓂᐊᖅᑐᓕᕆᔨᒃᑯᓐᓄᑦ 
ᐃᓚᒋᔭᐅᖃᑕᐅᓪᓗᑎᑦ ᓄᓇᕗᒥ ᓯᓚᑦᑐᖅᓴᕐᕕᖕᒥᐅᑕᐃᑦ.  

 
ᐊᐱᖅᑯᑦ: 
 
3. ᐊᒻᒪ 2003-04, 2004-05, 2005-06, 2006-07, ᐊᒡᒍᖅᓯᒪᓗᒋᑦ ᐊᕐᓇᐅᑉᐸᑕ, ᐊᖑᑎᐅᑉᐸᑕ ᖃᓄᐃᑦᑐᓂᒃ 

ᐃᓕᓐᓂᐊᕐᓚᐅᕐᒪᖔᑕ. ᖃᑦᑎᑦ ᐃᓐᓇᐅᔪᑦ ᐊᔪᓐᖏᔾᔪᑎᑖᖅᑎᑕᐅᓯᒪᕙᓐ ᓇᓗᓇᐃᒃᑯᑕᖅᑖᖅᓯᒪᕙᓐ, 
ᐃᓕᓐᓂᐊᖅᑐᓕᕆᔨᒃᑯᓐᓂᑦ ᐊᒻᒪᓗ ᓯᓚᑦᑐᖅᓴᕐᕕᒻᒥᑦ ᐱᖃᓯᐅᑎᓗᒍ.  

 
ᑭᐅᔾᔪᑎᒃ: 
 
3.  ᒪᓕᒃᑐᖃᖅᖢᓂ ᑐᑭᓯᒋᐊᕈᓐᓇᕐᓂᕐᒧᑦ ᓴᐳᔾᔨᓯᒪᓂᕐᒧᑦ ᐃᓛᒃᑰᖅᑐᓄᓪᓗ ᐊᑐᐊᒐᖓᓐᓂᒃ ᐊᒡᒍᖅᓯᒪᓂᖓ 

23(2)(ᑭ) “ᓴᖅᑭᑦᑎᓂᖅ ᐃᓄᖕᒧᑦ ᑐᓴᒐᒃᓴᕆᔭᐅᔪᓂᒃ ᐃᒪᐃᓐᓇᓱᒋᔭᐅᖕᒪᑦ ᐸᒡᕕᓵᖃᓗᐊᕆᔭᐅᓪᓗᓂ 
ᓯᓚᑖᓂᙶᖅᑐᒥᒃ ᓇᖕᒥᓂᖅ ᐃᓄᖕᒧᑦ ᐸᒡᕕᓵᖅᑕᐅᔭᕆᐊᖃᙱᓐᓂᖓ ᑐᓴᒐᒃᓴᕆᔭᐅᔪᑦ 
ᐊᒃᑐᐊᓂᖃᔭᓐᓂᖏᓐᓄᑦ ᐃᖅᑲᓇᐃᔮᖓᓄᑦ, ᐃᖅᑲᓇᐃᔭᕐᕕᒋᔭᖓᓐᓄᑦ ᐅᕝᕙᓘᓐᓃᑦ 
ᐃᓕᓐᓂᐊᖃᑦᑕᓚᐅᖅᓯᒪᔭᖏᑕ ᒥᒃᓵᓄᖓᔪᓄᑦ,” ᐃᓕᓐᓂᐊᖅᑐᓕᕆᔨᒃᑯᑦ ᓴᖅᑭᑎᑦᑎᔪᓐᓇᙱᓚᑦ 
ᑭᒡᓕᓯᓂᐊᖅᑕᐅᓯᒪᔪᓂᒃ ᑐᒃᓯᕌᕆᔭᐅᔪᓂᒃ. 

 
ᑐᓴᒐᒃᓴᖅ ᑐᒃᓯᕌᕆᔭᐅᓯᒪᔪᖅ ᓇᓗᓇᐃᖅᓯᒪᑦᑎᐊᕐᒪᑦ ᖃᔅᓯᐅᓂᕆᔭᖏᓪᓗ ᐅᓄᓗᐊᙱᒻᒪᑕ ᐃᓛᒃᑰᖅᑐᑦ 
ᐃᓕᑕᕆᔭᐅᑲᐅᑎᒋᔪᓐᓇᕐᒪᑕ ᓄᓇᓕᐅᖃᑎᒥᖕᓄᑦ. ᑕᐃᒪᐃᒃᑲᓗᐊᖅᑎᓪᓗᒍ, ᐃᓚᒋᔭᐅᔪᖅ 
ᐅᖃᐅᓯᖃᑐᐃᓐᓇᕆᐊᖃᖅᐳᖅ ᐊᐱᖅᑯᑕᐅᔪᓂᒃ ᒥᓂᔅᑕᒥᒃ ᐃᓄᑑᖃᑎᖃᕐᓗᓂ.    

  
ᐊᐱᖅᑯᑦ: 
 
4. ᐊᒻᒪᓗ ᑎᓴᒪᖓᓂ 2003-04, 2004-05, 2005-06, 2006-07, ᐊᒡᒍᖅᓯᒪᓗᒋᑦ ᐊᕐᓇᐃᑦ ᐊᖑᑏᓪᓗ. 

ᖃᑦᑎᐅᔪᑦ ᐃᓐᓇᐃᑦ ᐊᕐᕕᐊᕐᒥᐅᑕᐅᒧᑦ ᐱᔪᓐᓇᐅᑎᓂᒃ, ᐊᔪᓐᖏᑦᑐᓂᒃ ᐱᓯᒪᕙᓐ ᓯᓚᑦᑐᖅᓴᕐᕕᒻᒥᒃ 
ᑲᑐᔾᔨᖃᑎᖃᓪᓗᑎᓪᓗ ᐊᓯᖏᓐᓂᒃ ᓯᓚᑦᑐᖅᓴᕐᕕᒻᒥᒃ.  

 
ᑭᐅᔾᔪᑎᒃ: 
 
4.  ᒪᓕᒃᑐᖃᖅᖢᓂ ᑐᑭᓯᒋᐊᕈᓐᓇᕐᓂᕐᒧᑦ ᓴᐳᔾᔨᓯᒪᓂᕐᒧᑦ ᐃᓛᒃᑰᖅᑐᓄᓪᓗ ᐊᑐᐊᒐᖓᓐᓂᒃ ᐊᒡᒍᖅᓯᒪᓂᖓ 

23(2)(ᑭ) “ᓴᖅᑭᑦᑎᓂᖅ ᐃᓄᖕᒧᑦ ᑐᓴᒐᒃᓴᕆᔭᐅᔪᓂᒃ ᐃᒪᐃᓐᓇᓱᒋᔭᐅᖕᒪᑦ ᐸᒡᕕᓵᖃᓗᐊᕆᔭᐅᓪᓗᓂ 
ᓯᓚᑖᓂᙶᖅᑐᒥᒃ ᓇᖕᒥᓂᖅ ᐃᓄᖕᒧᑦ ᐸᒡᕕᓵᖅᑕᐅᔭᕆᐊᖃᙱᓐᓂᖓ ᑐᓴᒐᒃᓴᕆᔭᐅᔪᑦ 
ᐊᒃᑐᐊᓂᖃᔭᓐᓂᖏᓐᓄᑦ ᐃᖅᑲᓇᐃᔮᖓᓄᑦ, ᐃᖅᑲᓇᐃᔭᕐᕕᒋᔭᖓᓐᓄᑦ ᐅᕝᕙᓘᓐᓃᑦ 
ᐃᓕᓐᓂᐊᖃᑦᑕᓚᐅᖅᓯᒪᔭᖏᑕ ᒥᒃᓵᓄᖓᔪᓂᒃ,” ᐃᓕᓐᓂᐊᖅᑐᓕᕆᔨᒃᑯᑦ ᓴᖅᑭᑎᑦᑎᔪᓐᓇᙱᓚᖅ 
ᑭᒡᓕᓯᓂᐊᖅᑕᐅᓯᒪᔪᓂᒃ ᑐᒃᓯᕌᕆᔭᐅᔪᓂᒃ. 

 

 



 

ᑐᓴᒐᒃᓴᖅ ᑐᒃᓯᕌᕆᔭᐅᓯᒪᔪᖅ ᓇᓗᓇᐃᖅᓯᒪᑦᑎᐊᕐᒪᑦ ᖃᔅᓯᐅᓂᕆᔭᖏᓪᓗ ᐅᓄᓗᐊᙱᒻᒪᑕ ᐃᓛᒃᑰᖅᑐᑦ 
ᐃᓕᑕᕆᔭᐅᑲᐅᑎᒋᔪᓐᓇᕐᒪᑕ ᓄᓇᓕᐅᖃᑎᒥᖕᓄᑦ. ᑕᐃᒪᐃᒃᑲᓗᐊᖅᑎᓪᓗᒍ, ᐃᓚᒋᔭᐅᔪᖅ 
ᐅᖃᐅᓯᖃᑐᐃᓐᓇᕆᐊᖃᖅᐳᖅ ᐊᐱᖅᑯᑕᐅᔪᓂᒃ ᒥᓂᔅᑕᒥᒃ ᐃᓄᑑᖃᑎᖃᕐᓗᓂ.       

 
ᐊᐱᖅᑯᑦ: 
 
5. 2003-04, 2004-05, 2005-06, 2006-07, ᐊᒡᒍᖅᓯᒪᓗᒋᑦ ᐊᕐᓇᐃᑦ, ᐊᖑᑏᓪᓘᓐᓃᑦ ᖃᑦᑎᑦ 

ᓇᓗᓇᐃᑯᑦᑖᖅᓯᒪᕙᑦ ᐸᐃᑉᐹᓂᒃ ᐃᓕᓐᓂᐊᖅᕕᐅᔪᓂᒃ ᓄᓇᕗᑦ ᓯᓚᑖᓃᑦᑐᓂᒃ.  
 
ᑭᐅᔾᔪᑎᒃ: 
 
5.  ᑐᓴᒐᒃᓴᕆᔭᐅᔪᑦ ᑲᑎᖅᓱᖅᑕᐅᓚᐅᖅᐳᑦ ᓄᓇᕗᒥ ᐃᓕᓐᓂᐊᖅᑎᓄᑦ ᐃᑲᔫᓯᐊᖅᑖᕆᔭᐅᕙᒃᑐᓄᑦ, ᑭᓯᐊᓂᓕ 

ᐃᓕᓐᓂᐊᖅᑕᐅᖃᑦᑕᓚᐅᖅᑐᑦ ᐱᔭᕇᖅᑕᐅᖃᑦᑕᓚᐅᖅᑐᑦ ᑐᓴᒐᒃᓴᖏᑦ ᐱᔭᒃᓴᐅᓚᐅᙱᒻᒪᑕ, ᑕᐃᒪᐃᓐᓂᖓᓄᑦ 
ᐃᓚᓕᐅᔾᔨᓯᒪᕗᒍᑦ ᐃᓕᓐᓂᐊᖃᑕᐅᖃᑦᑕᓚᐅᖅᑐᑦ ᐅᓄᕐᓂᖏᑦ ᒪᓕᒃᖢᑎᒍᑦ ᐱᑎᑦᑎᔪᓐᓇᕐᓂᐊᕈᒪᓪᓗᑕ 
ᐃᓚᐅᖃᑕᐅᖃᑦᑕᖅᓯᒪᔪᑦ ᒪᓕᒃᑕᐅᓗᑎᑦ ᑭᓯᐊᓂ. ᐃᓕᓐᓂᐊᖅᑏᑦ ᐊᒻᒪ ᐃᓕᓐᓂᐊᕐᕕᐅᕙᒃᑐᑦ ᓄᓇᕘᑉ 
ᓯᓚᑖᓃᑦᑐᑦ ᐱᑎᑦᑎᔭᕆᐊᖃᙱᓚᑦ ᑖᔅᓱᒥᖓ ᑐᓴᒐᒃᓴᐅᔪᒥᒃ ᐃᓕᓐᓂᐊᖅᑐᓕᕆᔨᒃᑯᓐᓄᑦ ᑕᐃᒪᐃᓕᐅᕈᑦᑕ 
ᐃᓕᓐᓂᐊᖅᑎᖁᑎᑦᑕ ᖃᐅᔨᔭᐅᓯᒪᔪᑦ ᑲᑎᖅᓱᖅᑕᐅᓯᒪᔪᑦ ᓄᓇᕗᒥ ᐃᓕᓐᓂᐊᖅᑎᓄᑦ ᐃᑲᔫᓯᐊᖅᑎᑦᑎᓲᓄᑦ 
ᖃᔅᓯᐅᖕᒪᖔᑕ ᑐᓴᖅᑎᑦᑎᔭᕆᐊᖃᙱᑦᑐᑦ. ᐃᓚᖏᑦ ᐃᓕᓐᓂᐊᖅᑏᑦ ᐆᒃᑑᒪᔭᒃᑐᒃᓴᐅᓚᐅᙱᒻᒪᑕ ᓄᓇᕗᒥ 
ᐃᓕᓐᓂᐊᖅᑎᓄᑦ ᐃᑲᔫᓯᐊᖅᑖᕆᔭᐅᕙᒃᑐᓂᒃ ᑕᐃᒪᐃᓐᓂᖓᓄᓪᓗ ᐃᓚᓕᐅᔾᔭᐅᓯᒪᓇᔭᙱᓚᑦ ᑖᒃᑯᓇᓂ 
ᓈᓴᐅᑎᓂᒃ.   

 
2003-04 ᐃᓕᓐᓂᐊᕐᓇᐅᑎᓪᓗᒍ, 15-ᓂᒃ ᐊᕐᕕᐊᕐᒥᐅᑕᓂᒃ ᐊᕐᕌᒍᓕᖕᓂᒃ 19 ᐅᖓᑖᓄᓪᓘᓐᓃᑦ 
ᐃᓚᐅᔪᖃᓚᐅᖅᐳᖅ ᐱᓕᕆᐊᖑᔪᓂᒃ ᐃᓕᓐᓂᐊᖅᑐᓕᕆᔨᒃᑯᓐᓂᙶᖅᑐᓂᒃ ᓄᓇᕘᑉ ᓯᓚᑖᓄᑦ.  
 
2005-06 ᐃᓕᓐᓂᐊᕐᓇᐅᑎᓪᓗᒍ, 25-ᓂᒃ ᐊᕐᕕᐊᕐᒥᐅᑕᓂᒃ ᐊᕐᕌᒍᓕᖕᓂᒃ 19 ᐅᖓᑖᓄᓪᓘᓐᓃᑦ 
ᐃᓚᐅᔪᖃᓚᐅᖅᐳᖅ ᐱᓕᕆᐊᖑᔪᓄᑦ ᐃᓕᓐᓂᐊᖅᑐᓕᕆᔨᒃᑯᓐᓂᙶᖅᑐᓂᒃ  ᓄᓇᕘᑉ ᓯᓚᑖᓄᑦ. 

 

 



 

ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 010 - 2(4): ᓯᕗᓕᖅᑎᒃᑯᑦ ᑲᑎᒪᔨᕋᓛᖏᓪᓗ ᑲᑎᒪᓂᖏᑦ ᐊᒻᒪ 
ᑎᓕᐅᕈᑎᖏᑦ 
 
ᐊᐱᕆᔪᖅ: ᑮᑦ ᐲᑕᓴᓐ, ᒪᓕᒐᓕᐅᖅᑎ (ᐃᖃᓗᒃᑑᑦᓯᐊᖅ) 
 
ᐊᐱᕆᕕᐅᔪᖅ: ᓯᕗᓕᖅᑎ ᐹᓪ ᐅᑲᓕᖅ, ᐊᖓᔪᖅᑳᖅ ᒐᕙᒪᒃᑯᑦ ᓯᕗᓕᖅᑎᖏᓐᓂ ᐊᒻᒪᓗ 

ᒐᕙᒪᐅᖃᑎᒌᑦᑐᓕᕆᓂᕐᒥᒃ 
 
ᐅᓪᓗᖓ: ᒫᑦᓯ 10, 2008 
 
ᐱᒋᐊᕈᑎᖓ: 
 
ᑐᓴᕋᑦᓴᓕᒫᑦ ᐱᔭᕆᐊᖃᓚᐅᖅᑕᕗᑦ ᓄᓇᕗᑦ ᒐᕙᒪᒃᑯᖏᑕ ᐱᓕᕆᕕᓕᒫᖏᓐᓂᒃ, ᑎᒥᖁᑎᖏᓐᓂᒃ 
ᑯᐊᐳᕇᓴᖁᑎᖏᓐᓂᓪᓗ ᑭᐅᔾᔪᑎᓕᐅᕐᓂᐊᖅᑐᑕ ᐃᓗᓕᖏᓐᓂᒃ ᑖᑦᓱᒪ ᑎᑎᖅᑲᑎᒍᑦ ᐊᐱᖅᑯᒻᒧᑦ. ᑭᐅᔾᔪᑎ 
ᐋᖅᑭᑦᓱᕋᑦᓴᐅᒐᔭᓚᐅᙱᑦᑐᖅ ᐃᑲᔪᓚᐅᙱᑉᐸᑕ ᑲᑐᔾᔨᓚᐅᙱᑉᐸᑕᓗ ᐃᖅᑲᓇᐃᔭᖅᑏᑦ ᓄᓇᕗᑦ ᒐᕙᒪᒃᑯᖏᓐᓂ 
ᐱᓕᕆᕕᓕᒫᖏᓐᓂ, ᑎᒥᖁᑎᖏᓐᓂ ᑯᐊᐳᕇᓴᖁᑎᖏᓐᓂᓗ. 
 
ᐅᑯᐊ ᐃᓚᒋᓕᐅᔾᔭᐅᓯᒪᔪᑦ ᑐᕌᖓᔪᑦ ᐃᓘᓐᓇᖏᓐᓄᑦ ᑭᐅᔾᔪᑎᐅᔪᓄᑦ. ᑐᓴᕋᑦᓴᐃᑦ ᓄᐊᑕᐅᓯᒪᔪᑦ 
ᖃᐅᔨᓴᖅᑕᐅᓚᐅᖅᑐᑦ ᑎᓯᐱᕆ 31, 2007-ᒧᓄᑦ ᐊᒻᒪᓗ ᔫᓂ 30, 2007-ᒧᓄᑦ. 
 
ᐃᓚᖏᑦ ᓄᓇᕗᑦ ᒐᕙᒪᒃᑯᖏᓐᓂ ᐱᓕᕆᕕᐅᔪᑦ ᐋᖅᑭᑦᓱᕆᐊᖅᑕᐅᓚᐅᖅᓯᒪᔪᑦ ᑎᓯᐱᕆ 31, 2004, ᒐᕙᒪᒃᑯᑦ 
ᐃᖅᑲᓇᐃᔮᖏᓐᓂᒃ ᓄᓇᓕᓐᓄᑦ ᓄᑦᑎᖅᑕᐅᓯᒪᔪᑦ ᑭᒡᓕᓯᓂᐊᖅᑕᐅᒍᑎᖏᑦ ᐊᒡᒍᑐᖅᑕᐅᓯᒪᔪᑦ ᒫᓐᓇᐅᔪᖅ 
ᐱᓕᕆᕕᐅᔪᑦ ᐋᖅᑭᑦᑕᐅᓯᒪᓂᖏᑦ ᒪᓕᑦᑕᐅᓪᓗᑎᒃ ᐊᔾᔨᐅᙱᑦᑐᑎᒃ ᒐᕙᒪᒃᑯᑦ ᐋᖅᑭᐅᒪᓂᖏᓐᓄᑦ ᑭᐅᔾᔪᑎᒥ 
ᑎᑎᖅᑲᑎᒍᑦ ᐊᐱᖅᑯᒻᒧᑦ 26-2(2). 
 
ᓄᐊᑕᐅᓯᒪᔪᑦ ᑐᓴᕋᑦᓴᐃᑦ ᐃᓚᒋᓕᐅᔾᔨᓯᒪᔪᑦ ᐅᑯᓂᖓ ᓄᓇᕗᑦ ᒐᕙᒪᒃᑯᖏᓐᓂ ᐱᓕᕆᕕᖏᓐᓂᒃ, 
ᑎᒥᖁᑎᖏᓐᓂᒃ ᑯᐊᐳᕇᓴᖁᑎᖏᓐᓂᓪᓗ: 
 
• ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᓯᕋᖅᑎᒃᑯᑦ 
• ᐃᓕᖅᑯᓯᓕᕆᔨᒃᑯᑦ 
• ᒐᕙᒪᓕᕆᔨᒃᑯᑦ 
• ᐃᓕᓐᓂᐊᕐᓂᓕᕆᔨᒃᑯᑦ 
• ᑮᓇᐅᔭᓕᕆᔨᒃᑯᑦ (ᐃᓚᒋᓕᐅᔾᔨᓯᒪᔪᖅ ᓄᓇᕗᒻᒥ ᐃᒥᐊᓗᓕᕆᔨᒃᑯᑦ ᑲᑎᒪᔨᖏᓐᓂᒃ ᐊᒻᒪᓗ ᓄᓇᕗᒻᒥ 

ᐃᒥᐊᓗᓕᕆᓂᕐᒧᑦ ᓚᐃᓴᓐᓯᑖᖅᑎᑦᓯᔨᒃᑯᑦ ᑲᑎᒪᔨᖏᓐᓂᒃ) 
• ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ 
• ᐃᖅᑲᓇᐃᔭᖅᑐᓕᕆᔨᒃᑯᑦ 
• ᒪᓕᒐᓕᕆᔨᒃᑯᑦ 
• ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ (ᐃᓚᒋᓕᐅᔾᔨᓯᒪᔪᑦ ᓄᓇᕗᒻᒥ ᓇᒻᒥᓂᖃᖅᑎᐅᔪᓄᑦ 

ᐊᑐᖅᑐᐊᖅᑎᑦᓯᔨᒃᑯᑦ ᑎᒥᖁᑎᖏᓐᓂᒃ) 
• ᐊᕙᑎᓕᕆᔨᒃᑯᑦ 
• ᓄᓇᕗᒻᒥ ᓯᓚᑦᑐᓴᕐᕕᒃ 
• ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ 
• ᖁᓪᓕᖅ ᐊᐅᓚᔪᓐᓇᐅᑎᓕᕆᔨᒃᑯᑦ 
• ᓄᓇᕗᒻᒥ ᐱᕙᓪᓕᐊᔪᓕᕆᔨᒃᑯᑦ ᑎᒥᖁᑎᖏᑦ 

 
ᐊᐱᖅᑯᑦ: 
 

 



 

1) ᐃᐳᕈ 1, 1999-ᒥᒃ ᑎᓯᐱᕆ 31, 2007-ᒧᑦ, ᖃᑦᓯᑦ ᓄᓇᕗᑦ ᒐᕙᒪᒃᑯᖏᓐᓂ ᐱᓕᕆᕕᐅᔪᑦ, ᑲᑎᒪᔨᓄᑦ, 
ᑎᒥᖁᑎᖏᓐᓄᑦ ᑯᐊᐳᕇᓴᖁᑎᖏᓐᓄᓪᓗ ᐃᖅᑲᓇᐃᔮᑦ (ᐊᒡᒍᑐᖅᓯᒪᓗᒋᑦ ᐃᖅᑲᓇᐃᔭᕐᕖᑦ) ᓄᓇᓕᓐᓄᑦ 
ᓄᑦᑎᖅᑕᐅᓯᒪᓚᐅᖅᑲᑦ ᐃᖃᓗᓐᓂᒃ, ᑲᖏᖅᖠᓂᕐᒥᒃ ᐃᖃᓗᑦᑑᑦᑎᐊᕐᒥᓪᓘᓐᓃᑦ ᐊᓯᖏᓐᓄᑦ ᓄᓇᓕᓐᓄᑦ 
(ᐊᒡᒍᑐᖅᓯᒪᓗᒋᑦ ᓄᓇᓖᑦ)? 

 
ᑭᐅᔾᔪᑎᒃ: 
 
1) ᐃᓚᒋᓕᐅᑎᓯᒪᔪᑦ ᑎᑎᕋᖅᓯᒪᔪᑦ ᒥᓂᔅᑕᐃᑦ ᐊᖏᖅᓯᒪᔭᖏᑦ ᓄᓇᓕᓐᓄᑦ ᓄᑦᑎᖅᓯᓂᕐᒧᑦ ᐃᖅᑲᓇᐃᔮᓂᒃ 

ᐃᖅᑲᓇᐃᔭᕐᕕᑎᒍᑦ ᓄᓇᓕᑎᒍᓪᓗ ᑎᓯᐱᕆ 31, 2007-ᒧᓄᑦ. 

ᑭᙵᐃᑦ        19  23 7    49 
ᐃᒡᓗᓕᒃ  17 5  21    19 1     63 

ᐸᖕᓂᖅᑑᖅ 6     22 24  1 1 15    69 
ᒥᑦᑎᒪᑕᓕᒃ    1  18   1 31 8    59 

ᐊᕐᕕᐊᑦ      30  18  1 1  15  65 
ᖃᒪᓂᑦᑐᐊᖅ     12     8    29 49 
ᑲᖏᖅᖠᓂᖅ   5      1 9 16 5   36 

ᐃᖃᓗᑦᑑᑦᑎᐊᖅ   5    1   7     13 
ᐅᖅᓱᖅᑑᖅ  4  5      1 8    18 
ᖁᕐᓗᖅᑑᖅ     10  13   10     33 
ᐃᖃᓗᐃᑦ      2 1       2 5 

ᑲᑎᓕᒫᖅᑐᒋᑦ 6 21 15 6 43 72 39 37 22 92 55 5 15 31 459 

 
ᐊᐱᖅᑯᑦ: 
 
2) ᑎᓯᐱᕆ 30, 2007-ᒧᓄᑦ, ᖃᑦᓯᑦ ᐃᖅᑲᓇᐃᔮᑦ ᐃᓐᓄᑦᑕᐅᓯᒪᓚᐅᖅᑲᑦ ᐃᖅᑲᓇᐃᔭᐃᓐᓇᖅᑐᓄᑦ 

ᐃᖅᑲᓇᐃᔭᑲᐃᓐᓇᖅᑐᓄᓪᓘᓐᓃᑦ ᐃᖅᑲᓇᐃᔭᖅᑎᓄᑦ ᓇᓗᓇᐃᖅᑕᐅᓯᒪᔪᓄᑦ ᒐᕙᒪᒃᑯᓐᓂ 
ᐃᖅᑲᓇᐃᔭᖅᑎᐅᓂᖏᓐᓂᒃ? 

 
ᑭᐅᔾᔪᑎᒃ: 
 
2. ᐅᑯᐊ ᖃᑦᓯᐅᓂᖏᑦ ᐃᖅᑲᓇᐃᔭᐃᓐᓇᖅᑐᑦ ᐊᒻᒪᓗ ᐃᖅᑲᓇᐃᔭᑲᐃᓐᓇᖅᑐᑦ ᑎᓯᐱᕆ 31, 2007-ᒧᓄᑦ. 

  
ᐃᖅᑲᓇᐃᔭᐃᓐᓇᖅᑐᑦ                 324 
ᐃᖅᑲᓇᐃᔭᑲᐃᓐᓇᖅᑐᑦ    14 
ᑲᑎᓪᓗᒋᑦ                      338 

 
ᐃᓐᓄᑦᑕᐅᓯᒪᙱᑦᑐᑦ                  121 
 

ᐊᐱᖅᑯᑦ: 
 
3) ᑎᓯᐱᕆ 30, 2007-ᒧᓄᑦ, ᖃᑦᓯᑦ ᐃᖅᑲᓇᐃᔮᑦ ᐃᓐᓄᑦᑕᐅᓯᒪᓚᐅᖅᑲᑦ ᐃᓄᓐᓄᑦ ᓄᓇᑖᖃᑕᐅᓯᒪᔪᓄᑦ 

ᓄᓇᕗᒻᒥ ᓄᓇᑖᖅᓯᒪᓂᕐᒧᑦ ᐊᖏᕈᑎᓄᑦ ᐊᒻᒪᓗ ᖃᑦᓯᑦ ᐃᓐᓄᑦᑕᐅᓯᒪᓚᐅᖅᑲᑦ ᓄᓇᑖᖃᑕᐅᓯᒪᙱᑦᑐᓄᑦ? 
 
ᑭᐅᔾᔪᑎᒃ: 
 

 



 

3) ᑭᐅᔾᔪᑦ ᐃᓚᒋᓕᐅᔾᔨᓯᒪᔪᖅ ᖃᓄᖅ ᐃᖅᑲᓇᐃᔮᖅ ᐃᓐᓄᑦᑕᐅᓐᓂᕐᒪᖔᖅ ᑎᓯᐱᕆ 31, 2007-ᒧᓄᑦ 
ᐅᓪᓗᖓᓂᐅᖏᑦᑐᖅ ᓄᓇᓕᓐᓄᑦ ᓄᑦᑎᖅᑕᐅᕕᒥᓂᖓᑕ ᒐᕙᒪᒃᑯᑦ ᐃᖅᑲᓇᐃᔮᖏᓐᓂᒃ. ᐅᑯᐊ ᖃᑦᓯᐅᓂᖏᑦ 
ᓄᓇᕗᒻᒥ ᓄᓇᑖᖅᓯᒪᓂᕐᒧᑦ ᐊᖏᕈᑎᓄᑦ ᐃᓚᒋᔭᐅᖃᑕᐅᔪᑦ ᐊᒻᒪᓗ ᓄᓇᑖᖃᑕᐅᓯᒪᙱᑦᑐᑦ ᑎᓯᐱᕆ 31, 
2007-ᒧᓄᑦ. 

 
 ᓄᓇᑖᖃᑕᐅᓯᒪᔪᑦ ᐃᓄᐃᑦ  ᓄᓇᑖᖃᑕᐅᓯᒪᙱᑦᑐᑦ ᑲᑎᓪᓗᒋᑦ 
ᐃᖅᑲᓇᐃᔭᐃᓐᓇᖅᑐᑦ 184 140 324 
ᐃᖅᑲᓇᐃᔭᑲᐃᓐᓇᖅᑐᑦ  2 12 14 
ᑲᑎᓪᓗᒋᑦ 186 152 338 

 
ᐊᐱᖅᑯᑦ: 
 
4) ᑎᓯᐱᕆ 30, 2007-ᒧᓄᑦ, ᖃᑦᓯᑦ ᐃᖅᑲᓇᐃᔮᑦ ᐃᓐᓄᑦᑕᐅᓯᒪᓚᐅᖅᑲᑦ ᓄᓇᖃᖅᐹᒌᖅᑐᒥᓂᕐᓄᑦ ᓄᓇᓕᓐᓂ 

ᒐᕙᒪᒃᑯᑦ ᐃᖅᑲᓇᐃᔮᖏᓐᓂᒃ ᓄᑦᑎᖅᑎᑦᓯᕕᐅᓯᒪᔪᓂ ᐊᒻᒪᓗ ᖃᑦᓯᑦ ᐃᓐᓄᑦᑕᐅᓯᒪᕙᑦ ᓄᑦᑎᖅᑕᐅᔪᒥᓂᕐᓂᒃ 
ᐅᑯᓇᙵᑦ:  
 

I. ᐃᖃᓗᓐᓂᒃ;  
II. ᑲᖏᖅᖠᓂᕐᒥᒃ;  
III. ᐃᖃᓗᑦᑑᑦᑎᐊᕐᒥᒃ; 
IV. ᖃᓪᓗᓈᓂᒃ? 

 
ᑭᐅᔾᔪᑎᒃ: 
 
4) ᑭᐅᔾᔪᑦ ᐃᓚᒋᓕᐅᔾᔨᓯᒪᔪᖅ ᖃᓄᖅ ᐃᖅᑲᓇᐃᔮᖅ ᐃᓐᓄᑦᑕᐅᓐᓂᕐᒪᖔᖅ ᑎᓯᐱᕆ 31, 2007-ᒥ 

ᐅᓪᓗᖓᓂᐅᙱᑦᑐᖅ ᖃᖓᒃᑯᑦ ᐃᖅᑲᓇᐃᔮᑦ ᓄᑦᑎᖅᑕᐅᕕᒥᓂᖓᑕ ᓄᓇᓕᓐᓄᑦ. ᐱᔾᔪᑎᓕᒃ ᓇᑭᑦ 
ᐃᖅᑲᓇᐃᔭᖅᑎᑖᖏᓐᓂᒃ ᐃᓐᓄᑦᑕᐅᓐᓂᕐᒪᖔᖅ (ᐃᖅᑲᓇᐃᔮᖅᑖᓚᐅᕋᓂ) ᓯᕗᓪᓕᖅᐹᒥ ᓇᑭᑦ 
ᐃᖅᑲᓇᐃᔭᖅᑎᑖᖑᓐᓂᕐᒪᖔᖅ ᓇᓗᓇᐃᖅᑕᐅᓯᒪᙱᖔᖅᑐᓂ ᓄᓇᕗᑦ ᒐᕙᒪᒃᑯᖏᓐᓄᑦ. 
 
ᐅᑯᐊ ᖃᑦᓯᐅᓂᖏᑦ ᐃᖅᑲᓇᐃᔭᖅᑏᑦ ᓄᓇᖃᖅᑐᑦ ᓄᓇᓕᓐᓂ ᒐᕙᒪᒃᑯᑦ ᐃᖅᑲᓇᐃᔮᖏᓐᓂᒃ 
ᓄᑦᑎᖅᑎᑦᓯᕕᐅᓯᒪᔪᓂ ᐊᒻᒪᓗ ᖃᑦᓯᐅᓂᖏᑦ ᓄᑦᑎᖅᑕᐅᔪᒥᓃᑦ ᓇᑭᙶᖅᑐᒥᓂᐅᓂᖏᑦ ᓄᓇᓕᓐᓅᖅᑐᑦ 
ᒐᕙᒪᒃᑯᑦ ᐃᖅᑲᓇᐃᔮᖏᓐᓂᒃ ᓄᑦᑎᖅᓯᕕᒥᓂᐅᔪᓄᑦ ᑎᓯᐱᕆ 31, 2007-ᒧᓄᑦ: 

 
ᒐᕙᒪᒃᑯᑦ ᐃᖅᑲᓇᐃᔮᖏᓐᓂᒃ 

ᓄᑦᑎᖅᓯᕕᐅᓯᒪᔪᓂᒃ ᓄᓇᓕᓐᓂᒃ 216 
ᒐᕙᒪᒃᑯᑦ ᐃᖅᑲᓇᐃᔮᖏᓐᓂᒃ 

ᓄᑦᑎᖅᓯᕕᐅᓯᒪᖏᑦᑐᓂᒃ ᓄᓇᓕᓐᓂᒃ 4 
ᐃᖃᓗᐃᑦ 10 

ᑲᖏᖅᖠᓂᖅ 22 
ᐃᖃᓗᑦᑑᑦᑎᐊᖅ 13 

ᖃᓪᓗᓈᓂᒃ 73 
ᓇᓗᓇᐃᖅᑕᐅᓯᒪᙱᑦᑐᑦ 0 

ᑲᑎᓕᒫᖅᑐᒋᑦ 338 

 
 
 
 
 
 
 

 
 
 
ᐊᐱᖅᑯᑦ: 
 
5) ᑎᓯᐱᕆ 30, 2007-ᒧᓄᑦ, ᖃᑦᓯᑦ ᐃᖅᑲᓇᐃᔮᑦ ᐃᓐᓄᑦᑕᐅᓯᒪᕙᑦ ᐃᖅᑲᓇᐃᔭᖅᑎᑕᐅᔪᓄᑦ 

ᐃᖅᑲᓇᐃᔭᑲᐃᓐᓇᖅᑎᑕᐅᓪᓗᑎᒃ, ᑳᓐᑐᕌᑎᒎᖅᑐᓄᑦ ᖃᐅᔨᒪᔨᑕᐅᔪᓄᓐᓘᓐᓃᑦ? ᖃᑦᓯᑦ ᐃᖅᑲᓇᐃᔭᖅᑎᑕᐅᔪᑦ 
ᓇᓗᓇᐃᖅᑕᐅᓯᒪᕙᑦ ᓄᓇᕗᒻᒥᐅᑕᐅᓂᕋᖅᑕᐅᓪᓗᑎᒃ ᒐᕙᒪᑐᖃᒃᑯᑦ ᑮᓇᐅᔾᔭᑦᓵᓄᑦ ᑖᒃᓯᔭᖅᑕᐅᕙᓐᓂᖏᑦ 
ᐱᔾᔪᑎᒋᓪᓗᒋᑦ ᐊᒻᒪᓗ ᖃᑦᓯᑦ ᓄᓇᕗᒻᒥᐅᑕᐅᓂᕋᖅᑕᐅᙱᓚᑦ? 

 



 

 

 
ᑭᐅᔾᔪᑎᒃ: 
 
5) ᐱᒋᐊᙵᕐᓂᖓ ᑭᐅᔾᔪᑎᐅᑦ ᑲᑎᖅᓱᐃᒍᑕᐅᓯᒪᔪᖅ ᑐᓴᕋᑦᓴᓂᒃ ᐱᓯᒪᔭᑦᑎᓐᓂᒃ ᐱᓕᕆᕕᐅᔪᓂᒃ ᐱᔾᔪᑎᒋᓪᓗᒋᑦ 

ᖃᑦᓯᑦ ᐃᖅᑲᓇᐃᔮᑦ ᐊᑐᓂᑦ ᐱᓕᕆᕕᐅᔪᓂ ᐃᖅᑲᓇᐃᔮᖑᒻᒪᖔᑕ ᐃᖅᑲᓇᐃᔭᑲᐃᓐᓇᖅᑐᓄᑦ, 
ᑳᓐᑐᕌᑎᒎᖅᑐᓄᑦ ᖃᐅᔨᒪᔨᑕᕐᓄᓪᓘᓐᓃᑦ ᐃᓚᒋᓕᐅᔾᔨᓯᒪᙱᑦᑐᖅ ᐃᖅᑲᓇᐃᔮᒥᓂᒃ 
ᓄᖅᑲᖓᑎᑕᐅᑲᐃᓐᓇᖅᑐᑎᒃ ᓄᑦᑎᖅᑕᐅᓯᒪᔪᓂᒃ. 

 
ᐅᑯᐊ ᖃᑦᓯᐅᓂᖏᑦ ᐃᖅᑲᓇᐃᔭᖅᑎᑕᐅᔪᑦ ᓄᓇᓕᓐᓂ ᒐᕙᒪᒃᑯᑦ ᐃᖅᑲᓇᐃᔮᖏᓐᓂ ᓄᑦᑎᖅᑕᐅᓯᒪᔪᓂ 
ᐃᖅᑲᓇᐃᔭᑲᐃᓐᓇᖅᑎᑕᐅᓪᓗᑎᒃ, ᑳᓐᑐᕌᑎᒎᖅᑐᑎᒃ ᖃᐅᔨᒪᔨᑕᐅᓪᓗᑎᓪᓗ ᑎᓯᐱᕆ 31, 2007-ᒧᓄᑦ. 

 
ᐃᖅᑲᓇᐃᔭᑲᐃᓐᓇᖅᑐᑦ  3 
ᑳᓐᑐᕌᑎᒎᖅᑐᑦ   1 
ᖃᐅᔨᒪᔨᑕᐃᑦ   1 

 
ᓇᓗᓇᐃᖅᑕᐅᓯᒪᖃᑕᐅᔪᑦ ᓄᓇᕗᒻᒥᐅᑕᐅᓂᖏᓐᓂᒃ ᑎᓯᐱᕆ 31, 2007-ᒧᓄᑦ. 
 
(ᖃᐅᔨᒪᔭᐅᒋᐊᓕᒃ: ᐃᖅᑲᓇᐃᔭᖅᑐᓕᕆᔨᒃᑯᑦ ᓱᓕ ᐅᓂᒃᑳᓕᐅᕈᓐᓇᖏᑦᑐᑦ P2K ᖃᕆᓴᐅᔭᓕᕆᒍᑎᖓᒍᑦ, 
ᐃᖅᑲᓇᐃᔭᖅᑎᑕᐅᑲᐃᓐᓇᖅᑐᑦ ᖃᓄᐃᓕᖓᓂᖏᑦ ᐃᖅᑲᓇᐃᔮᑦ ᓈᓴᐅᑎᖏᓐᓄᑦ. ᑎᓯᐱᕆ 31, 2007-ᒧᓄᑦ, 
ᑐᓴᕋᑦᓴᐃᑦ ᐃᖅᑲᓇᐃᔭᑲᐃᓐᓇᖅᑎᑕᐅᔪᓄᑦ ᐊᑕᖏᙱᑐᐃᓐᓇᕆᐊᓖᑦ.) 

 
ᐊᐱᖅᑯᑦ: 
 
6) ᑎᓯᐱᕆ 30, 2007-ᒧᓄᑦ ᖃᑦᓯᑦ ᓄᓇᓕᓐᓄ ᓄᑦᑎᖅᑕᐅᓯᒪᔪᑦ ᒐᕙᒪᒃᑯᑦ ᐃᖅᑲᓇᐃᔮᖏᑦ 

ᐃᓐᓄᑦᑕᐅᓯᒪᙱᓚᑦ (ᐊᒡᒍᑐᖅᓯᒪᓗᒋᑦ ᐃᖅᑲᓇᐃᔭᕐᕖᑦ ᓄᓇᓖᓪᓗ)? 
 
ᐊᒻᒪᓗ 
 
7) ᑎᓯᐱᕆ 30, 2007-ᒧᓄᑦ, ᖃᑦᓯᑦ ᐃᖅᑲᓇᐃᔮᑦ ᐃᓐᓄᑦᑕᐅᓯᒪᓚᐅᙱᓚᑦ ᐅᖓᑖᓄᑦ ᑕᖅᑮᑦ ᐱᖓᓲᔪᖅᑐᑦ 

(6) (ᐊᒡᒍᑐᖅᓯᒪᓗᒋᑦ ᐃᖅᑲᓇᐃᔭᕐᕖᑦ ᓄᓇᓖᓪᓗ)? 
 
ᑭᐅᔾᔪᑎᒃ 6 ᐊᒻᒪ 7ᒧᑦ: 
 

ᐃᖅᑲᓇᐃᔮᑦ ᐃᓐᓄᑦᑕᐅᓯᒪᙱᓐᓂᕋᖅᑕᐅᕙᑦᑐᑦ ᐃᓐᓄᑦᑕᐅᓚᐅᙱᓐᓂᓕᒫᖏᓐᓂ 
ᐃᖅᑲᓇᐃᔭᐃᓐᓇᕐᓂᐊᓕᖅᑐᒧᑦ ᐅᕝᕙᓗ ᐃᖅᑲᓇᐃᔭᖅᑎᑕᐅᑲᐃᓐᓇᖅᑐᒧᑦ. ᐃᖅᑲᓇᐃᔮᑦ 
ᐃᓐᓄᑦᑕᐅᓯᒪᓕᑕᐃᓐᓇᖅᑐᑦ ᑳᓐᑐᕌᑎᒍᑦ ᐃᖅᑲᓇᐃᔭᖅᑎᑕᐅᑲᐃᓐᓇᖅᑐᓄᓪᓘᓐᓃᑦ ᓱᓕ 
ᓇᓗᓇᐃᖅᑕᐅᓯᒪᕙᑦᑐᑦ ᐃᓐᓄᑦᑕᐅᓯᒪᙱᓐᓂᖏᓐᓂᒃ. ᑭᐅᔾᔪᑦ ᐊᐱᖅᑯᑦ 7-ᒧᑦ ᐃᓚᒋᓕᐅᔾᔨᓯᒪᔪᖅ 
ᐃᖅᑲᓇᐃᔮᓂᒃ ᐃᓐᓄᑦᑕᐅᓯᒪᓚᐅᙱᑦᑐᓂᒃ ᑎᓯᐱᕆ 31, 2007-ᒧᓄᑦ. 
 
ᐃᓐᓄᑦᑕᐅᓯᒪᙱᑦᑐᑦ ᐃᖅᑲᓇᐃᔭᕐᕕᐅᔪᓂ ᓄᓇᓕᓐᓂᓗ ᑎᓯᐱᕆ 30, 2007-ᒧᓄᑦ. (ᓴᐅᒥᐊᓃᑦᑐᑦ ᐊᑐᓂᑦ 
ᓄᓇᓕᓐᓄ) ᐊᒻᒪᓗ ᔫᓂ 30, 2007-ᒧᓄᑦ (ᑕᓕᖅᐱᐊᓃᑦᑐᑦ ᐊᑐᓂᑦ ᓄᓇᓕᓐᓄᑦ) ᐃᒪᐃᑦᑑᓯᒪᔪᑦ: 



 

 
  EIA Fin HR Jus CLEY Edu HSS NHC Env CGS EDT* NAC NDC QEC Total 

ᓄᓇᓖᑦ 30
-J

un
-0

7 

31
-D

ec
 -0

7 

30
-J

un
-0

7 

31
-D

ec
 -0

7 

31

ec
 -0

7 

un

31
-D

ec
 -0

-J

 -0

7 

 -0

 -0

 -0

 -0

 -0

7 

-J

un
-0

7 

-D

ec
 -0

7 

-J

un
-0

7 

31
-D

ec
 -0

7 

30
-J

un
-0

7 

31
-D

ec
 -0

7 

30
-J

un
-0

7 

31
-D

ec
 -0

7 

30
-J

un
-0

7 

31
-D

ec
 -0

7 

ᑭᙵᐃᑦ               3 3   6 7 3 3       12 13 

ᐃᒡᓗᓕᒃ   5 4 1 1   5 6       7 1
0 1 1          19 22 

ᐸᖕᓂᖅᑑᖅ 2 2         5 5 9 4   1 1   7 8       24 20 
ᒥᑦᑎᒪᑕᓕᒃ           5 4 4 3                  9 7 
ᐊᕐᕕᐊᑦ           9 7   5 7    1 1 1 4 4     19 20 
ᖃᒪᓂᑦᑐᐊᖅ         2 1 2 2 1 1                    5 4 
ᑲᖏᖅᖠᓂᖅ                 1 1 3 2 6 7   1 1   11 11 
ᐃᖃᓗᑦᑑᑦᑎᐊ
ᖅ 

    1 2 1 2                        2 4 

ᐅᖅᓱᖅᑑᖅ   4 4   1 1           1 1 1 1       7 7 
ᖁᕐᓗᖅᑑᖅ         4 2   6 6     3 3         13 11 
ᐃᖃᓗᐃᑦ           

 

1 2 2                  3 2 

ᑲᑎᓕᒫᖅᑐᒋᑦ 2 2 9 8 2 3 1 1 1
1 9 2

0 
1
6 

1
5 

1
0 8 1

0 9 1
2 

2
1 

2
2 

1
8 

2
0 4 4 1 1 3 3 12

4 121 

 



 

ᐊᐱᖅᑯᑦ: 
 
8) ᑎᓯᐱᕆ 31, 2007-ᒧᓄᑦ, ᖃᓄᑎᒋ ᒐᕙᒪᒃᑯᑦ ᑮᓇᐅᔭᖅᑐᕐᓂᖃᖅᓯᒪᕙᑦ ᓄᖅᑲᕈᓯᐊᖅᑖᖅᑎᑦᓯᓂᕐᒧᑦ 

ᐃᖅᑲᓇᐃᔭᖅᑎᓄᑦ ᕿᐱᓗᒍᑎᓕᒥᓂᕐᓄᑦ ᐃᖅᑲᓇᐃᔮᖅᑖᖅᑎᑕᐅᒐᓱᐊᕐᓂᕐᒧᑦ ᓄᓇᓕᓐᓄᑦ ᓄᑦᑎᖅᑕᐅᓯᒪᔪᓂᒃ 
ᒐᕙᒪᒃᑯᑦ ᐃᖅᑲᓇᐃᔮᖏᓐᓂᒃ, ᑭᖑᓂᐊᒍᑦ ᓄᖅᑲᑐᐃᓐᓇᓕᖅᑐᒥᓂᐅᓪᓗᑎᒃ ᒐᕙᒪᒃᑯᓐᓂ ᐃᖅᑲᓇᐃᔭᕐᓂᕐᒧᑦ? 

 
ᑐᑭᓯᓇᖅᑎᑦᓯᒋᐊᕈᑎ ᐊᐱᖅᑯᑦ 8-ᒥᒃ:  
 
ᑕᒪᒃᑯᐊ ᐃᓚᒋᓕᐅᔾᔨᓯᒪᔪᑦ ᑭᒃᑯᓕᒫᓂᒃ ᓂᕆᐊᖅᓯᔪᒥᓂᕐᓂᒃ ᓇᓖᕌᕈᑦ (c)-ᒥᒃ ᐅᓪᓗᐃᑦ 90 ᑐᖔᓂ 
ᐱᓚᐅᖅᑎᓪᓗᒋᑦ ᑎᑎᖅᑲᒥᒃ ᓄᓇᓕᓐᓄᑦ ᓄᑦᑎᖅᑕᐅᓯᒪᔪᓂᒃ ᒐᕙᒪᒃᑯᑦ ᐃᖅᑲᓇᐃᔮᖏᓐᓂᒃ ᓄᖅᑲᖅᑐᒥᓂᐅᔪᓂᒃ 
ᒐᕙᒪᒃᑯᓐᓂ ᐃᖅᑲᓇᐃᔭᕐᓂᕐᒧᑦ ᑎᓯᐱᕆ 31, 2007-ᒧᓄᑦ. ᐃᓚᒋᓕᐅᔾᔨᓯᒪᔾᔮᖏᑦᑐᖅ ᐃᖅᑲᓇᐃᔭᖅᑎᓂᒃ 
ᕿᐱᓗᒍᑎᖃᖅᑐᒥᓂᕐᓂᒃ ᐃᖅᑲᓇᐃᔮᖅᑖᖅᑎᑕᐅᒍᑎᓂᒃ ᑭᓯᐊᓂ ᑭᖑᕙᕆᐊᖅᓯᔪᒥᓂᕐᓂᒃ ᓄᖅᑲᕐᕕᑦᓴᖏᑕ 
ᐅᓪᓗᖏᓐᓂᒃ ᓱᓕ ᓄᖅᑲᓚᐅᙱᑦᑐᒥᓂᕐᓂᒃ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᐅᓂᕐᒧᑦ ᑎᓯᐱᕆ 31, 2007-ᒧᓄᑦ. 
ᖃᑦᓯᐅᓂᖓ ᐃᓚᒋᓕᐅᔾᔨᓯᒪᒻᒥᔪᖅ ᐊᐅᓪᓚᖅᑐᑎᒃ ᓄᑦᑎᖅᑕᐅᒍᑎᖏᑕ ᐊᑭᓕᕆᐊᓕᒥᓂᕐᓂᒃ. 
 
ᑭᐅᔾᔪᑎᒃ: 
 
8) ᑲᑎᓕᒫᖅᑐᒋᑦ ᑮᓇᐅᔭᖅᑐᕈᑎᐅᓯᒪᔪᑦ ᓄᓇᕗᑦ ᒐᕙᒪᒃᑯᖏᓐᓄᑦ ᓄᖅᑲᕈᓯᐊᖅᑖᖅᑎᑦᓯᓪᓗᑎᒃ 

ᐃᖅᑲᓇᐃᔭᖅᑎᓄᑦ ᕿᐱᓗᑦᑐᒥᓂᕐᓄᑦ ᐃᖅᑲᓇᐃᔮᖅᑖᖅᑎᐅᒐᓱᐊᕐᓂᕐᒧᑦ ᓄᓇᓕᓐᓄᑦ ᓄᑦᑎᖅᑕᐅᓯᒪᔪᓂᒃ, 
ᕿᒪᐃᔪᒥᓂᕐᓄᑦ ᒐᕙᒪᒃᑯᓐᓂ ᐃᖅᑲᓇᐃᔭᖅᑎᐅᓂᕐᒧᑦ ᑎᓯᐱᕆ 31, 2007-ᒧᓄᑦ $612,201. 

 
ᐊᐱᖅᑯᑦ: 
 
9) ᑎᓯᐱᕆ 31, 2007-ᒧᓄᑦ, ᖃᓄᑎᒋ ᑲᑎᓕᒫᖅᑐᒋᑦ ᐊᑭᖃᖅᓯᒪᕙᑦ ᓄᓇᕗᑦ ᒐᕙᒪᒃᑯᖏᓐᓄᑦ ᓄᓇᓕᓐᓄᑦ 

ᒐᕙᒪᒃᑯᑦ ᐃᖅᑲᓇᐃᔮᖏᓐᓂᒃ ᓄᑦᑎᖅᓯᓂᕐᒧᑦ ᐱᒋᐊᖅᑎᑕᐅᓯᒪᔪᖅ, ᐃᓚᒋᓕᐅᑎᓪᓗᒋᑦ, ᑖᒃᑯᑑᒐᑎᒃ, ᐅᑯᓄᖓ 
ᑮᓇᐅᔭᖅᑐᕈᑎᐅᕙᑦᑐᓄᑦ: 

 
I. ᓄᑦᑎᖅᓯᓂᕐᒧᑦ ᑎᑭᑦᑐᓂᒃ ᐊᐅᓪᓚᖅᑐᓂᓪᓗ ᐃᖅᑲᓇᐃᔭᖅᑎᓂᒃ; 
II. ᓄᖅᑲᕈᓯᐊᕐᓄᑦ ᐊᓯᖏᓐᓄᓪᓗ ᐊᑭᓕᐅᑎᐅᕙᑦᑐᓄᑦ ᐃᖅᑲᓇᐃᔭᖅᑎᓄᑦ ᕿᐱᓗᑦᑐᒥᓂᐅᔪᓄᑦ 

ᐃᖅᑲᓇᐃᔮᖅᑖᖅᑎᑦᓯᒍᑎᓂᒃ ᓄᓇᓕᓐᓄᑦ ᓄᑦᑎᖅᑕᐅᓯᒪᔪᓂᒃ ᐃᖅᑲᓇᐃᔮᓂᒃ; 
III. ᐃᖅᑲᓇᐃᔮᑦᓴᓂᒃ ᓴᖅᑭᔮᖅᑎᑦᓯᓂᕐᒧᑦ ᐃᖅᑲᓇᐃᔭᖅᑎᑖᕋᓱᐊᕐᓂᒧᓪᓗ; 
IV. ᐊᑭᑐᔫᑎᓄᑦ, ᐊᓪᓚᕝᕕᓐᓂ ᓄᑖᕐᖑᕆᐊᖅᓯᓂᕐᒧᑦ ᐊᓯᖏᓐᓄᓪᓗ ᐊᑭᑐᔫᑎᓄᑦ 

ᑮᓇᐅᔭᖅᑐᕈᑎᐅᓯᒪᔪᓄᑦ, ᐃᓚᒋᓕᐅᑎᓕᒫᖅᑐᒋᑦ ᐊᑭᓕᖅᓱᕆᐊᓖᑦ ᓴᓇᓂᕐᒧᑦ, 
ᐊᑐᐃᓐᓇᐅᑎᑦᓯᓂᕐᒧᑦ ᐊᓪᓚᕝᕕᑦᓯᐅᑎᓂᓪᓗ ᐱᖁᑎᑖᖅᑎᑦᓯᓂᕐᒧᑦ ᐃᖅᑲᓇᐃᔭᖅᑎᓄᑦ 
ᐃᓪᓗᖃᕐᕕᐅᔪᓂᒃ ᓄᓇᓕᓐᓂ ᒐᕙᒪᒃᑯᑦ ᐃᖅᑲᓇᐃᔮᖏᓐᓂᒃ ᓄᑦᑎᖅᑎᑦᓯᕕᐅᓯᒪᔪᓂ; ᐊᒻᒪᓗ 

V. ᐊᓪᓚᕝᕕᓕᕆᓂᕐᒧᑦ ᐊᓯᖏᓐᓄᓪᓗ ᐊᑭᓕᖅᓱᕆᐊᓕᓐᓂᒃ, ᐃᓚᒋᓕᐅᑎᓪᓗᒋᑦ 
ᑮᓇᐅᔭᖅᑐᕈᑎᒥᓂᐅᔪᑦ ᒐᕙᒪᒃᑯᑦ ᐃᖅᑲᓇᐃᔮᖏᓐᓂᒃ ᓄᓇᓕᓐᓄᑦ ᓄᑦᑎᖅᓯᓯᒪᓂᕐᒧᑦ 
ᐱᓕᕆᔨᖏᓐᓄᑦ ᒐᕙᒪᓕᕆᔨᒃᑯᓐᓂ? 

 
ᑭᐅᔾᔪᑎᒃ: 
 
9) ᐊᑭᓕᖅᓱᕆᐊᓕᒥᓃᑦ ᐃᓚᒋᓕᐅᔾᔨᓯᒪᔪᑦ ᓄᑦᑎᖅᑎᑦᓯᓂᕐᒧᑦ ᑮᓇᐅᔭᖅᑐᕈᑎᒥᓂᓕᒫᓂᒃ ᓄᑖᓕᒫᓄᑦ ᓄᓇᕗᑦ 

ᒐᕙᒪᒃᑯᖏᓐᓂ ᐃᖅᑲᓇᐃᔭᖅᑎᑖᓕᒫᓄᑦ ᓄᓇᓕᓐᓄᑦ ᓄᑦᑎᖅᑕᐅᓯᒪᔪᓄᑦ (ᓇᓖᕌᕈᑦ (a)), 
ᐊᑭᓕᖅᓱᕆᐊᓕᓕᒫᓄᓪᓗ (ᐃᓚᒋᓕᐅᑎᓪᓗᒋᑦ ᓄᑦᑎᖅᑎᑦᓯᓂᕐᒧᑦ ᓄᖅᑲᕈᓯᐊᕈᑎᒥᓃᓪᓗ) ᐃᖅᑲᓇᐃᔭᖅᑎᓄᑦ 
ᕿᐱᓗᑦᑐᒥᓂᕐᓄᑦ ᐃᖅᑲᓇᐃᔮᒥᓂᒃ ᑲᔪᓯᒍᑎᖃᕈᒪᓐᓂᖏᑦᑐᓄᑦ ᓄᓇᓕᓐᓄᑦ ᒐᕙᒪᒃᑯᑦ ᐃᖅᑲᓇᐃᔮᖏᓐᓂᒃ 
ᓄᑦᑎᖅᑎᑦᓯᕕᐅᓯᒪᔪᓂ (ᓇᓖᕌᕈᑦ (c)). 

 

 



 

ᖃᐅᔨᒪᓂᐊᕆᕗᑎᑦ ᐊᑭᑐᔫᑎᓄᑦ ᐊᒻᒪᓗ ᐊᐅᓚᔾᔪᑎᓄᑦ ᒪᑭᒪᐃᓐᓇᕈᑎᓄᓪᓗ ᐊᑭᖏᑦ ᐱᔾᔪᑕᐅᙱᑦᑐᑦ 
ᐊᑭᖏᓐᓄᑦ ᓄᓇᓕᓐᓄᑦ ᐃᖅᑲᓇᐃᔮᓂᒃ ᓄᑦᑎᖅᓯᓯᒪᓂᕐᒧᑦ, ᑭᓯᐊᓂᓕ, ᐃᓘᓐᓇᑎᒐᓚᒃ 
ᑮᓇᐅᔭᖅᑐᕈᑎᒥᓂᐅᔪᑦ ᑖᒃᑯᐊ ᐊᑖᓂ ᑮᓇᐅᔭᖅᑐᕈᑎᐅᓂᐅᓴᑐᐃᓐᓇᕋᔭᓚᐅᖅᑐᑦ ᐃᓐᓄᑦᑕᐅᓐᓂᖅᑲᑕ 
ᐃᖅᑲᓇᐃᔮᑦ ᐃᖃᓗᓐᓂ. ᑕᐃᒪᐃᒻᒪᑦ, ᐊᑭᓕᖅᓱᕆᐊᓖᑦ ᓴᖅᑭᔮᖅᑐᑦ ᖄᒃᑲᓐᓂᖓᒍᑦ 
ᐊᑭᓕᖅᓱᕈᑎᒥᓂᐅᙱᑦᑐᑦ ᓄᓇᓕᓐᓄ ᐃᖅᑲᓇᐃᔮᓂᒃ ᓄᑦᑎᖅᓯᓯᒪᓂᕐᒧᑦ. 
 
ᑲᑎᓕᒫᖅᑐᒋᑦ ᐊᑭᓕᖅᓱᕆᐊᖃᖅᓯᒪᔭᖏᑦ ᓄᓇᕗᑦ ᒐᕙᒪᒃᑯᖏᑕ ᓄᓇᓕᓐᓄᑦ ᐃᖅᑲᓇᐃᔮᓂᒃ 
ᓄᑦᑎᖅᓯᓯᒪᓂᕐᒧᑦ ᐃᒪᐃᑦᑑᓯᒪᔪᑦ: 

ᐊᐅᓚᔾᔪᑎᓄᑦ ᒪᑭᒪᐃᓐᓇᕈᑎᓄᓪᓗ    $ 12,050,145 
 
ᐊᑭᑐᔫᑎᓄᑦ                   $ 20,312,078 
 
ᑲᑎᓕᒫᖅᑐᒋᑦ (ᐊᑭᑐᔫᑎᓄᑦ ᐊᒻᒪ ᐊᐅᓚᔾᔪᑏᑦ ᐋᖅᑭᐅᒪᔾᔪᑎᓄᑦ)     $ 32,362,223 

 



 

ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 011 – 2(4): ᓯᕗᓕᖅᑎᒃᑯᑦ ᑲᑎᒪᔨᕋᓛᖏᓪᓗ ᑲᑎᒪᓂᖏᑦ ᐊᒻᒪ 
ᑎᓕᐅᕈᑎᖏᑦ 

 
ᐊᐱᕆᔪᖅ: ᑕᒑᖅ ᑰᓕ, ᒪᓕᒐᓕᐅᖅᑎ (ᑲᖏᕐᓕᓂᐅᑉ ᐅᐊᓐᓇᖓ)  
 
ᐊᐱᕆᔭᐅᔪᖅ: ᐊᖓᔪᖅᑳᖅ ᐃᐊᑦ ᐲᑯ, ᐊᖓᔪᖅᑳᖅ ᐃᑯᒻᒪᖅᑯᑎᓕᕆᓂᕐᒧᑦ 
 
ᐅᓪᓗᖓ: ᒫᑦᓯ 13, 2008 
 
ᐊᐱᖅᑯᑦ: 
 

1) ᑎᑎᕋᖅᑕᐅᓯᒪᓂᖏᑦ ᐊᑐᐃᓐᓇᕈᖅᑎᑕᐅᓚᐅᖅᑐᑦ ᑎᑎᖅᑲᑎᒍᑦ ᐊᐱᖅᑯᑎᒃᑯᑦ 24-2(2) 
ᐊᔾᔨᖏᑦᑎᑐᑦ ᐋᖅᑭᒃᓯᒪᑎᓪᓗᒋᑦ, ᖃᓄᖅ ᐊᖏᑎᒋᔪᓂᒃ ᐅᖅᓱᐊᓗᖕᓂᒃ ᓂᐅᕕᓚᐅᖅᐸᑦ ᓄᓇᕗᑦ 
ᒐᕙᒪᒃᑯᑦ 2004-ᒥ, 2005-ᒥ, 2006-ᒥ ᐊᒻᒪᓗ 2007-ᒥ? 

 
 
ᐊᐱᖅᑯᑦ: 
 

2) ᓄᓇᕗᑦ ᒐᕙᒪᒃᑯᑦ ᖃᓄᐃᑦᑐᓂᒃ ᓈᓴᐅᑎᓂᒃ ᐱᕙᓪᓕᐊᔾᔪᓯᕐᓂᒡᓗ ᐊᑐᓚᐅᖅᐸᑦ 
ᓇᓗᓇᐃᖅᓯᓇᓱᓕᕋᒥᒃ ᖃᔅᓯᓄᑦ ᓂᐅᕕᕐᓂᐊᕐᒪᖔᖏᑦ ᖁᓪᓕᒃᑯᑦ ᐆᒻᒪᖅᑯᑎᓕᕆᔨᖏᑦ ᑭᓂᖅᑐᓂᒃ 
ᓄᓇᓕᖕᓂ ᒐᕙᒪᒃᑯᓂᓪᓗ ᐱᔨᑦᑎᖅᑎᒃᑯᑦ ᐅᖅᓱᐊᓗᓕᕆᔨᖏᓐᓂᑦ? 

 
 
ᐊᐱᖅᑯᑦ: 
 

3) ᐊᕐᕌᒍᓄᑦ 2004, 2005, 2006 ᐊᒻᒪᓗ 2007-ᒥ, ᖁᓪᓕᒃᑯᑦ ᐆᒻᒪᖅᑯᑎᓕᕆᔨᖏᑦ ᖃᔅᓯᓂᒃ 
ᐊᑭᓖᓚᐅᖅᐸᑦ ᐅᖅᓱᐊᓗᒃᑖᕈᑎᕕᓂᕐᓄᑦ, ᓄᓇᓕᒃᑎᒍᑦ ᐊᒡᒍᖅᑐᖅᑕᐅᓯᒪᓗᑎᒃ? 

 
[ᑭᐅᔾᔪᑎᖓ ᐃᓄᒃᑎᑑᓕᖓᔪᖅ ᖃᐃᑕᐅᓐᓂᓐᖏᑦᑐᖅ]

 



 

ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 012 – 2(4): ᐊᕐᕌᒍᑕᒫᖅ ᐅᖅᓱᐊᓗᐃᑦ ᓂᐅᕕᖅᑕᐅᖃᑦᑕᕐᓂᖏᑦ 
 
ᐊᐱᕆᔪᖅ: ᑕᒑᖅ ᑰᓕ, ᒪᓕᒐᓕᐅᖅᑎ (ᑲᖏᕐᓕᓂᐅᑉ ᐅᐊᓐᓇᖓ)  
 
ᐊᐱᕆᔭᐅᔪᖅ: ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ, ᐊᖓᔪᖅᑳᖅ ᓄᓇᓕᓐᓂᑦ ᐊᒻᒪ ᒐᕙᒪᒃᑯᓐᓂᑦ ᐱᔨᑦᑎᕋᐅᑎᓂᑦ 
 
ᐅᓪᓗᖓ: ᒫᑦᓯ 13, 2008 
 
ᐊᐱᖅᑯᑦ: 
 

1) ᑎᑎᕋᖅᑕᐅᓯᒪᓂᖏᑦ ᐊᑐᐃᓐᓇᕈᖅᑎᑕᐅᓚᐅᖅᑐᑦ ᑎᑎᖅᑲᑎᒍᑦ ᐊᐱᖅᑯᑎᒃᑯᑦ 24-2(2) 
ᐊᔾᔨᖏᑦᑎᑐᑦ ᐋᖅᑭᒃᓯᒪᑎᓪᓗᒋᑦ, ᖃᓄᖅ ᐊᖏᑎᒋᔪᓂᒃ ᐅᖅᓱᐊᓗᖕᓂᒃ ᓂᐅᕕᓚᐅᖅᐸᑦ ᓄᓇᕗᑦ 
ᒐᕙᒪᒃᑯᑦ 2004-ᒥ, 2005-ᒥ, 2006-ᒥ ᐊᒻᒪᓗ 2007-ᒥ? 

 
ᑭᐅᔾᔪᑎᒃ: 
 
ᐃᓚᒋᐊᓕᐅᑎᓯᒪᔪᑦ ᑎᑎᕋᖅᓯᒪᔪᑦ ᓴᖅᑭᔮᖅᑐᑎᒃ ᖃᓄᑎᒋ ᐊᕐᕌᒍᑕᒫᑦ ᓂᐅᕕᕐᓂᐊᕐᒪᖔᑕ ᐅᓪᓗᖏᓪᓗ 
ᓂᐅᕕᖅᑕᐅᕕᒥᓂᖏᑦ ᓄᓇᕗᑦ ᒐᕙᒪᒃᑯᖏᓐᓄᑦ ᐅᖅᓱᐊᓗᑐᐃᓐᓇᐃᑦ, ᒑᓴᓖᑦ ᖃᖓᑕᔫᖅᓯᐅᑎᓪᓗ Jet A-1 
ᐅᖅᓱᐊᓗᐃᑦ ᐊᕐᕌᒍᖓᓐᓂ 2004, 2005, 2006 ᐊᒻᒪᓗ 2007. 
 
ᐊᐱᖅᑯᑦ: 
 

2) ᓄᓇᕗᑦ ᒐᕙᒪᒃᑯᑦ ᖃᓄᐃᑦᑐᓂᒃ ᓈᓴᐅᑎᓂᒃ ᐱᕙᓪᓕᐊᔾᔪᓯᕐᓂᒡᓗ ᐊᑐᓚᐅᖅᐸᑦ 
ᓇᓗᓇᐃᖅᓯᓇᓱᓕᕋᒥᒃ ᖃᔅᓯᓄᑦ ᓂᐅᕕᕐᓂᐊᕐᒪᖔᖏᑦ ᖁᓪᓕᒃᑯᑦ ᐆᒻᒪᖅᑯᑎᓕᕆᔨᖏᑦ ᑭᓂᖅᑐᓂᒃ 
ᓄᓇᓕᖕᓂ ᒐᕙᒪᒃᑯᓂᓪᓗ ᐱᔨᑦᑎᖅᑎᒃᑯᑦ ᐅᖅᓱᐊᓗᓕᕆᔨᖏᓐᓂᑦ? 

 
ᑭᐅᔾᔪᑎᒃ: 
 
ᐅᖅᓱᐊᓗᓕᕆᔨᒃᑯᑦ ᓂᐅᕕᖃᑦᑕᖅᑐᑦ ᐅᖅᓱᐊᓗᑐᐃᓐᓇᕐᓂᒃ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᓄᓇᓕᓐᓄᑦ 
ᒪᕐᕉᓐᓂᒃ ᐊᑐᖅᐸᑦᑐᑎᒃ ᐱᓕᕆᔾᔪᓰᓐᓂᒃ ᓇᓗᓇᐃᖅᓯᒐᓱᐊᖅᑐᑎᒃ ᐊᑭᒋᓂᐊᖅᑕᖏᓐᓂᒃ ᓂᐅᕕᕐᓂᐊᑎᓪᓗᒋᑦ 
ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ: 
a) ᐅᖅᓱᐊᓗᓕᕆᔨᒃᑯᑦ ᓂᐅᕐᕈᑎᖃᖅᐸᑦᑐᑦ 18,000,000-ᕈᔪᓐᓂᒃ ᖃᓪᓗᑎᑦ ᑲᑎᓐᖓᓪᓗᑎᒃ 

ᐅᖅᓱᐊᓗᑐᐃᓐᓇᕐᓂᒃ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ ᐅᖅᓱᐊᓗᐃᑦ ᑯᕕᔭᐅᕙᑦᑐᑎᒃ ᖁᓪᓕᖅ 
ᐆᒻᒪᖅᑯᑎᓕᕆᔨᒃᑯᑦ ᐅᖅᓱᐊᓗᖃᐅᑎᖏᓐᓄᑦ. ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᐊᑭᓖᕙᑦᑐᑦ 
ᓄᓈᖅᑕᐅᓂᖓᓄᑦ ᐊᑭᖏᓐᓂᒃ (ᐅᖅᓱᐊᓗᑐᐃᓐᓇᕐᓄᑦ ᐅᒥᐊᕐᔪᐊᒃᑰᖅᑕᐅᒍᑎᖏᓪᓗ). 

b) ᐅᖅᓱᐊᓗᓕᕆᔨᒃᑯᑦ ᓂᐅᕐᕈᑎᖃᖅᐸᑦᑐᑦ 27,000,000-ᕈᔪᓐᓂᒃ ᖃᓪᓗᑎᑦ ᓂᕈᐊᖅᑕᐅᓯᒪᔪᓄᑦ 
ᐅᖅᓱᐊᓗᑐᐃᓐᓇᕐᓂᒃ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ ᐅᖅᓱᐊᓗᓕᕆᔨᒃᑯᑦ 
ᐅᖅᓱᐊᓗᖃᐅᑎᖏᓐᓃᐸᑦᑐᑦ ᓂᐅᕐᕈᑎᐅᕙᑦᑐᑎᒃ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ ᐱᒋᐊᖃᓕᕋᐃᒻᒪᑕ 
ᑕᖅᑮᑦ 12 ᐃᓗᐊᓂ. ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᐊᑭᓖᕙᑦᑐᑦ ᓂᐅᕐᕈᑕᐅᕙᓐᓂᖏᑕ ᐊᑭᖏᓐᓂᒃ 
(ᐊᑭᖓ ᐋᖅᑭᑦᑕᐅᕙᑦᑐᖅ ᒥᓂᔅᑕᓄᑦ) ᓂᕈᐊᖅᑕᐅᓯᒪᔪᓄᑦ ᓂᐅᕕᖅᐸᑦᑕᖏᓐᓄᑦ. 

c) ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᐃᑲᔫᓯᐊᖅᑖᐸᑦᑐᑦ ᐅᖅᓱᐊᓗᑐᐃᓐᓇᕐᓄᑦ ᓂᐅᕕᖅᐸᑦᑕᖏᓐᓄᑦ 
ᐅᖅᓱᐊᓗᓕᕆᔨᒃᑯᓪᓗ ᓲᕐᓘᕈᑎᖃᖅᓯᒪᔪᑦ ᐃᑲᔫᓯᐊᖏᑦ 2008-ᒥ $1.7 ᒥᓕᐊᓐᕈᔫᓂᐊᕐᓂᖏᓐᓂᒃ.  

 
ᐊᐱᖅᑯᑦ: 
 

 



 

 

3) ᐊᕐᕌᒍᓄᑦ 2004, 2005, 2006 ᐊᒻᒪᓗ 2007-ᒥ, ᖁᓪᓕᒃᑯᑦ ᐆᒻᒪᖅᑯᑎᓕᕆᔨᖏᑦ ᖃᔅᓯᓂᒃ 
ᐊᑭᓖᓚᐅᖅᐸᑦ ᐅᖅᓱᐊᓗᒃᑖᕈᑎᕕᓂᕐᓄᑦ, ᓄᓇᓕᒃᑎᒍᑦ ᐊᒡᒍᖅᑐᖅᑕᐅᓯᒪᓗᑎᒃ? 

 
ᑭᐅᔾᔪᑎᒃ: 
 
ᓯᑕᒪᐅᓕᖓᔪᑦ ᐃᓚᒋᓕᐅᑎᓯᒪᔪᑦ ᑎᑎᕋᖅᓯᒪᔪᑦ ᓴᖅᑭᔮᖅᑎᑦᓯᔪᖅ ᖃᓄᑎᒋᓪᓚᑦᑖᖅ ᖃᑦᓯᓂᓪᓗ 
ᐊᑭᓖᓚᐅᕐᒪᖔᑕ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᐅᖅᓱᐊᓗᑐᐃᓐᓇᕐᓂᒃ ᓂᐅᕕᖃᑦᑕᖅᓯᒪᔭᖏᑦ ᐊᕐᕌᒍᖏᓐᓂ 
2004, 2005, 2006 ᐊᒻᒪᓗ 2007, ᐊᒡᒍᑐᖅᓯᒪᓪᓗᒋᑦ ᓄᓇᓕᑎᒍᑦ. 
 
[ᐃᓚᖏᑦ ᐃᓚᒋᓕᐅᑎᓯᒪᔪᑦ ᐃᓄᒃᑎᑐᑦ ᐊᒥᒐᖅᑐᑦ. ᑕᑯᒍᒃ ᖃᓪᓗᓈᑎᑑᖓᔪᖅ ᖃᓄᐃᓕᖓᓪᓚᕆᒻᒪᖔᑕ 
ᓈᓴᐅᑏᑦ ᐊᒻᒪᓗ ᐊᒥᒐᕐᓂᖏᑦ]  
 

 



 

 



 

 



 

 



 

 



 

 



 

 



 

 



 

 



 

 



 

 



 

 

  
 
 
 
 
 

ᐊᒥᒐᖅᑐᖅ ᒪᑉᐱᒐᖅ 2006 ᐊᕐᕌᒍᒧᑦ (3, 137, 932)



 

 

 
 
 
 
 
 

ᐊᒥᒐᖅᑐᖅ ᒪᑉᐱᒐᖅ 2006 ᐊᕐᕌᒍᒧᑦ (250, 190)



 

 

 
 
 
 
 

ᐊᒥᒐᖅᑐᖅ ᒪᑉᐱᒐᖅ 2006 ᐊᕐᕌᒍᒧᑦ (546,175)



 

 



 

 



 

 



 

 

 


